
	Нэг

	“Сэжигтэй хүн”

	 

	Саяхан арилсан борооны үүл салхин аясаар алгуурхан замхарч огторгуйн хязгааргүйд бөртийх ч үүлгүй.

	Алсад дүнсийгч уулын цаагуур шингэж бүхий наран туяанд өндөр барилгын цонхнууд гялтганаж, хэдэн хоногийн турш бороонд угаагдсан дээвэр хана нь цэмцгэр харагдах тул саяхан ашиглалтад орсон барилгууд гэлтэй.

	Орон сууцын барилгуудыг тойруулан зүлэг суулгаж, зүлэгжүүлээгүй газрын хонхорт борооны ус тунажээ.

	Нар шингэх зүг зурайсан барилгуудын хоорондуурх замын дагууд тарьсан зулзаган улиасны навчис салхины аясаар үл мэдэг найгана.

	Замын хойд талд эгнүүлэн барьсан гурван давхар барилгын захад хана туурганы нь шавар холторсон үзэмж муутай дан барилга харагдах нь ойн захад ургаад дархишсан улиас адил аа.

	Намхан шиг банзан хашаануудын хоорондуур тогтсон шалбааг газрын хэвгий руу урссаар тогтоол үүсгэнэ

	Усанд дэвтсэн шалбаагнаа хүмүүсийн мөр палийн үлдэж, хүүхдийн нүцгэн хөлийн улбаа тод гарчээ.

	Хашааны араар урсаж буй гүехэн устай Сэлбийн гол олон өдрийн бороонд үерлэж хүүхдүүд далан дээгүүр нь хашхиралдан гүйцгээж, үерт урсаж буй залтсыг чулуугаар шидэлсээр голыг уруудна.

	Голын урд талаар үргэлжилсэн хашаанууд зүүн талаасаа эхлэн буулгагдаж байгаа тул саяхан нүүсэн айлын буурь дээр ганц хоёр пингээс өөр зүйлгүй. Тийнхүү өдөр өнгөрөх тусам гэр хашаа цөөрч, эзэнгүй буурь дээр барилгын материал буулгаж, цемент, шохой агуулах сарайнууд баригдсанаас хойш төдий л удалгүй сууцын өндөр барилгууд дараалан сүндэрлэсээр авай.

	Цардмал замын урд тал дахь бяцхан цэцэрлэгийн монос, улиас, бургасны зарим нь навчаа даалгүй тонгойж, хайсны, дээгүүр тохогдсон харагдана.

	Бүдүүн улиас, өтгөн мөчиртэй бургасны сүүдрээр тахианы дэгдээхий шулганалдан эхийгээ даган гүйлдэж ямар нэг идэх юм гуйх мэт ээ.

	Энэ бяцхан цэцэрлэгт нэжгээд вандан, түшлэгтэй сандал байх боловч бургасны мөчирт халхлагдаж, цэцэрлэгийн банзан хашааг буулгаж оронд нь шинэ модон хайс барьсан тул хайснаас давирхай үнэртэнэ.

	Ажилчдын орон сууцын барилга, цардмал зам хоёрын хоорондох цэцэрлэгийн зүүн талд нэлээд зайдуухан соёлын ордны гоёмсог барилга байх бөгөөд ордныг тойруулж барьсан банзан хашаанд тайзны заслууд ундуй сундуй хөглөрнө.

	Соёлын ордны зэргэлдээх автобусны зогсоолд хүмүүс дугаарлаж, оройн салхинд зугаацагчид банзан хашааны хавилдуу сүлжилдэнэ.

	Намрын эхэн сарын тогтуухан энэ үдшийн чийглэг агаарт зэргэлдээх цэцэрлэгт баян хуурын эгшиг сэтгэл татам уянгалахын зэрэгцээ цэцэрлэгт зугаалж буй бяцхан хүүхдүүдийн наргиант шуугиантай холилдоно.

	Их хотын баруун өмнөх орших сэрүүн Туулын хөвөөнөөс Сэлбийн урд эрэг хүртэл үргэлжилсэн энэ газрыг алсаас харахад олон барилгын цонхнууд гялтганаж өндөр яндангууд огторгуйг баганадсан мэт сүглийн үзэгдэнэ.

	Үүнийг ажилчны хорооныхон гэдэг бөгөөд хэдэн жилийн өмнө голдуу гэр хашаа үргэлжилсэн нарийхан муруй тахир гудамжтай орон сууцын арваад барилгатай байсныг одоотой зүйрлэшгүй.

	Ажилчдын соёлын ордны зэргэлдээх ноосон нэхмэлийн үйлдвэрийн хаалгаар оройн ээлжийн ажилчид уван цуван орно.

	Тэгшхэн цардмал талбайтай энэ үйлдвэрийн буурь хэдэн жилийн өмнө хөл бөмбөгчдийн талбай байсан юм. Тэр үед ажилчдын орон сууцын барилгуудаас банзан хашаагаар зааглагдсан нэгэн уужим хашаа байлаа.

	Хүүхдүүд түүнийг «Биеийн тамирын ногоон хашаа» гэж нэрлэдэг байсан боловч хожим клубийн хашаа гэдэг болцгоов. Тэр үеийн клубийн хашааг буулгаж хожим соёлын ордныг тойруулан бяцхан хашаа барьсан нь тайзны засал агуулах хашаа болжээ. Чухамхүү клубийн хашаанд тэр үед зэрлэг луулиас өөр зүлэггүй байлаа.

	Хашааны нөгөө талд олсгүй дүүжин байх бөгөөд түүнээс холгүй гар бөмбөгний торгүй шон, будаг нь хуурч нар салхинд гандсан модон хайстай бүжгийн байр ус бороонд зэвэрч, ёрдойсон хөндий хоолойтой хэмхэрч муудсан усан оргилуурын тамтаг, саяхан ашиглалтад орсон клубийн гоёмсог цагаан байшингаас өөр гойд зүйлгүй.

	Тэгэхэд тэр жилийн нэг өдөр энэ хашаанд цэцэрлэгийн хүүхдүүд зугаалж, хоорондоо муур хулгана болон тоглоцгоож, тэднээс зайдуухан нөхөрлөл командынхан хөл бөмбөгний шийдвэртэй тулалдаан хийж байв.

	Хэдэн агшин өнгөрсний дараа цэцэрлэгийн хүүхдүүд бүжгийн талбайгаас гарч үдийнхээ хоолонд явахад хөл бөмбөгчдийн наргиант шуугиан агаарт чөлөөтэй замхарч хөл бөмбөгний тулалдааныг шийдвэрлэх үе ойртож, хүүхдүүдийн өшиглөсөн бөмбөг агаарыг зүсэж шуугин ниснэ.

	— Хуураад яах юм бэ? гэж Цэцэнтархийг хашхирахад, Сүрэн

	— Нааш дамжуулаарай гэж анхааруулав.

	— Хээ тэр, алдаж орхилоо гээд, «надад дамжуулсан бол оруулчих байсан юм гэж харамсан бодож байсан Цэцэнтархи, Болдод туслахаар гүйлээ. Болд өрсөлдөгчөө хуурч, бөмбөгөө түр тогтоосноо Цэцэнтархийг харангуут шууд дамжуулахад, Сүрэн ч,

	— надад ... надад гэсээр айлын хаалганд дөхлөө.

	Цэцэнтархи, хуурч гүйх нь төдий л амжилтад хүргэхгүй гэдгийг мэдэх тул Сүрэнд бөмбөгөө эгшин зуур дамжуулахад айлыг хамгаалагч жаал Сүрэнгээс урьтан өшиглөж амжлаа.

	Айлын хамгаалагч монхор хамартай жаал бусдаасаа адтай тоглох учир Цэцэнтархийн хорыг төнхөнө.

	Монхор жаалын хүчтэй тулгасан бөмбөгийг Цэрэн тогтоосон нь Цэцэнтархийг дахин баярлуулав.

	Цэрэн өрсөлдөгчөө хуурч айлын хаалганд дөхөхийг бодсонгүй шууд дамжуулав.

	Цэцэнтархи бөмбөгийг тосож гүйгээд айлын хамгаалагчаас урьтаж чадаагүйд Цэрэн,

	— Аль вэ дээ, чиний сайн чинь гэж Цэцэнтархийн амыг асуув.

	Цэцэнтархи амандаа «За гайгүй дээ» гэж үглэсээр толгой дээгүүрээ шуугин ниссэн бөмбөгтэй уралдан гүйхэд айлын хамгаалагч Цэцэнтархийг дайрч, түүний хөлийн хооронд өнхөрч байгаа бөмбөгийг тогтоох гэж хичээгээд чадсангүй. Цэцэнтархи бөмбөгөө Болдод дамжуулаад Болдоос нүд салгалгүй гүйхдээ амандаа «Чи одоо ингээд аваарай» гэж шивнэн үглэсээр айлын хаалганд дөхөв.

	Чих дүлийрэм шүгэлдсэн Болдын исгэрэлтэй өрсөлдөж ниссэн бөмбөг Цэцэнтархийн хөлд дарагдлаа.

	Болд бөмбөгөө өөрсдийнхөндөө дамжуулахдаа ингэж шүгэлдэг учир тоглолт болгонд заншил болжээ.

	Цэцэнтархи, айлын хаалганаас зайдуухан бөмбөгөө түр тогтоогоод зай харж байхад хүүхдүүд,

	— Зүйтэй ... за одоо ... цохиоч гэж анхааруулан хашхирахад, Цэцэнтархийг зайлшгүй оруулна гэдэгт итгэсэн Цэрэн,

	— Хүчтэйхэн гэж хашхирав.

	Айлын хаалган дээр хүчтэй тулалдаан болж Болдод дамжуулсан бөмбөгийг монхор жаал амжин өшиглөснөөс, айлын хаалганд оруулна гэдэгт итгэж байсан хүүхдүүдийн итгэл талаар өнгөрөв.

	Монхор жаалын өшиглөсөн бөмбөг «Нөхөрлөл» командын хаалганд хоромхон зуур хүрч, хамгаалагч жаал тогтоон, хүчтэйгээр өшиглөсөн бөмбөгийг Цэрэн тосон гүйлээ.

	Цэрэнгийн хойноос гүйж яваа сэвхтэй жаалыг хамгаалагч жаал харангуутаа ухасхийснээ тэр жаалаас урьтаж Цэрэнд тусалж чадахгүйгээ мэдэнгүүт,

	— Цэрэн ээ! Ард чинь долоон ноймор гэлээ.

	Цэрэн бөмбөгөө арван нойморт шилжүүлэхэд, хүүхдүүд Цэцэнтархийг айлын хаалганд оруулна гэж итгэж байсан тэр мөчид, зай харж түр зогсосхийсэн Цэцэнтархи бөмбөгөө нүд ирмэхийн зуур өшиглөв.

	Цэцэнтархийг ингэж өшиглөхийг харсан хүүхдүүд, «зүйтэй» гэж баярлан хашхиралдах нь айлын хаалганд зайлшгүй орно гэдэгт итгэсэн хэрэг ээ.

	Агаарт хөөрсөн бөмбөг далавчаа буудуулсан бүргэд шиг нэвсийн унаж, хүүхдүүд шороон дээр шалчийн унасан бөмбөгийг авч,

	— Хагарчээ! гэж хашхиралдахад, горьдлого тасарсан Цэцэнтархи урамгүйхнээр,

	— Болдоо бөмбөгөө аваад ир гэж хэлээд шаахайгаа харав.

	Цэцэнтархийн шаахайнаас цухуйсан хадаас алга тул тэрбээр өглөө нөхүүлж хийлүүлсэн бөмбөгийг амархан хагарсны учрыг сая ойлголоо.

	Хүүхдүүд хувцсаа өмсөхөөр цугларцгаахад, Цэцэнтархи гунигтайгаар,

	— Тоглолт дууслаа. Бөмбөгөө аваад явцгаая гэхэд; Цэцэнтархийн энэ үгэнд эргэлзсэн Цэрэн,

	— Яалаа гэнээ!» .. гэж гайхан асуугаад амныхаа хийгээр хацраа тунтайлгаж шороон дээр лагхийн суучхав.

	— Оёхгүй бол яаж тоглох юм бэ? Бас тоглох хугацаа дуусчихсан байна. Би ер нь ингэж хожигдоно гэж санаагүй шүү гэж Цэцэнтархийн харамсан хэлэхэд Болд түүний үгийг тосон авч,

	— Манайд ганцхан оруулсан шүү дээ гэхэд,

	— Манайх нойл шүү дээ гэж уцаарласан Цэрэн, Болдын үгийг таслан хэлээд нүднийхээ зовхийг буулгаж газар ширтэв.

	— Одоо яая гэхэв. Манайхан дамжуулаагүй дандаа хуурч байгаад тэр байхгүй юу гэж Цэцэнтархийг хэлэхэд хүүхдүүд буруугаа мэдэж дуугүй сууцгаалаа.

	Бөөгнөрсөн хүүхдүүдийн дундаас нөхөрлөл командын нэг хамгаалагч, айлын командын ахлагчтай хамт ирж явав. Тэр жаал амандаа ямар нэг юм бувтнаж явснаа,

	— Оёхоосоо өнгөрчээ гэж хашхираад бөмбөгөө Болд руу шидлээ. Цэцэнтархи Болдоос бөмбөгийг авч үзээд»

	— Нээрээ оёхоосоо өнгөрчээ гэхэд,

	— Дотор нь бүтэн үү? гэж Цэрэн лавлалаа.

	— Дотор нөхөөсөөрөө задарчихсан байна гэж Цэцэнтархийг өгүүлэхэд айлын командын ахлагч

	— Одоо яах вэ? Шинэ дотор хийх үү? гэж асуугаад нүдээ жоотойлгон инээмсэглэж,

	— Шинэ дотор хийгээд нөхчихвөл тоглож болох юм байна гэлээ. Цэрэн

	— Танайх хожсон шүү дээ гэж хэлээд хувцсаа өмсөхийг завдлаа. Цэрэн хожигдсондоо хорсож сэтгэлдээ унтууцсан аж.

	Цэцэнтархи айлд хожигдсон хүүхдүүдийг ажиглаад «үүл сөрвөл бороо, үг сөрвөл хэрүүл» гэгчийг санан болгоомжлохыг хичээж хүүхдүүд рүү хяламхийн хараад,

	— Бидэнд дотор байхгүй. Гадар нь оёхоосоо өнгөрчээ гээд санаа алдаж тэргүүнээ бөхийлгөн бодлогошров.

	Даваа босож шаахайгаараа газар дэвсээд,

	— Наадахыг чинь өнөө өглөө хорь дох удаагаа нөхсөн юм гэж учирлав. Даваа том палигар хөлөө шаахайндаа дэвсэж багтаадаг юм. Айлын командын ахлагч Цэцэнтархийн мөрөн дээр зөөлөн алгадаад царайгаа агшинд хувиргаж, — Танайхан ирэхээрээ биднийг нойлоор хожих юм байгаа биз дээ гээд хүйтнээр жуумалзан инээснээ,

	— Өнөөдөр тоглохгүй бол дараа тоглох шив дээ гэж асуухад, Цэцэнтархи:

	— Дараагийн Лхагва гарагийн гурван цагт ирээрэй гэж хэлэв.

	Хүүхдүүдийн яриа тохирч долоо хоноод дахин тоглохоор болзоцгоож гэр гэрийн зүг явцгаав.

	Клубийн хойд цардмал замаар хүн, машин зөрөлдөн сүлжилдэж автобус хүлээсэн хүмүүс зогсоол дээр дугаарлацгаан, нөхөрлөл командыг хожсон хүүхдүүд буцахаар дугаарлагчдын сүүлд зогсоцгооно.

	Тэдний дэргэдүүр нөхөрлөл командынхан толгойгоо бөхийлгөн урамгүйхэн гэлдэрсээр өнгөрөхөд зарим хүүхдүүд бие биеийгээ тохойгоороо нударч бардан янзтай харцгааж инээдээ барьж ядан жуумалзав.

	Хөх хашааны хаалгаар нөхөрлөл командынхныг цувран ороход цэцэрлэг дотроос Жаргал, Туяа хоёр гарч ирсэн нь муу хэрэг боллоо.

	Тэр хоёр «нөхөрлөл» командын хожигдсоныг мэдээд шоолохоор ирж байгаа нь мэдээжийн хэрэг ээ. Туяа, Жаргал руу харж нүднийхээ булангаар ирмээд толгой дохин хэсэг дуугүй зогссоноо,

	— Та нар хожив уу? гэж ёжтойхон асуугаад нүдээ жоотойлгон инээмсэглэхэд жирийн боловч ихээхэн егөөтэй энэ үгэнд Цэцэнтархийн уур хүрч сэтгэлийг нь бачимдуулав, гэтэл Цэрэн хожигдсон гэсэн янзтай толгой дохих нь Цэцэнтархийг чимхээд авах шиг боллоо.

	Жаргал, Туяагийн үгийг дэмжиж дооглосон байдалтай,

	— Эд нарын гэдэс нь өлссөн байлгүй. Ах л лав өглөөнөөс хойш хоол унд идэж уугаагүй яваа даг гээд инээмсэглэсэн боловч ахынхаа амыг асуучихсандаа сэм гэмшинэ.

	— Жаргал аа чи ганц онолоо. Цатгалан байсан бол хаанаас хожигдох вэ дээ гээд Туяаг инээхэд Жаргал,

	— Туяа хоёулаа явж ширээний бөмбөг тоглоё. Наадуул чинь харьж хоолоо идэг гээд Туяагийн гараас хөтлөөд гүйчих нь хүүхдүүдийг зодчих вий гэж айсан мэт ээ.

	Хүүхдүүд охидын доромжлолыг хүлцэж чадахгүй байсан боловч тэдэнтэй маргахгүйг хичээцгээлээ.

	Нөхөрлөл командын хүүхдүүд гэр гэртээ харихаар явахад гагцхүү Цэцэнтархи, Цэрэн, Болд гурав цэцэрлэгт байгаа штаб уруугаа гэлдрэв «Нөхөрлөл» командын хүүхдүүд пионерын зусланд явсан тул Цэрэн, Цэцэнтархи, Болд гурав өдөрт уйдахдаа зэргэлдээх байшингийнхаа хүүхдүүдийг цуглуулж өөр командын хүүхдүүдтэй тоглодог байлаа.

	Цардмал замын урдах хөх будагтай банзан хашааны дээгүүр өтгөн бургасны сахлаг мөчрүүд нөмрөн унажээ. Хашаа дээгүүр цухуйж байгаа бургасны мөчрүүд салхины аясаар найгахад түүний чөлөөгөөр бяцхан туг намиран хийсэж байгаа нь харагдана. Энэ бол «нөхөрлөл» командын туг юм. Цэцэрлэгийн хашаанд охид олсоор тоглож, жижигхэн хүүхдүүд элсээр байшин барьж тоглоно. Цэцэрлэгийн хашааны баруун буланд соотон чихтэй Банхар гэдэг нэртэй хөгшин нохой чихээ сортолзуулан хэвтэнэ.

	Шонтгор хар хоншоортой энэ нохойг жилийн өмнө нутаг буцсан нэгэн хүн Цэцэнтархид өгсөн билээ. Цэцэрлэгийн хайсан хашаагаар орох гэж байсан Цэцэнтархи,

	— Цэрэн ээ! Ээж чинь дэлгүүрээсээ гараад ирлээ гээд шар царайтай бүдүүн авгайг хуруугаараа зааж,

	— Чамайг хувцсаа бохиртууллаа гэж загнаж магадгүй шүү. Чи хурдан нуугдаж өмдөө цэвэрлээч гэхэд Цэрэн ажиг ч үгүй,

	— Зүгээр хүүхдүүд ээ. Битгий санаа зов, би хариад сайн цэвэрлэчихнэ. Цэцэнтархиа! Би маргааш ахындаа очно. Чи хоршооноос бөмбөгний дотор аваарай гээд халааснаас төгрөг гаргаж Цэцэнтархид өгөөд саарал даавуун өмднийхөө шороог гөвсөн боллоо. Цэрэнд янз бүрийн хувцас байдаг боловч тэр сайхан хувцсаа дандаа өмсөх дургүй юм. Цэрэн ажаагийнхаа хийж өгсөн цэнхэр даалимбан шар ваараас салдаггүй байлаа. Цэрэн олон гоё хувцаснаасаа хааяа хуучивтар саарал өмдөө өмсдөг юм.

	— Хүүхдүүдээ баяртай! гээд явахыг завдтал,

	— Ээжтэй чинь хамт явж байгаа хүн чиний ах чинь уу? гэж Болдыг асуухад, Цэрэн эхтэйгээ хамт яваа хүнийг зэвүүцэнгүй ажаад сэтгэлдээ хадгалагдсан хорслоо нууж чадалгүй,

	— Өрөөл татанхай ийм ахтай байснаас ахгүй байсан нь дээр байх аа гэснээ Цэцэнтархийг зэмлэж магадгүй гэж болгоомжлон ая засаж;

	— Манай аав ээжийн танил болгоны ах гэвэл талаар дүүрэн ахтай болох байх аа. Харин энэ хүн миний юу ч биш гээд жирийн хүн басамжилснаа цагаатгах гэсэн шиг нүдээрээ Цэцэнтархи рүү ирмэж зүүн хөмсгөө дээш өргөн, онигор нүдээрээ инээмсэглээд

	— Баяртай гээд хайсан хашааны булан тойрлоо.

	— Жирийн хүнийг басамжилж тохуурхсан Цэрэнгийн энэ үгэнд эргэлзэж гайхсан Цэцэнтархи ногоон хайсыг чээжээрээ налан зогсохдоо хориод метрийн цаанаас ирж яваа суунги хүнийг ажиглав.

	Суунги хүн эвгүйгээр хазганаж майрганахдаа Цэрэнгийн эхтэй юм ярьж инээмсэглэсээр явна.

	Тэр хүнийг инээх болгонд зузаан уруулын цаанаас өнгөлөг том шүд цайран яралзана. Цэрэн эхийнхээ баруун гар талд хоцорсхийж залхуутайгаар алхах нь зүүн хөлийнхөө гишгэлтэд баруун хөлөн дээрээ дутуу сууж гар дахь таягийнхаа хүчээр биеэ тэнцүүлж ядан явж буй суунги хүнийг хүлээсэн бололтой.

	Өргөн хүрээтэй хүрэн шал, тэр хүний нүүрийг таглаж зөвхөн хамрынх нь үзүүр шилний хүрээнд хавчигдан цухуйж, зузаан уруул, оочид нь армаг тармаг ургасан сахал ил харагдана.

	Цардмал замаар хөндлөн гарч яваа таяг тулсан суунги хүний араас харж байгаа Цэцэнтархид хэд хоногийн өмнө уншсан нэгэн зохиолд гардаг, юм гуйж гудамж хэсэж явдаг татанхай тагнуултай төстэй юм шиг санагдана.

	«Ийм суунги татанхай ахтай байснаас ах үгүй нь дээр» гэж хэлсэн Цэрэнгийн үгийг Цэцэнтархи шивнэн давтсаар

	— Яагаад тэр вэ гэж өөрөөсөө асуусан боловч чухам нарийн учрыг мэдэхгүй учир өөртөө хариулж чадсангүй.

	Хана туурга нь элэгдэж муудсан ганц дан барилгын хоорондуур хазганаж яваа татанхай хүнийг хойноос нь шуналтайгаар харж байсан Цэцэнтархи, нүүр царайг нь ажиглаж чадаагүйдээ харамсан зогсоно.

	 


Хоёр

	ДЭЛГҮҮРТ

	 

	Орон дээр хэвтэж буй Цэцэнтархи уншиж байгаа номынхоо хуудсыг хааяа эргүүлэх нь тод сонсогдож тасалгааны хананд өлгөөстэй хуучин цагны бүдэгхэн, цохилох чимээнээс өөр аниргүй тул Цэцэнтархид хэн ч саад болсонгүй.

	Нөгөө өрөөнд аяга, саваа угааж дуусаад шодон гэзгээ сүлжихээр орж ирсэн Жаргал урт сормуустай алаг нүдээ бүлтийлгэн,

	— Та одоо хүртэл номоо уншиж дуусаагүй юм уу? гэж асуухад Цэцэнтархи хажуулдан хэвтэж, дэрээ засахдаа гараа зангах нь Жаргалыг өрөөнөөсөө хөөх мэт ээ.

	Жаргал толины өмнө зогсож гэзгээ сүлжихдээ номдоо анхаарал тавьж, нүд гүйлгэн уншиж байгаагаа ажиглаад түшлэггүй сандал дээр сууж Цэцэнтархийн давхраатай их бага хоёр нүдийг ажиглан харна.

	Нимгэн цагаан царайдаа зохисон жимбэгэр уруул нь өмөр өмөр хөдөлж, урт нарийхан хуруугаараа номынхоо хуудсыг эргүүлж байгаа Цэцэнтархийг харахад Жаргалын сэтгэлд дарга нарын ярьж байсан үг санагдана. Цэцэнтархийн эцэг сэргийлэх ангийн дарга учир тэднийд сэргийлэгчид ирэх нь олонтой.

	Тэд Цэцэнтархийг аав шигээ ажигч» хурц нүдтэй, сэргэлэн авхаалжтай хүүхэд гэж ярьж байсныг Жаргал олон удаа сонсжээ.

	Цэцэнтархи, зургаадугаар анги төгссөнийхөө дараа зунаас эхлэн сонор сэрэмжийн тухай бичсэн зохиол уншдаг болж, ойлгоогүй зүйлээ эцгээсээ шалгаан асуух нь олонтой.

	Нэг өдөр Цэцэнтархи, өрөөндөө өвчтэй хэвтэж байгаа аавдаа цай халааж өгөөд өрөөнөөс нь гартал Бадрахын орлогч уулзахаар ирлээ.

	Тэр хүн Цэцэнтархийн аавтай мэндлэнгүүт олон жилийн оргодол Бор гэгч хотод ирснийг мэдэгдээд оршин суугчдын гэрээр шалгалт хийхэд тэр хулгайчийн орогнож болох сэжигтэй зүйл гараагүйг мэдэгджээ.

	Цэцэнтархи дутуу хаагдсан хаалганы завсраар энэ бүхнийг сонссон тэр өдрөөс эхлэн Бор гэгчийг эцгээсээ урьтаж илрүүлэх гэж чармайсан боловч урьд өмнө нүдэндээ ч олж хараагүй тэр хүнийг хөл ихтэй хотынхны дундаас хэрхэн олох билээ.

	Учир иймийн тулд Цэцэнтархи хулгайчийг гадна талаас таних арга олох гэж сонор сэрэмжийн талаар бичсэн зохиолуудыг шохоорхон унших боловч ойлгогдохгүй зүйл тааралдах нь олонтой.

	Цэцэнтархийг номынхоо хуудсыг эргүүлж, дэрээ өндөрлөж байгааг Жаргал харангуут самбаачлан,

	— Ахаа хоршоо удахгүй хаана шүү. Та эртхэн явах юм биш үү? гэж асуухад Цэцэнтархи номоо эвхэж дэргэдээ тавиад, «нөгөө өрөөнд байгаа тэр сүсэгтэн Каныш Тембербак Жамбаев гэгч нь баригддаггүй чөтгөр мөн байх нь ээ гэж бодохдоо гүнээр шүүрс алдаж номоо шуналтайгаар харлаа. Цэцэнтархи аавтайгаа хамт загасны дэгээ, хөвүүр утас зэргийг дэлгүүрээс цуглуулах хэрэгтэй байжээ.

	Цэцэнтархи гэрээсээ гарч автобусны зогсоол руу алгуурхан гэлдрэхдээ зөрөх тагнуулч Ершовыг бодох тусам түүний сэтгэл, номдоо яарч байлаа.

	Цэцэнтархи цардмал зам ширтэн бөхийж явснаа, тэргүүнээ өндийлгөхөд зогсоол дээрээс хөдлөх гэж байгаа автобусны моторын яндангаар цайвар, шингэн утаа суунагласаар байлаа.

	Цэцэнтархи гүйсээр автобусанд амжин ороход,

	— Цэцэнтархиа! энд суу гэж нэгэн хүүхэд дуудлаа. Цэцэнтархи автобусанд байгаа хүмүүсийг ажиглан харахад хөх цоохор даашинзтай охин инээмсэглэсээр дахин дуудахад Цэцэнтархи Туяаг таньж мөнгөө хураалгаад түүний дэргэд суулаа.

	Автобусанд хүн цөөхөн бөгөөд бүх цонх нь онгорхой тул сэрүүхэн байв. Автобус алгуурхнаар хөдөлж, нэг буудлаас нөгөө буудал хүрэхэд саяхан сэлүүхэн байсан автобусанд зорчигчид нэмэгдсээр зарим нь зогсоогоороо хоёр хөлийн чилээг ээлжлэн гаргана.

	Цэцэнтархи, Туяа хоёр босож дэргэдээ зогсож байсан авгайд суудал тавьж өгөөд;

	— Эмээ та энд суухгүй юу гэхэд,

	— Гялайлаа. Зуу насалсан хүүхдүүд байна даа гээд нөгөө авгай тэдний суудал дээр тухлан суулаа.

	Автобусны цонхоор замын дагуух байшин, улиас ширэг жирэлзэн хоцорсоор байв. Автобус төв буудалд ирж зогсоход зорчигчид бууцгааж дөрвөн зүг найман зовхист таран алхацгаав.

	Туяа, Цэцэнтархи хоёр автобуснаас бууж их дэлгүүрт орох үед эх эцэг хүүхдүүддээ хувцас тааруулж, толины өмнө зогсоцгоогоод эргүүлж тойруулж харна. Тоглоомын тасгийн шилэн хоргыг шагайж байсан охид хүүхэлдэй авч бие биедээ гайхуулалцах бөгөөд том хүүхдүүд формын хувцас сураглана.

	Туяа, Цэцэнтархи хоёр шалгах ширээний дэргэд ирж авсан юмаа янзлахад, зэргэлдээх ширээн дээр байсан том ваадантай юмыг нэг жаал аваад явлаа. Мөн түүний хойноос баруун нүдэн дороо хиймэл, хөх мэнгэтэй, хянган хамартай. Нэг хүн дэргэдээ байсан улцан шар царайтай жаалд юм шивнээд хаалга чиглэн алхлав. Энэ бүхэн төдий л сэжиглэгдмээргүй боловч Цэцэнтархи хайнгадуухан ажиглав.

	Мэнгэт хүнийг дэлгүүрээс гарснаас хойш Цэцэнтархийн сэтгэлд мэнгэт хүнийг ямар нэгэн газар үзсэн мэт санагдана. Тэр хүний монхор хамрын үзүүр Цэцэнтархийн сэтгэлээс гаралгүй хэдэн агшин өнгөрсний дараа тав хоногийн өмнө дайралдсан суунги хүний хамартай адилхан мэт санагдсан боловч, тэр хүнийг таяг тулаад хазганаж явахыг нүдээрээ үзсэн тул эрүүл чийрэг, мэнгэт хүнтэй адилтгаж болмооргүй.

	— Туяа явах уу? Чи юмаа авч гүйцэв үү? гэж Цэцэнтархийг асуухад Туяа толгой дохин дэлгүүрээс гарахаар хаалга чиглэн алхтал настайвтар нэгэн авгай,

	— Хүүхээ энэ ширээн дээр байсан ваадантай юмыг ямар хүн аваад явав? гэж нэлээд сандрангуй асуулаа.

	— Сая нэг жаал аваад гарсан гэж Туяаг хэлэхэд авгай дэлгүүр дэх хүмүүсийг ажиглан,

	— Дариймаа ... Дариймаа гэж дуудлаа.

	— Аан би энд байна эмээ гэсээр нэг охин олны дундаас гүйн ирж авгайн өөдөөс тунгалаг хар нүдээ хөдөлгөлгүй зогсох нь тэр охин ямар нэг юм эмээгээсээ горьдсон шинжтэй.

	— Юмаа сайн харж байхгүй яав. Хүн аваад явчихсан байна. Юмаа харахаа мартчихдаг, ер нь хүний үгэнд орно гэж байхгүй шүү гэж үглэхэд жаал охин авгайн үгийг төдий л тоосон шинжгүйгээр инээмсэглэн хамрынхаа нүхийг том болгож хэм... гээд инээмсэглэнгүүт тэргүүнээ бөхийлгөн шал ширтэн зогсоно.

	Цэцэнтархи авгайн юмыг хулгайчууд авсан гэдгийг мэдэнгүүт хаалга уруу гүйлээ. Дэлгүүрийн хаалганы дэргэд ноцолдож байсан хоёр жаалын нэг нь нөгөөгөө дэгээдэж унагаагаад хаалгаар гарч зугтаалаа. Үүдэн дээр гарах гэж бөөгнөрсөн хүмүүс шалан дээр ярвайн хэвтэж байгаа жаалыг зэмлэцгээхэд, Цэцэнтархи тэр арчаагүй жаалыг шалан дээрээс өргөж босгоод хаалгаар гүйн гарахад ямар нэг эмэгтэй хүний хараан үглэх нь Цэцэнтархид тод сонсогдов. Шар жаал автобусанд сууж амжсан бололтой. Буудлаасаа дөнгөж хөдөлсөн автобус хурдаа алгуурхан нэмсээр бараагүй болов. Цэцэнтархи хулгайч жаалыг алдсандаа харамсаж автобусны хойноос санаа алдан ширтэн зогсохдоо дэлгүүрт үлдсэн жаалыг санаж гэдрэг буцаж орлоо. Цэцэнтархи тэр жаалыг хулгайч жаалын хамсаатан байж магадгүй гэж бодсоор дэлгүүрт ороход худалдан авагчид сүлжилдсэн уужим тасалгаа хэвийн байдалдаа.

	Цэцэнтархи, Туяаг хайж «саяны жаал оргож амжжээ» гэж бодсоор хүмүүсийн дундуур сүлжин явсаар шалгах ширээний дэргэд ирж зогслоо. Удсан ч үгүй Туяа урам муутайхан ирэхэд Цэцэнтархи,

	— Чи хаачаад ирэв? Нөгөө шалан дээр унасан жаал хаачсан гэж цухалдан асуухад Туяа,

	— Тэр жаал чинь ээжтэйгээ хамт явж байсан юм байна. Гэтэл хулгайч жаал чамайг үүдэн дээр саатуулах гэж тэр жаалыг дэгээдэж унагаагаад зугтаажээ. Шалан дээр унасан жаалын эжий чамайг унагасан гэж бодоод их л хараал зүхэл болж байна лээ гэлээ. Цэцэнтархийг хаалгаар гүйн гарахад ногоон дээлтэй авгай харааж байсны учрыг сая ойлгонгуутаа,

	— Үгүй тэр олон үг ч яах вэ. Харин авгай хаачсан бэ? гэлээ.

	— Сэргийлэхийн хүнтэй хамт явсан.

	— Хаашаа?

	— Мэдэхгүй бодвол сэргийлэхэд очсон байх аа.

	— Чи тэр жаалыг ажигласан уу? гэж Цэцэнтархийг асуухад Туяа,

	— Шар царайтай юу? гэснээ чи мэнгэт хүнийг харсан уу? Тэр лав хулгайч жаалуудын багш нь байхаа гэж хэлэхэд,

	— Чи үүнийг хэнд ч хэлж болохгүй шүү гэж Цэцэнтархи Туяад анхааруулан хэлэв.

	— Хэнд ч мэдэгдэхгүй байж байгаад чи өөрөө барих санаатай байна уу. Жаргал чамайг зунаас хойш... гэтэл Цэцэнтархи Туяагийн үгийг таслан,

	— Тэгсэн ч юм биш. Чамайг пионерын зөвлөлийн гишүүний хувьд даалгасан юм гэлээ.

	— Чи ч пионерын зөвлөлийн гишүүн шүү дээ,

	— Чи надтай маргах гэсний хэрэггүй. Харин Жаргалд болон өөр хүүхдүүдэд дэлгүүрт тохиолдсон хулгайч нарын тухай хэлж болохгүй шүү. Чамайг хэлэхгүй гэж амлавал би чамд одон бөмбөгнийхөө хэрэглэлийг өгнө.

	— Би хэнд ч хэлэхгүй. Чиний одон бөмбөгний хэрэглэлийг авахгүй. Харин намайг дуртай цагтаа тоглож байхыг зөвшөөрнө биз гэж гуйхад Цэцэнтархи дуртай, толгой дохин зөвшөөрөөд,

	— Харих уу даа гэж сулхан хэлээд ширээний дэргэдээс холдож хаалга чиглэв.

	 


Гурав

	ШӨНИЙН ГИЙЧИД

	 

	Цэцэрлэгийн хайсан хашааны хаалгаар цувран гарч яваа хүүхдүүдийн сүүлд Цэрэн толгойгоо бөхийлгөсөөр гарч ирлээ. Цэрэнгийн царайг ажихад зовуурьтай нь илт байв. Энэ бол эсрэг тоглогч долоон номерын довтлогчоос болсон хэрэг юм. Ийнхүү хэдэн агшны өмнө болсон явдал Цэрэнгийн нүднээ харагдах шиг ээ. Хөх чээживчтэй тэр довтлогч замдаа дайралдсан хамгаалагчдыг хуурсаар байлаа. Түүний чадмаг хөдөлгөөнийг харахад хөлийг нь өлмийд өнхөрч байгаа бөмбөгийг тийм ч амархан тогтоож чадахгүй байсан тул нөхөрлөл командын хамгийн сайн авхаалжтай хамгаалагч ч түүнд хууртагдлаа. Бөмбөгөө хөлийнхөө өлмийн хооронд авч яваа тэр довтлогч Цэрэнг хуурах санаатай дөхөж ирэхэд, Цэрэн тосон гүйв. Энэ нь бусдадаа байр эзлүүлэх боломжтой болгох бөгөөд Цэрэн ч хоромхон зуурын зөрөлтдөө хөлийнхөө өлмийгөөр бөмбөгийг дарж тогтооно гэж бодсон. Гэтэл Цэрэнгийн энэ бодол талаар өнгөрч, тэр довтлогч дахин хуурахыг зүрхэлсэнгүй. Айлын довтлогч нөгөө довтлогчдоо бөмбөгөө дамжуулахдаа Цэрэнгийн хөлд таварцаглахгүйг хичээж хажуу тийшээ зайлахыг оролдсон боловч Цэрэнтэй хүчтэй мөргөлдөж бие биеийгээ даран ойчлоо. Цэрэнгийн нүднээс нулимс гарч хөлийнх нь шилбэ янгинан өвдөнө. Хоёр гараараа хөлийнхөө шилбийг базлан тийчилж байгаа Цэрэнг харахад хөөрхийлөлтэй.

	Хүүхдүүд Цэрэнг харангуут тоглолтоо зогсоож гүйлдэн ирээд бие биеэсээ өрсөлдөн «Яав хөл чинь зүгээр үү. Хугараагүй биз» гэж болгоомжлон асууцгаав.

	— Үгүй хөл ч зүгээр гээд Цэрэнг өндийхөд, Цэцэнтархи,

	— Чи хөлөө янзал, тоглолтоос чөлөөллөө гээд хүүхдүүдээ тоглоцгоо гэж хэлэв. Цэрэн хөлийнхөө янгинан өвдөх өвчнийг намдахад арьс нь зулгарсан туранхай шилбэнийхээ цусыг арчаад хамгаалагчаа өөдлүүлэхэд байж ядтал хорслоо. Цэрэн нулимсаа гарынхаа араар арчиж аргаа барахдаа хөлийнхөө хамгаалагч руу үлээв. Цэрэн хазганасаар хувцасныхаа дэргэд ирж суугаад өөрөөсөө зайдуухан байгаа зургийн аппаратыг харж гараа сунгав.

	Цэрэн аппаратаа авч хазганан догонцсоор хэд хэдэн зураг авчээ. Мөн ч азгүй юм боллоо. Хэрэв тэр довтлогч дамжуулаагүй бол миний гараас гарахгүй байсан юм гэж харамсан алхсаар сая сэхээ авч харвал хашааныхаа гадаа ирчихсэн байлаа.

	Шургааган хашааны хүрэн будагтай дааман хаалга онгорхой тул гудамжаар явж байгаа хүмүүст хашааны доторх юм бүхэн ил харагдана.

	Хашааны ихэнх зайг эзэлсэн том байшингийн зэргэлдээ хаяа хаяагаа дэрлэсэн том жижиг хоёр гэр байлаа. Уужим хашааны доторх байдал нэлээд цэмцгэр харагдах нь хашааны эзэн хүний ажилсаг нямбайг гэрчилнэ. Хашааны голд шахам барьсан гэрийн ямбуу бүрээс шинэхэн бөгөөд янз бүрийнхээ угалзаар хүрээлэн эмжсэний гадна бүрээсийг борооноос хамгаалж хөх даалимбан майхан гэрийн дээгүүр татжээ.

	Том гэрээс хэдэн алхмын зайд барьсан жижигхэн бор гэрийн бүслүүр цаваг, бүрээс нь ян тан тохирсон тул эв дүүгүй барьсан цагаан бүрээстэй, хөндий шалтай их таван ханатаас цэмцгэр харагдах билээ. Энэ жижиг гэрт Цэрэн эхийнхээ эгч Долгортой хамт суудаг. Цэрэн эхийнхээ эгчийг ажаа гэж авгайлдаг билээ. Том гэрт Цэрэнгийн эх эцгээс гадна холын хамаатан нэг залуу эхнэрийнхээ хамтаар байлцана. Цэрэн хар багаасаа өнчрөл хагацал үзэж эрхэлсээр хүүхдэд тохиолддог гэрийн новширхуу ажлыг хийж үзэлгүй өссөний гадна, өсгийгөөрөө гишгэсэн майжгий гутал, тохой нь цоорсон дээл ч мөрөндөө углаж үзээгүй билээ. Цэрэн эх эцгийн буянаар тос торго хоёрт умбаж өдий хүрсэн авч бусдыг дээрэлхэн доромжлох зэрэг хөндлөнгийн хүлцэж болшгүй явдлуудаас мянгантаа хөндий өсжээ. Цэрэн зугаа цэнгэл болон биеийн амрыг харж амьдрагч хойд эцэг, төрүүлсэн эхдээ төдий сайнгүй тул Нацагийн эгч Долгортой хамт амьдрах ажээ. Цэрэн бэрийн нэрийдлээр гэрийн ажилд борви нугалалгүй зүтгэдэг эгчийгээ ихэд өрөвдөж, бэр Лхамын ажилд туслахыг хичээвч эх Нацаг, хүүхэд зарцаллаа гэж тархи толгойгүй загнах тул тэрбээр Цэрэн эхийгээ эзгүй хойгуур бэргэнийхээ ажилд туслалцана.

	Бага балчир наснаасаа эхийн өмөг түшиг, энгийн халуун хайр асрамжаас хагацаж өнчирсөн Лхам насанд хүрмэгц амьдралын мөрийг хөөж, айлын бэр болж хадмын гарт өөрийн эрхгүй зарцлагдан өдий хүрэхдээ бэр хүний зовлонг ухаарч сэтгэлийн уй гашууныг хархан нүдний шорвог нулимсаар тайтгаруулж, үнэнч ханиасаа салж чадалгүй сэтгэлийн тамд шаналж байгааг гадарласан Долгор дүү Нацаг, хүргэн Дорж хоёртойгоо Лхамыг өмөөрч хэрэлдэх нь олонтой.

	Дорж, Нацагийн аргыг аялж Цэрэнг өдий хүргэхдээ дагавар хүүдээ сайн боловч хөлчүүхэн үедээ миний хүү гэхээсээ золиг монди гэж хараагаад зогсохгүй хэний зөвшөөрөлгүй мутрын адис хүртээдэг заншилтайн гадна Нацагийг ч адисалдаг бөгөөд харин салж сарнина гэж зүтгэдэггүй байлаа. Ийнхүү хар багаас эхлэн эцгийн ороор орж эцэг болсон Дорж, гаднаас орж ирээд хашааныхаа хаалгыг түгжиж байгаа Цэрэнг онгорхой цонхоор хараад,

	Миний хүү гэрээс хутганууд аваад ир гэлээ. Малын саравчид байгаа үхрийг харсан Цэрэн аавынхаа сайн зан хөдөлчихсөн болохыг мэдлээ.

	Доржийн хувийн мухлагийн орлого, зарлагаасаа их байвал ааш зан нь хөнгөн тэрэгний нум шиг уяхан болчихдог ажээ.

	Ойрмогийн хэдэн өдрийн турш Доржийнд хөл үймээн нэн элбэгшиж хонь үхэр ч хөдөөгөөс өдөр бүр ирдэг болж, нэг өдөр хэдэн үхэр авчирсан залуу, Доржтой мухлагийн өрөөнд уулзаж цаг гаран ярилцлаа. Цэрэн мухлагийн өрөөнд орхисон номоо авахаар орох гэтэл үүдний шилэн цонхонд татсан хөшигний завсраар нөгөө залуугийн цайвар царай тод харагдаж, залуу Доржтой юм ярьж суухдаа Доржоос авсан бичгээ дөрөв нугалаад халаасандаа хийж байлаа. Тэр залуу Доржид ойртоод,

	Удахгүй хувийн мухлагийг үйлдвэр артелийн үйлчилгээнд хоршоолох гэнэ. Маргаашаас хэдэн үхэр орж ирнэ, түүнийг хурдан борлуулаад авбал учир бий шүү гэж хэлэхэд, Дорж залирхаг нүдээ аньсхийгээд залууг харж инээмсэглэнгүүт,

	— Үүнээс хойш амархан хоол олж ходоодоо борлуулахгүй байх. Нэгэнт бяд үйлчилгээний артельд хоршоологдоно гэдгийг мэдсэн болохоор одоохон самбаачилж хэд гурван төгрөг ахиухан олоод авчихвал учир бий гэлээ. Цэрэн үүдний бариулаас барьж байсан гараа авч тэр хоёрын яриаг чагнан зогсов.

	— Зарим танилуудын ярихыг сонсвол үйлчилгээний артельд хоршоологдохгүй өөр арга зам хайх хэрэгтэй гэлцэнэ.

	— Аминдаа арчаагүй муусайн юмнууд тэгж тэвдэж байгаа юм. Харин бид хоршоологдох хэрэгтэй. Тэгээд идээ будаа, ногооны мухлаг гаргаад авбал энд тэндээс үнэ хямд юм олоод борлуулаад байхад биднийг хэн сэрдэх вэ? Ингэж сүйхээтэйхэн хөдөлбөл үхэн үхтэлээ идчих юмтай болно. Одоо ажил хийнэ гэдэг чинь маргааш үе мөчгүй болж нөгөөдөр хүний гарт орно гэсэн үг. Тэгэхээр биеийн амраар нь үйлчилгээний артельд хоршоологдоод илүү дутууг нь нааш цааш нь болгож байсан нь дээр.

	— Тэгэхээр үйлчилгээний артельд орох нь зүйтэй юм биз дээ.

	— Орно, орсон хойноо аргыг нь олж учрыг нь тунгаах хэрэгтэй. Тэгэхдээ гэнэдэж л болохгүй шүү. Хоршоологдсоноос хойш олны хараанд байна гэдгээ мартаж болохгүй,

	— Та андтай энэ тухайгаа ярьсан уу? гэхэд Дорж,

	— Цаадах чинь миний үгнээс зөрж үзээгүй юм. Тэгээд одоо цаг сүрхий болсон энэ үед хөгшин ханагарын үгнээс зөрнө өө тэр ёсонд үгүй хэрэг гээд орсгор шүдээ ярзайлган инээсээр суудлаасаа бослоо. Цэрэн мухлагийн өрөөнөөс гарч гэртээ орж ирээд тэр хоёрын яриаг тунгаан бодсоны эцэст ямар нэг хуйвалдагчид байгааг мэдэж, тэднийг нууцаар ажиглаж хожим Цэцэнтархийн аавд хэлж илрүүлнэ гэж бодлоо.

	Махныхаа хувийн мухлагийг хоршоологдохоос өмнө ахиухан юм олох гэж танил талын сүйхээнүүдтэйгээ шаламгайлан уулзаж хөдөөгөөс хонь үхэр авчруулан мөнгөний хойноос өдөр шөнөгүй хөөцөлдөж байгаа эцгийнхээ бодлыг мэдсэн Цэрэн хашааны саравчинд уяатай үхрийг харж ямар хүн ирсэн бол доо гэж болсоор шөвгөр үзүүртэй хутганууд барьсаар мухлагт ороход мухлагийн төмөр шалаар махны цус гоожин урсана.

	Том бахим өлгүүрт өлгөгдсөн үхрийн гуя шулж байсан Цэрэнгийн ах хутгаа лангуу руу чулуудаад,

	— Аль вэ? наана чинь олигтойхон юм байна уу гэсээр хутгануудыг авлаа. Дорж зэргэлдээх өрөөнд хүнтэй ярьж байснаа гарч ирээд саяхан алсан үхрийн махыг үзэж байснаа,

	— Овоо юм шив дээ. Өнөөдөр худалдаж дуусахгүй бол доод зоорь луу хийгээд нөгөө утсаа оруулаад цахилгаан сэнсэнд нь холбочхоорой гээд Цэрэн рүү эргэн харж цахилгаан нууцгайлан ашигладгаа мэдэгдчихсэндээ унтууцан бухимдахдаа,

	— Наад шалаа арчихгүй, юугаа хараад гөлөрч орхив гэж зандрахад, хамар эрвэгнүүлсэн бөөлжис цутгам архины эхүүн үнэр мухлагийн жижиг өрөөнд нэлхийв.

	— Наадахаа шалавхан арчихгүй юу гээд барьж байсан туухайгаа лангуу руу чулуудаад өрөөндөө эргэн ороход шалаа бөгтгөнөн арчиж буй Цэрэнгийн чихнээ гадаа дугаарлаж байгаа хүмүүсийн «мухлагаа онгойлгооч, бороонд нэвширчихлээ» гэж шуугилдах нь тод сонсогдоно. Цэрэн өөрийн хэрээр олныг эргэцүүлэн бодож мухлагийн шалыг цэвэрлээд,

	— Ааваа мухлагаа онгойлгох уу гэлээ.

	— Хүнтэй арав таван үг яриулахгүй яачихсан юм бэ? хашраагаад өгнө шүү гэж хашхичих нь Цэрэнгийн толгой дээр аадрын аянга дуугарахтай адил аа. Төдий л удалгүй нөгөө өрөөнөөс Дорж аргадангуйгаар,

	— Цэрээн наашаа ороод ир гэж дуудав. Цэрэнг өрөөнд ороход дээвэр шиг нударга унжуулсан, ширвээ сахалтай залуу хоймор сууж байлаа. Тэр залуу Доржоос мөнгө тоолон авч түрийвчдээ хийгээд суудлаасаа босож, 

	— Дорж оо! одоо жаахан унтчих. Бид орой ирнэ гээд гарлаа.

	Дорж гуйван дайван босоод орон дээрээ хэвтэж дэрээ засаад, 

	— Миний хүү урд гэрт ороод эгчдээ мах татаж бууз хий гэж хэлээрэй гээд дэнхгэр том толгойгоо дэрэн дээрээсээ дааж ядан өндийлгөөд,

	— Нааш ир миний хүү гэлээ. Цэрэн Доржид очиход Дорж түүний зулай дээр үнсээд,

	— Миний хүү мухлагийн шаланд байгаа зооринд цахилгаан сэнс тавьж нууцаар залгадаг гэж хүнд ярьж болдоггүй юм шүү. Хэрэв хүнд хэлчихвэл аав, ээж хоёрыг чинь торгоно. Тэгээд ч зогсохгүй...гэснээ миний хүү аав ээж хоёртоо юунаас ч илүү хайртай, тийм ээ гээд дахин үнсэхэд Цэрэн толгойгоо дохиод босоход «тэгнэ байхаа» гэж бодсоныг Дорж хэрхэн мэдэх аж.

	Доржийг хувийн мухлаг гаргах болсноос хойш тэднийхээр хүмүүс ирэх нь олширч, хөдөөгөөс ирсэн хүмүүс шөнөжин наргиж хонодог заншилтай бөгөөд Цэрэнг өрөөндөө оруулдаггүй. 

	Цэрэн танихгүй залууг явсны дараа гэртээ орж ирэхэд эх Нацаг дэлгүүрээсээ ирээгүй байлаа. Нацаг үйлдвэрийн барааны ... дугаар дэлгүүрт худалдагчийн ажилтай юм. Тэнгэр бүрхсэн үнсэн цайвар үүлс уулын оройтой ороолдсоор үл мэдэг нүүж, шивэрч байсан бороо шаагьж эхлэв. 

	Цэрэнг хагалсан модоо пиндээ оруулах гэж байхад Нацаг хашааны хаалга савласаар орж ирлээ.

	Уухай тэгээд бөгс өндийнгүүт мод хулгайлна уу. Хийх юм чинь олдохгүй бол голын захаас зомгол түүж цаад хөгшин чавганцдаа өгөхгүй юү гэхэд Цэрэн эхийнхээ өөдөөс,

	— Пинд...гэтэл Нацаг Цэрэнгийн үгийг тосон авч,

	— Тэгээд хүний өөдөөс хэдэрлэнэ дээ гээд Цэрэнгийн бөгс рүү өшиглөх гэснээ больж, хөндий шалтай гэрийнхээ шатыг хатуу шаахайныхаа хоншоороор өшигчсөөр орохдоо,

	— Юугаа хараад гөлөрчихөө вэ? Наад модоо бороонд норчихоос нь өмнө пинд оруулчхаач гээд гэртээ хараал тавьсаар орлоо.

	— Гадаах модыг борооноос өмнө оруулчихгүй, юу хийж байсан юм бэ? Аяганы чинээн хүүхдийг юм л бол зарж байх шүү.Тарч тэр мод пинд оруулж хураа. Хүүхэд норчихоос өмнө гэрт оруул гээд Цэрээн наашаа орж ирээд хувцсаа соль гэж Нацагийн хашхичих нь гэрээс тод сонсогдоно. Гэрийн хаалга онгойж Цэрэнгийн бэргэн эгч гарч ирээд,

	— Миний дүү гэртээ ор, норчихно гээд газраар тарчихсан хагалсан моднуудыг бөөгнүүлж гар дээрээ өргөв. Цэрэн тэвэр дүүрэн мод пинд оруулангуутаа,

	— Ээжээ би бага гэрт орлоо гээд бэргэн эгчийн дэргэд ирээд хагалсан модноос зөөлцлөө.

	— Дүү минь ор ор. Ээж чинь гараад ирвэл эгчийг нь зодож магадгүй гэхэд Цэрэн эгчийнхээ гуньхарч тамирдсан нүдийг харж,

	— Үүнийг л оруулаад гэртээ орно гээд модноос зөөлцсөөр байлаа.

	Лхам, Цэрэнгийн ажилч хичээнгүйг хоёр жилийн. өмнөөс эхлэн мэдсэн тул түүнийг ажил хийж байхад нь хориг тавиад нэмэргүй гэдгийг ойлгож Нацаг л битгий гарч ирээсэй гэж сэтгэлийн чанадад болгоомжилно. Цэрэн хийсэн ажлаа дуусахаас нааш гэртээ орохгүй нь мэдээж байжээ.

	Шиврээ бороо ширүүссээр үдшийн бүрий харанхуйгаар солигдож, гялайж цайх одгүй тэнгэрт гал могой мэт цахилгаан мурилзан цахилж, тэнгэрийн дуу алсад замхарна.

	Үдшээс авхуулан хий холхисон Цэрэн, ганц хоёр бууз чимхсэн болоод ажаагийндаа орлоо. Долгор Цэрэнг орж ирэнгүүт зуухан дээрх хоолоо авч шалны өрөн дээр тавиад.

	— Миний хүү хоол идэх үү? гээд шургуулгаас аяга гаргав.

	Долгор жил гарангын өмнө дүү Нацагтай хэрэлдэж «Ишиг эврээ ургахаар эхийгээ мөргөнө» гэгчээр «Хөмлийн хүчинд өндийж, хүний ачид бойжоод» намайг өтөлсөн хойн минь зарцлах гэнээ. Чамд яасан ч зарцлагдахгүй. Хөгшин болсон хойноо чиний тогоог барьж хөлсөө дуслуулсанд орвол хотол олондоо хүч хөдөлмөрөө өгсөн дээр гээд нэгэн үйлдвэрт цэвэрлэгчээр ажиллах болсон тэр өдрөөс эхлэн Нацаг эгчийгээ тээршээх боловч эрхгүй эх нь юм хойно төрүүлсэн хүү Цэрэнгийн аяыг дагасаар хашаанаасаа хараахан хөөж чаддаггүй байжээ.

	Цэрэн хоолоо идээд орой дээрээ хэвтэж ном уншиж байтал зэргэлдээх гэрээс Нацаг дуудлаа. Хэвтэх гэж байсан Долгор,

	— Үхээрийн алмас чинь хүүхэд амраахгүй гуаглаад байх нээ. Хойно хүн ирсэн байна лээ, бодвол ... гээд ороо засан бэгцгэнэхэд Цэрэн орноосоо босож номоо шалны өрөн дээр тавиад,

	— Ажаа та унтаж бай. Би орчхоод ирье гээд гарлаа.

	Саяхан жигнүүрээс гаргасан буузны үнэр Цэрэнгийн хамарт ханхийж цагаан толгойтой орон дээрээ ялбийн хэвтэж байгаа Нацаг зузаан уруулаа цорвойлгож тамхиныхаа утааг амнаасаа гарган үлээхэд цайвар утаа гэрийн агаарт бие биетэйгээ ороолдон замхарч, гэрт тамхины нялуун үнэр дүүрчээ.

	— Миний хүү хоолоо ид гэснээ, урдаар наад буузаа хойш нь оруулаад өгчих гэж хэллээ. Нацагийг уруулаа хөдөлгөх болсонд эхийн амнаас архины үнэр нилхийнэ. Цэрэнг байшинд ороход цонхныхоо хөшгийг татаж байсан Дорж Цэрэн рүү хяламхийн харснаа,

	— Миний хүү буузаа наанаа тавьчих. Одоо орой боллоо. Орж унт даа гэж хэлэхэд орон дээр хэвтэж байсан суунги хүн босож залхуутайгаар суниав. Тэр хүн орноос босож, эгц шулуун хөлөө алгуурхан зөөж гишгэсээр жижигхэн ширээний дэргэд суухад, Цэрэн нэлээд гайхан зогсов.

	Цэрэн өвчинд хэлмэгдсэн суунги хүнийг дамын худалдаачин гэж бодож байсан боловч түүний сэтгэлд өөр нэгэн зүйл давхцан бодогдов.

	«Энэ хүн гудамжид явахдаа хазганадаг байтлаа, яагаад сая эрүүл хүн шиг алхах болов оо» гэж бодовч Цэрэн өөрийнхөө асуултад хариулж чадсангүй. Мөн өдөр ирсэн залуу сахлаа хусаж европ хувцас өмсөөд зангиа зүүж, халимгаа тосолсныг харахад оюутан гэлтэй. Цэрэн энэ бүхнийг сонирхох тусам түүний сэтгэлд «Эд яагаад царайгаа хувиргаж, хувцсаа сольж, хүний нүднээс нуугдсан шинжтэй байдаг билээ Хулгайч хүн л юм бүхнээс нуугдмал байдаг гэлцэнэ. Тэгвэл эд нар хулгайч уу? гэж бодохдоо Зөвлөлт засгийн үед нударган эцэгтэйгээ тэмцэн байгаад амь үрэгдсэн нэгэн пионерыг саналаа. Цэрэн жижигхэн ширээн дээр буузаа тавиад зэргэлдээх өрөөнд орж, энэ бүхнийг бодон хаалганы завсраар зурваслаж харанхуйг гэрэлтүүлсэн гэрлийн зүг мяраав.

	Цэрэнд өрөөний доторх яриа тод сонсогдох авч тэд Цэрэнгийн мэдэхгүй хэлээр ярилцана. Цэрэн тэдний яриаг чагнаж хэг ёг гэсэн үгнүүдийг амьдралдаа анх удаа сонсжээ.

	Цэрэн хаалганы завсраар ширтэн “Би эднийг ямар улс болохыг заавал мэднэ дээ” гэж бодохдоо хөмхийгөө зууж зургийнхаа аппаратыг саналаа. Цэрэн эдний зураг хэзээ нэг цагт хэрэгтэй болно гэдгийг мэдэв.

	Цэрэн гэрээсээ аппаратаа авч, онгорхой орхисон хаалга уруугаа чимээ гаргахгүйг хичээн гэтсээр алхлав. Хаалганы завсраар тэдний зургийг авах бололцоогүй учир Цэрэн хагархай шилтэй цонхныхоо нүхийг ашиглахаар шийдэв. Энэ бол Цэрэнгийн эцсийн найдлага юм. Цэрэн ширүүн бороонд нүдүүлсээр цонхны эрмэгт хүрэхэд цонхны хөшиг өрөөний доторхыг халхалжээ.

	Цонхны тавцан дээр эгнүүлэн тавьсан цэцгийн саванд хөшигний өрөөсөн үзүүр тохогдсоныг Цэрэн ашиглахаар шийдлээ.

	Цэрэн тэр зайгаар нүд цавчилгүй харсаар хянамгайлан ажиглахад, хананд өлгөсөн толиноос ойсон гэрэл өрөөг тодхон гэрэлтүүлж өрөөнд байгаа гурван хүний царай тод харагдана. 

	Цэрэн аппаратаа нүдэндээ ойртуулахад суунги хүний дүрс аппаратад тодорлоо. Цэрэн аппаратынхаа хүйтэн товрууг дарахад гар нь салгалан чичирч, тас харанхуйн дунд гэрийн хаалга дуугарч, Нацагийг гэрээс гарч ирэхэд. Цэрэнгийн дотор палхийж одоо яана гэдэг ганц бодолд дарагдав. Ганц ч одгүй тэнгэрээс асгарч буй бороонд Нацагийн харлан харагдах дүрс Цэрэнд улам ойртсоор байна.

	«Ингээд баригддаг байжээ. Эд намайг бариад яах бол. Би пионер шүү дээ Зоригтой байя» гэж бодов.

	Эх орон ард түмнийхээ төлөө дайны гал, утаанд хатуужин зоригжсон Зөвлөлтийн пионерууд шиг... Павел Морозов шиг үнэнч шударга, зоригтой байх нь пионер бүхний тангараг юм. Энэхэн зуурт Цэрэн элдвийн юм бодов. Цэрэн багшийнхаа хэлсэн үгийг санаж амандаа «Шударга явбал гэгээн, хуурамч байвал харанхуй» гэж шивнээд байшингийн хананд ар нуруугаа шахсаар доошоо суулаа. Нацаг гэр тойрч пингийн үүдний дэргэд ирсэн болохыг Цэрэн мэдэнгүүт амьсгаагаа хурааж хамрынхаа нүхээр зөөлөн амьсгалав. Цэрэнгийн зүрх айж сандарснаас болж хүчтэй цохилж эгшин өнгөрөх дохоос нүднээс нь нулимс өөрийн эрхгүй гарлаа.

	Цэрэн дээлийнхээ ханцуйгаар нулимсаа арчаад үхсэн ч би эдэнтэй хуйвалдахгүй гэж шивнээд газраас өндийж байшингийн хана налан зогсов. Нацагийн харласан дүрс харанхуйд бараантсаар Цэрэнд ойртон ирлээ.

	 


Дөрөв

	БИЧГИЙН НУУЦ

	 

	Шөнөжин орсон борооны үүл өглөө болмогц арилж тэнгэрийн хаяанаа бөртийх ч үүгүй цэлмэв.

	Үүлгүй тэнгэрт дүүжлэгдсэн мэт наран цаг өнгөрөх тусам халуун илчээ нэмсээр байлаа. Сүрэн, Болд хоёр болзсон цагтаа ирэхэд Цэрэн Цэцэнтархи хоёрын аль нь ч ирсэнгүй.

	Цэрэн Цэцэнтархи хоёрыг хүлээж ядсан Сүрэн, Болд хоёр аргаа барахдаа бөмбөг өшиглөв.

	— Болд оо! Цэцэнтархийнд очих уу? Арван цаг өнгөрлөө гэж Сүрэнг хэлэхэд Болд,

	— Тэгсэн ч яах вэ гэлээ Сүрэн бөмбөгөө хөлөөрөө тогтоогоод,

	— Болд оо! Цэцэнтархи байшингаасаа гараад ирлээ гэж хашхирав. Цэцэнтархи гүйсээр хайсан хашааны хаалгаар оролгүй, хашааг давж байхыг Сүрэн хараад,

	— Хүүш чи чинь яаж байна? гэж хашхирсан боловч хожимджээ. Цэцэнтархи хайсан дээгүүр үсэрч, сахлаг бургасны өтгөн мөчрийг гараараа өргөсөөр, Т маягийн жижигхэн ширээний дэргэд очиж суухад, Сүрэн, Болд хоёр түүний хажууд зэрэгцэн суув.

	Цэцэнтархи, тэр хоёрыг ээлжлэн хараад,

	— Сүрээн! Чи хүүхдүүдийг тосож авах болох нь дээ гээд хэдэн агшин өнгөртөл дуугүй суулаа, Цэцэнтархи ямар нэг зүйлийг хүүхдүүдтэй зөвлөхдөө тэднийг шахаж шаарддаггүй тул хүүхдүүд Цэцэнтархийн үгнээс зөрдөггүй байжээ. Пионерын зуслангаас ирэх командынхаа хүүхдүүдийг угтах үүрэг ганцхан Сүрэнд оногдсон тул Сүрэн ч татгалзсангүй. Гэтэл Цэцэнтархи өөрийнхөө шийдвэрийг өөрчлөөгүй бол Сүрэнгээс өөр хэн ч хүүхдүүдийг угтах боломжгүй байлаа.

	— Сүрээн! командынхныг угтаж аваагүй бурууг сүүлд нь би хүлээе. Болд оо! Чи одоо Цэрэнгийнд очоорой гээд ширээн дээрх зузаан номын завсраас төдий л гүйцэд хатаагүй үл мэдэг чийгтэй гэрэл зургуудыг гаргаж Болд, Сүрэн хоёрт өглөө.

	Гэрлийг тааруулж чадаагүйгээс бүдэгхэн гарсан тэр зургийг харахад өөд өөдөөсөө харж суусан гурван хүний зураг байлаа. Тэр хүмүүсийн нүүр царай бүдэгхэн тул зөвхөн тоймлох төдий.

	Гурван хүний дунд аяга бариад сууж байгаа хүний бүдэгхэн дүрсийг ажиглаж байсан Болд,

	— Элтээр Цэрэнгийн ээжтэй хамт явж байсан суунги хүнтэй яасан адилхан юм бэ? гээд Цэцэнтархийн өөдөөс нүднийхээ зовхийг ч хөдөлгөлгүй ширтэх нь мөн үү гэж асуусан мэтээ.

	— Наадах чинь бидний таньдаг хүмүүсийн зураг байгаа юм. Харин үүнийг яаж унших вэ? Энэ бичгийг уншиж чадвал эднийг ямар улс болохыг мэдэж болно гээд ярайсан тооны зургийг Болдод өглөө Сүрэн, Болдыг барьж байгаа тоотой зургийг харж нэлээн гайхан Болд, Цэцэнтархи хоёрыг ээлжлэн ажиглаад,

	— Энэ ямар учиртай юм бэ? гэж асуухад Цэцэнтархи,

	Эд нар цөм хулгайчид гэхэд тэр хоёр зэрэг шахам

	— Яагаад тэр вэ? гэж гайхан асуув.

	Цэцэнтархи суудлаа засаж суугаад ширээ тохойлдон,

	— Өчигдөр суунги хүний нэг найз нь Дорж гуайд үхэр авчирч өгсөн байна. Тэр залуу, Дорж гуайнд орой ирэхдээ гурвуулаа иржээ. Тэгээд тэд шөнөжингөө наргиж хоносны гадна, суунги хүний хөл эрүүл болохыг Цэрэн ажигласан байна. Цэрэн өглөө гэрээ цэвэрлэж байхдаа мухлагийн өрөөнд байдаг аавынхаа орон дороос нэг бичиг олжээ.

	Эднийг хулгайч гэдгийг хэн мэдсэн юм бэ? Цэрэнгийн аав худалдаачин хүн шүүдээ. Бас Дорж гуайн танилууд ч дамынхан гэж Болдыг хэлэхэд Цэцэнтархи дэлгүүрт тохиолдсон явдлыг дэлгэрэнгүй ярилаа. Цэцэнтархийн яриаг шунамхайран сонсож суусан Сүрэн.

	— Энэ зургийг яаж аваав? гэж шохоорхон асуув.

	— Цэрэн урьд шөнө хагархай цонхоороо шагайж байж л авсан гэнэ. Тэгтэл Цэрэнг зургийнхаа аппаратын товрууг дарж байхад Нацаг гуай гэрээсээ гарч иржээ.

	— Тэгээд Цэрэнг... гэж Болдыг асуухад Цэцэнтархи.

	Цэрэн баригдвал яг л Павел Морозов шиг зоригтой байя гэж шийдээд зогсож байсан газраасаа нэг ч алхам хөдлөөгүй гэнэ. Гэтэл Нацаг гуай пиндээ ороод эргэж шүү... Сүрэн,

	— Цэрэн тэгээд хаачсан бэ? гэж асуугаад суудлаа засаж ширээнийхээ буланг тохойлдоод Цэцэнтархийг ширтэв.

	— Цэрэн өглөө манайд ирж аппаратаа өгөөд явсан. Би ээж аав хоёрыг ажилдаа явахаар нь зургаа угаагаад ирж байгаа нь энэ дээ гэхэд Болд,

	— Жаргал мэдсэн үү? гэж асуулаа.

	— Жаргал өчигдөр зуслан уруу Туяагийнд очихоор явсан өнөөдөр л ирэх байх гэхэд тэр гурвын хэн нь ч дуугарсангүй, нэлээд хэдэн минут өнгөрөөв.

	— Нэгд энэ бичиг бидний гарт орсон болохоор тэднийг ямар ажил хийж байгааг мэдэж болно. Хоёрт Болдоо чи одоо Цэрэнгийнд оч. Цэрэн чамайг хүлээж байгаа. Чи Цэрэнтэй хамт мод хөрөөдөж тэднийд орж гарч байгаа улсыг сайн ажиглах хэрэгтэй. Гуравт энэ бол бүлэг хулгайч учир тэдний үүрийг олох хэрэгтэй. Харин үүрийн эзэн нь Мэнгэт суунги хүн үү аль өөр хүн байна уу? гэдэг л мэдэгдэхгүй байна гэхэд Сүрэн гайхсан нүдээрээ Цэцэнтархийг ширтсээр,

	— Хулгайч нарын үүр гэж юу байдаг юм бэ? гэж сонирхон асуув. Сүрэн нуруугаар намхан боловч одоо арван зургаа хүрч байгаа, ямар нэг юм сонсвол түүнийхээ ул мөрийг олохоос нааш салдаггүй заншилтай,оньсого тааварт төдий л удаан бодож түгдэрдэггүй бөгөөд нөхөрлөл командын хүүхдүүдийн дотроос хамгийн ах настай нь байлаа. Сүрэн өвчний учраас нэг жил завсардсан тул одоо Цэцэнтархитай нэг ангид сурдаг байжээ.

	— Хулгайчид цугларч хулгайлсан юмаа нууж агуулдаг газрыг хулгайч нарын үүр гэдэг юм гэж Цэцэнтархи хэлээд,

	— Хэрэв хулгайч нарын толгойлогч нь мэнгэт суунги хүн байсан бол өнгөрсөн шөнө Дорж гуайнд ирэхдээ яалаа гэж энэ нууц бичгийг...гэж асуухад Болд,

	— Мэнгэт суунги хүн хоёр хоногийн өмнө нууц бичгээ өөр хүнээр өгч явуулаад өөрөө сүүлд нь ирсэн байж болохгүй гэж үү? гэлээ. Сүрэн нэлээн бодлогошрон сууж байснаа толгойгоо тохин ямар нэг юм амандаа шивнээд шүүрс алдав.

	— Сүрэн ээ! Чи юу бодоод гиюүрч орхив оо гэж Цэцэнтархи гайхан асуугаад,

	— Бие чинь муу байна уу? гэлээ.

	— Харин надад ганц юм бодогдоод байна.

	— Чи юу бодоов Бид хоёртой зөвлөөч гэхэд Сүрэн Болд уруу эргэн харж толгойгоо тохиод,

	— Зөвлөөд байх юм биш. Энэ хулгайч нарын бараан сүүдэр бидний амьдралд тусах ёсгүй. Харин тэдний эцсийнх нь сүүдэр үүрэн дэх ханан дээр л тусна.Тийм болохоор тэднийг үүрээр нь олох хэрэгтэй юм гэж бодож байна гэлээ.

	— Чиний бодож байгаа зөв. Харин одоо цаг гарздаж болохгүй. Болдоо чи Цэрэнгийнх рүү яв. Бид хоёр энэ бичгийг уншихыг бодъё гэж Цэцэнтархийг хэлэхэд Болд түүний өгсөн даалгаврыг биелүүлэхээр явж. цэцэрлэгт Сүрэн, Цэцэнтархи хоёр үлдэв.

	— Сүрэн ээ! Энэ тоонуудыг үсгээр орлуулж болох болов уу? гэж асуухад Сүрэн,

	— Хулгайчид тоогоор бичсэн нь үсгийг орлосон байж таарна даа гээд халааснаасаа цаас гаргаж ширээн дээр тавиад:

	— Орлуулаад үзье гэж итгэлгүйхэн хэлэв.

	Цэцэнтархи ширээний дор газар ухаж суулгасан нууц харцаганаасаа үзэг бэх гаргаад ширээн дээр тавив. Тэр хоёр тоогоо орлуулах ажилд орж нэлээн минут өнгөрсний дараа Цэцэнтархи орлуулсан үсгээ эвлүүлж уншаад гайхаж сууснаа тооныхоо зургийг бичигтэйгээ тохируулж,

	— Сүрэн ээ! Чи хараач ямар ч утгагүй өгүүлбэр болчихлоо гээд «Сие санги сюм солгод сэнэ салуд сэл саюлгү» гэж уншив.

	— Ямар сонин юм бэ? үг бүхэн С-зэр эхэлж„ мөн латины дээрээ цэггүй «?» «u» хоёрыг хэрэглэсэн байна шүү. Яаж уншина даа гэж хэлээд санаа алдахад Цэцэнтархи,

	— Хулгайчид заль зохиолоо ч мултарч чадахаасаа өнгөрсөн. Тэдний бүх нууц энэ бичгээс олдоно. Тэгээд ёстой “нуувч нуруу нь ил, далдлавч дал нь ил гарна” гэгчээр болно доо гэж хэлээд Сүрэнгийн цэнхэрдүү гурвалжин нүдийг ажиглав. Нууц бичгийн увдисыг олох гэж махран суугаа Цэцэнтархи, Сүрэн хоёрын дэргэд нөхөрлөл командын нууцыг хадгалж штабыг нь охидоос хамгаалж байдаг хөгшин банхар тэр хоёрт туслах гэсэн мэт үе үе гиншин эвшээж соотон чихээ хулмайлган хэвтэнэ. Сүрэн,

	— Цэцэнтархи...гээд долоовор хуруугаа гозойлгон хэдэн агшин бодолхийлэн зогсох нь бүтэн жил болох шиг удаан. Ийм чухал үед агшин бүр алтнаас үнэтэй билээ. Сүрэн толгойгоо маажлан,

	— Эхлээд...гээд дахин дуугүй боллоо,

	— Тэгээд эхэлсэн юманд чинь төгсгөл байна уу? гэж Цэцэнтархийг уцаарлахад.

	— С-ийн оронд С-ээс өөр ямар нэг гийгүүлэгч орлуулж болох юм гэлээ

	— Хэрэв эгшгээр эхэлсэн үг байвал бас гийгүүлэгч нэмээд байх уу?

	— Эгшгээр эхэлсэн үг гэж бодвол С-ийг нь хасаж орхихгүй юу.

	— Би чиний хэлснийг зөвшөөрлөө. Харин дээрээ цэггүй «(i)» «u»хоёрыг яах вэ? гэж асуусан нь Сүрэнг мухардуулсан боловч үнэн хэрэг дээрээ “гал унтраах гээд тос хийлээ” гэгчээр мухардмал байдлыг амжилтад хүргэж Сүрэнг баярлууллаа.

	— Харин энэ бичигт урт, өгсөх, уруудах хос эгшгүүд болон дагаврууд алга байна. Иймд латины “u” дээрээ цэггүй «i»-гээр төлөөлүүлэн хэрэглэсэн байж болно. Ер нь өгүүлбэрт урт эгшиг, хос эгшиг болон ямар ч дагаваргүй үгээр өгүүлбэр бүтэх нь маш ховор шүү дээ гэж Сүрэнг хэлэхэд Цэцэнтархи түүний саналыг зөвшөөрөн дэмжлээ. Тэр хоёрын элдвийг сараачин суухад цэцэрлэгт нам гүм зөвхөн үзгийн чахралт үл мэдэг сонсогдоно.

	Цэцэнтархи баярласандаа суудлаасаа босож,

	— Чи хараач өнөөх чинь ийм үг боллоо гээд Сүрэнгийн мөрөн дээрээс угзраад,

	— «Бие данги, юм бэлэн болгоод энэ залууд хэл. Аюулгүй» гэжээ. Сонсов уу? Эднийг аюулгүй тайван байхад нь барих хэрэгтэй. Бас...гэтэл,

	— Бас аавд чинь хэлэх үү? гэж Сүрэн шулганан асуув.

	— Эрдмийн цуглуулга хийсэн хүн өөрөө хамгаалдаг шүү дээ. Тийм болохоор бид өөрснөө олж илрүүлэх болно гэж Цэцэнтархи татгалзан хэлэв.

	— Аавд чинь хэлэхгүй бол оргүй алдахад хүрнэ шүү.

	— Уул үзээгүй хормой шуух ус үзээгүй гутал тайлах гэгчээр зөвхөн энэ нууц бичгийн доторх үгээр хулгайч нарыг батлах эд мөрийн баримт хийнэ гэдэг бол хомсхон байна. Хулгайч нарыг үүрээр нь илрүүлээд тэдний хийсэн бузар хэргийг батлах гэвэл энэ бичиг чинь юу ч болохгүй. Тэд яаж ийж байгаад энэ бичгийг өөрсдөөсөө булайруулчихна. Иймд гэмт хэрэгтнүүдийг илрүүлэх баримт хэрэгтэй шүү дээ.

	— Дэлгүүрээс авгайн юмыг авсныг чи нүдээрээ үзсэн шүү дээ.

	— Би тэднийг авгайн юмыг аваад явсныг мэдэж байна. Харин хэргийн сүүлд нь юмаа алдсан авгайгаа олоод ир гэвэл би яах юм бэ? Тэр авгайг хаа байдгийг бн мэдэхгүй болохоор шударга пионерынхоо нэрийг гутааж хүн гүжирдсэн болно шүү дээ. Цэцэнтархи царайгаа барайлган бодлогоширсоор нэлээн хэдэн агшин өнгөрөөгөөд хулгайчид Цэрэнгийн ааваар бэлдүүлж байгаад ямар нэг газраас. ихээхэн юм хулгайлах юм байна гэдгийг таамаглангуут хулгайч нарыг юмаа хулгай хийж байх үед барина гэж бодоод барьж чадах болов уу гэж санаа алдан горилно. Цэцэнтархи элдвийг бодохдоо, суунги хүн нөгөө Бор мөн айдаггүй байгаа даа. Тэгвэл би ёстой пионерынхоо тангаргийг биелүүлж чадна. Бор биш байлаа ч гэсэн энэ бүлэг хулгайч нарын үүрийг олж цөмийг барина гэж бодоод Сүрэнгийн дэргэд ирж суугаад,

	— Бүгдээрээ ийм ажил зохиоцгооё. Нацаг гуайг дэлгүүртээ ямар ямар хүнтэй уулзаж байна гэдгийг өдөр бүр ээлжээр очиж ажиглацгаая гэлээ.

	— Тэгье. Харин Нацаг гуайн дэлгүүрт сэжигтэй юм гарвал цаг алдалгүй аавд чинь хэлнэ шүү.

	— Яагаа ч үгүй байхад аавд хэлбэл урьдчилсан арга хэмжээ аваад Цэрэнгийн аав, мэнгэт суунги хүн, Нацаг гуай нарыг барьчихна. Иймд бусад нь илрэхгүй үлдэж болох юм.

	— Яагаад?

	— Хулгайч тагнуулын аль нь ч гэсэн үүрээ илрүүлэхгүйг хүсэх үү? Харин илэрсэн ганц хоёр нь хэргээ хүлээгээд бусдыгаа халхалдаг заншилтай байдаг гэнэ лээ гэж Цэцэнтархийг хэлтэл Цэрэн хашааны завсраар Цэцэнтархийг дуудлаа.

	Цэцэнтархи хашаа уруу муур шиг цоройн гарч,

	— Сүрэн ээ! хүлээж байгаарай гэсэн боловч Сүрэн түүний үгийг хайхарсангүй хашаа даван буулаа.

	— Манайд танихгүй хүн ирээд аавтай уулзаж бичиг аваад явлаа. Болд тэр хүнийг дагаж яваа. Намайг чамд хэл гэж явууллаа гэж амьсгаагаа дарж ядан хэлэв. Цэцэнтархи тэр хоёрыг үлдээгээд автобусны буудал дээр ирэхэд сэжиглэгдмээр хүн байсангүй, Болд ч алга.

	Цэцэнтархи орчин тойрноо ажиглахад сонирхогдмоор зүйлгүй. Гагцхүү цардмал замаар хот чиглэн яваа такси замын тойруулга тойрч байгаа нь харагдав. Цэцэнтархи, Сүрэн Цэрэн хоёртой орой сууцын барилга, цэцэрлэгийн дотуур ажигласан боловч, Болдыг хэн ч олж харсангүй. 

	Шувуу ниссэн ч газар мөртэй, хулгайч зальтай ч нүдэнд содон байдаг мөртөө, хулгайч нарын хамсаатан гэж сэжиглэж байсан хүн ч үгүй, Болд ч үгүй болжээ.

	Цэцэнтархи тэр хүнийг хаа очиж хэнтэй уулзахыг Болд мэдэж ирнэ гэдэгт итгэж байлаа. Харин Болдыг сэжиг авхуулчих вий гэж бодох тусам Цэцэнтархийн сэтгэл түгшиж байв.

	Хулгайч нарын хамсаатан Болдыг мөрдөж явна гэдгийг мэдвэл түүнийг өршөөхгүй нь мэдээж юм. Цэцэнтархи ингэж элдвийг бодох тусам Болдын царай тодхон харагдах шиг. Энэ аюулт бодол Сүрэн, Цэрэн хоёрын сэтгэлийг бачимдуулж тэдний царай хүрэл мэт хөхөрч, уйтгар харамслын гүнд мухардсан нь илэрхий. 

	 


Тав

	СУРАГГҮЙ БОЛСОН НЬ

	 

	Цардмал замаар яаруухан алхалж яваа өндөр нуруутай, цонхигор цагаан царайтай залуугийн хойноос Болд нүд салгалгүй дагана. .

	Ахлагчийнхаа даалгаврыг биелүүлсэндээ, урамтайхан яваа тэр залууг бараадсан Болд, хайсан хашаа дагасаар автобусны зогсоол хүрлээ. Болд, нэлээн зайтай байгаа хашаа дээрээс үсрэн буусан Цэцэнтархи, Сүрэн хоёрыг харан зогсоход, хар цувтай залуу тамхиа сорсоор автобус хүлээж ядан зогсох нь ямар нэг юманд яарсан нь илтээ,

	Хар цувтай залуу ингэж зогсохдоо Болдыг өөрийнхөө араас мөрдөж явна гэдгийг анзаарсангүй. Баруунаас ирж явсан такси хурдаа алгуурхан хасаж дохиогоо өгөхөд хар цувтай залуу тосон очлоо. Ийм үед Болд самбаачлахгүй бол хар цувтай залууг ул мөргүй алдана гэдгээ мэдлээ. Болдод энэ цөөхөн минутад бодогдож байгаа зүйлээс юуны өмнө айлд аваачиж өгөх төгрөгөө санажээ. Хар цувтай залуу таксинд тухтай сууж суудлаа засаад,

	— Жолооч оо! Явъя! гэхэд таксины нөгөө талд зогсож байсан эмэгтэй жуумалзан,

	— Миний зам нийлэхгүй юм байна өөр такси хүлээхээс гэлээ. Болд жолоочийн дэргэд очиж,

	— Ахаа хаа хүрэх юм бэ? гэхэд хар цувт залуу,

	— Хотоо гээд наадах хаалгаа хаачих гэж хэлэв. Болд

	— Намайг... гэж нэлээд түгдрэнгүй хэлэхэд жолооч,

	— Суу суу гээд хар цувтай залуу уруу эргэн харж

	— Та мөнгө хуваалцаж төлөхөөсөө татгалзахгүй биз гээд инээмсэглэв. Такси хөдлөнгүүт залгуураа солиход. Болд таксины арын гэгээвчээр Цэцэнтархийг ирж явахыг харлаа.

	“Цэцэнтархи намайг ингээд явчихыг мэдээгүй болохоор сүүлдээ зэмлэх болов уу? Гол нь энэ хүнийг хаана очиж хэнтэй уулзахыг мэдэх хэрэгтэй.” Болд ингэж бодож явахдаа Цэрэнгийн аппаратыг авч амжаагүйдээ харамслаа. Болд нахиу хамартай энэ цонхигор залууг хаана ч үзсэн андахгүй. Хар цувтай залуу байн байн цагаа харах нь болзсон цагтаа яарсан нь илэрхий. Болд хар цувтай залууг хайнгадуухан хараад буруут хүн бултамтгай гэдэг үнэн юм даа гэж бодлоо. Таксины цаг зогсчихсон тул хар цувтай залуу цагаа дахин хараад санаа алдав. Болд, чухам хаа хүрэхээ төдий л бодож амжаагүй байхад такси төв буудалд ойртсон байлаа.

	Таксинаас буугаад би яах вэ? Сэжиг авхуулчихгүй харах арга юу билээ. Түрүүлж буугаад хөлдүүс зарж байгаа эмэгтэйн дэргэдээс ажиглах уу? Ер нь зарлал уншиж байгаа юм шиг зогсоод ажиглавал дээр байжээ. Болд хар цувтай залууг буухад саяныхаа бодолд шаналан тэвдсэндээ хүйтэн хөлс нуруугаараа дааварласныг мэдлээ.

	— Хар цувт мөнгөө төлөөд хоёр давхар байшингийн хүрэн будагтай хаалгаар цувран орж байгаа хүмүүсийн дунд оров. Түүний хойноос нүд салгалгүй ширтэж байсан Болд алгуурхан алхалсаар дэлгүүрт ороод хар цувтай залууг хайсан боловч хар цувтай залууг олон хүний дундаас олно гэдэг тийм ч амархан хэрэг биш аж. Адилхан өндөр нуруутай хар цувтай хүн олонч дайралдах боловч тэр дундаас Болдод ганцхан хүн л хэрэгтэй. Хар цувтай залууг бэлэн хувцас, бүс барааны тасгаас түвэггүй олж болох байлаа. Би түрүүн барааны тасагт орох нь яав даа. Одоогоор сураггүй алга болчихсон байх гэж харамсан бодсон Болд өөрийгөө зэмлэсээр шат өгсөж хоёрдугаар давхарт гарахад, гэгээ ихтэй тасгуудын юм бүхэн тод харагдана. Цонхны тавцанг түшин зогсож байсан, нүдний хүрэн шилтэй малигар шар хүн баруун гараа өргөсхийгээд буулгах нь ямар нэг хүнд дохио өгч байгаа юм шиг. Болдод санагдлаа.

	Болдод зэргэлдээх тасгийн уужим хаалгаар энэ бүхэн чөлөөтэй харагдана. Хэдэн агшин өнгөрсний дараа. тэр хоёрын дэргэд монхор хамартай жаал ирж түлхүүр өгөөд буцлаа.

	Тэднийг уулзаад зогсож байхыг харваас онц сэжиглэгдмээргүй.

	Монхор жаал олзны хойноос хөөцөлдөж нөгөө тасаг руу оров. Малигар шар залуутай шатаар бууж яваа хар цувтай хүн мөнгө хураалгагчийн дэргэд дугаарлаж буй хүмүүсийн дунд зогсож байгаа Болдыг анзаарсангүй өнгөрөв.

	Тэр хоёр дэлгүүрээс гарч гудамж уруудан явна.Нарийн гудамжнаа хүмүүсийн хөл үймээн цөөн бөгөөд тэр хоёрт Болд илхэн харагдаж болох байсан авч хэн нь ч эргэж хараагүй нь Болдод завшаантай хэрэг болов. Гудамжийн шувтарга дахь талхны мухлагаас ганц хоёр хүн гарч, гудамж өгсөж уруудах буюу мухлагийн үүдэнд шинэ боловч шавар шавхайнд өнгөө алдсан гурван дугуйт харагдана. Мухлагийн үүднээс холгүй намхан сандал дээр суусан шар царайтай,цагаан цамцтай жаал. юм бодсон янзтай газар ширтэн гөлөрчээ.

	Болд элдвийг эргэцүүлэн бодсоор зэргэлдээх гудамжийн гуанзанд оров.

	Болд гуанзны цонхоор гудамжийн байдлыг ажиглахаар хуушуур авч цонхны дэргэд суухад, гуанзны давчуухан өрөөний хоолны үнэрээр ялаануудын дүнгэнэх тод сонсогдоно.

	Удсан ч үгүй мухлагт орсон малигар шар царайт хүн хар цувтай залуутай хамт гарч ирээд мухлагийн үүдэн дээр байсан гурван дугуйтыг монхор жаалын түлхүүрээр асаагаад, шар царайтай, цагаан цамцтай жаал руу харж толгой дохиж гудамж уруудан алга болон. Гурван дугуйтын шаахайнд сууж явсан хар цувт залуу гудамжийн булан тойрхоос өмнө эргэж харлаа.

	Малигар шар хүн, хар цувт хоёр ийм увдистай болохыг Болд гадарлах нь битгий хэл санаанд нь ч ороогүй бөгөөд гудамжид гурван дугуйтын утаа ч үлдсэнгүй. 

	Болд ингэж гунигтай үлдэж «Одоо хүүхдүүдэд юу хэлнэ дээ» гэж гайхаш тасран бодлогошрон суухдаа саяны өнгөрсөн бүхнийг дараалан бодлоо. Малигар шар хүн мухлагийн үүдний дэргэд сууж байгаа жаалд ямар юм захисан бол. Хэрэв малигар шар хүн юм хэлээгүй бол яалаа гэж толгойгоо дохих вэ. Хар цувт гудамжийн булан тойрохдоо юу гэж эргэж харсан юм бол? Энэ сууж байгаа шар царайтай цагаан цамцтай жаал эд нартай ямар холбоотой юм бэ? гэж өөрөөсөө асуув. Болд шар царайтай цагаан цамцтай жаалыг дагавал ямар нэг сэжигтэй юм гарна гэдэгт итгэж, гудамжид гарахад тэр жаал гудамж өгссөөр хэнэг ч үгүй гэлдэрнэ «Энэ жаал түрүүн явахгүй сууж байсан мөртөө яагаад гурван дугуйтыг явахаар... гудамжид байсан М—72 маркын мотоциклыг харж, малигар шар хүнийг хүлээж суусан байх нээ?» Болд шар жаалыг дагасаар дэлгүүрт орлоо. Шар жаал дэргэдүүрээ өнгөрсөн хүмүүсийг хяламхийн хайнгадуухан харавч, шуналд урхидуулсан түүний мууран ногоон, цагирагласан нүд хүмүүсийн халаасыг гөлрөн ширтэнэ. Шар жаал өмнөө яваа хөдөөгийн бололтой нэгэн хүнийг шуналд дэвтсэн онигор нүднийхээ булангаар сэм ширтэн ажиглаж, дээлийнх нь өврийг шуналтайгаар харан шүлс залгина.

	— Хөдөөгийн хүнийг, хувцасны тасгаас гарч бэлэн барааны тасагт ороход шар жаал бараадсаар ашигтай мөчийг хүлээж ядан дагана. Ажваас өндөр нуруутай, зөөлөн сэтгэлтэй хөдөөгийн хүн тасалбар бичүүлж мөнгөө хураалгахаар мөнгө хураагчийн жижигхэн цонхны зүг эргэв. Болд энэ бүгдийг цонхны дэргэдээс ажиглана. Болд зогсож байсан газраасаа холдож лангууны дэргэд зогсож байхдаа хулгайч жаалын хойноос нүд салгалгүй харна. Шар царайтай жаал мөнгө хураалгаад ирсэн хөдөөгийн хүнд зай тавин өгч урдуураа оруулаад биеэ хагаслан эргэхэд хөдөөгийн хүн баярлан инээмсэглэж талархаад, худалдагчийн зүг эргэв. Хөдөөгийн хүнийг юмаа боож байх хооронд шар жаал эргэн тойрноо хянамгайлан харна. Шар жаал тэр хүний өврийг суйлж байна гэдгийг Болд мэдэнгүүт «Одоо яах вэ? Хөдөөгийн хүнийг дуудаад шар жаалыг бариулчих уу» гэж бодов.

	«Эднийг үүрээр нь илрүүлж барих, хэрэгтэй» гэж хэлж байсан Цэцэнтархийн үгийг санангуут хөдөөгийн хүний юм бүрэн эсэхийг лавлаж хаанаас ирсэн болохыг нь мэдэхээр дөхөн очлоо.

	Энэ бүхнийг алсаас ажиглаж байсан монхор хамартай залуу хурдан алхалсаар Болдын ард ирж түүний гараас татав. Болд гараасаа хүн татаж байхыг мэдээд эргэвэл монхор хамартай жаал инээмсэглэсээр,

	— Сайн байна уу? Аав чинь бий юу. Би чамтай уулзах хэрэгтэй юмсан гэж хэлээд Болдын гараас хөтлөв. Болд, хөдөөгийн хүнээс залилж холдуулах гэж байгаа монхор залуугийн залийг мэдээд,

	— Би таныг танихгүй юм байна. Ер нь та намайг хэний хүүхэд гэж бодож байна даа? гэж асуухад монхор залуу,

	— Би чиний аавыг сайн танихгүй. Харин манай аав сайн таньдаг юм байна лээ. Элтээр чи манай аавын танилтай хамт байсан болохоор би түүний хүүхэд юм уу гэж бодсон юм гэж нэлээн түгдрүү хэллээ. Ийнхүү Болдыг, монхор залуутай ярилцаж байх хооронд хөдөөгийн хүн олны дунд үзэгдсэнгүй. Монхор залуу эргэн тойрноо ажиглаад хөдөөгийн хүний явчихсаныг мэдэнгүүт,

	— Би андуурч дээ, уучлаарай! Баяртай! гээд эргэлээ. Болд монхор жаалын хойноос бараадан нөгөө тасагт ороход шар жаал түүнийг хүлээсэн бололтой зогсож лангуун дээрх даавуу үзэж байлаа. Монхор залуу шар жаалтай уулзаад хэдэн юм шивнэснээ түүнийг дагуулан нөгөө тасгуудыг дамжин шат уруудан гарлаа.

	Тэр хоёроос зайдуухан хоёр, гурван залуу элдвийг ярилцан гэлдэрнэ. Болд монхор хамарт, шар жаал хоёрыг алдахгүйн тулд түүний хойноос шаламгайлан алхлав. Тэд гудамж уруудан алгуурхан сажилж явахдаа гэдрэг эргэж харсангүй нэлээн тайван алхална.

	Тэд хүмүүсийн дундуур сүлжилдэн «Явсаар нэгэн гудамж өгсөн алгуурхан гэлдэрч алхаагаа удаашруулав. Нарийхан гудамжнаа тэр хоёроос өөр хүнгүй тул гудамжийн байдал ил хуль ажээ. Монхор залуу гудмын дунд хирд ирээд зогсож тамхи асаангуутаа эргэн харж, тамхиныхаа утааг амнаасаа алгуурхан үлээсээр Болдыг угтан ирлээ. Түүний царай ихэмсэг бардан бөгөөд ямар нэг юмнаас болгоомжилсон янзтай байлаа.

	Монхор хамартай залуу Болдын дэргэд ирж хоёр хөлөө мөрнийхөө хэмжээгээр алцайн зогсоод үл мэдэг сэвхтэй хүрэн царайгаа үрчийлгэж инээмсэглэсэн болоод, 

	— За миний дүү ах нараа юунд дагаад байна вэ? Хэрэгтэй байгаа байлгүй. Юм асууж лавлах тээд байгаа бол энд ярьчих уу даа гэж хүйтнээр хэлээд шазуураа зууснаа сэтгэлийн эчнээн дахь хорслоо нуухыг хичээж инээмсэглэн зогсоно. Гудамж өгссөөр нөгөө гурван залуу тайван алхлан ирж явлаа. Болд тэр гурвыг харангуут баярлаж монхор залуугийн гараас амархан гарна гэдэгт итгэж,

	— Хэрэгтэй ч байж болох юм. Гэхдээ...гэтэл нөгөө гурван залуу Болдын дэргэдүүр өнгөрөнгүүтээ зогслоо.

	— За наад нэг юм чинь юу гээд байна гэж хатангир хөх залууг асуухад монхор хамарт,

	— Бидэнтэй уулзах гэсэн юм байлгүй гээд инээмсэглэв.

	— Тэр чинь харин ярвигтай юм байна даа. За миний дүү ах нартайгаа яахаараа уулзах болчихдог билээ. Хөх царайтай хүнийг ингэж асуусанд Болд гайхсангүй, тэд хулгайч нарын хамсаатан буюу толгойлогч ч байж болно. Иймд айж тэвдсэн шинжгүй зоригтой байхыг бодов.

	— Уулзах хэрэгтэй бол жаахан ийшлэх үү дээ гэж хөх царайтай залууг хэлэхэд Болдын сэтгэлд„ Эд нар дагуулж аваачаад алчих болов уу гэж бодогдсон авч ер бусын тулгаралтаас сэтгэлээ чангалж, баригдсанаа юман чинээнд бодсон шинжгүй байдал үзүүлж зогсоно.

	Хөх царайт Болдыг ажиглаж байснаа, гудамж уруудан гарч ирсэн хүмүүсийг хараад,

	— Сэжиг авч магадгүй бие биеэсээ жаахан хол явцгаа гэж анхааруулан хэлээд Болдын гараас хөтөлж гудамж өгссөөр алгуурхан сажлахдаа түүнийг үе үе ажиглана.

	Болд хөх царайтыг эсэргүүцсэнгүй, түүнийг даган явахад хөх царайтай залуу тэр хүмүүсийг дэргэдүүрээ өнгөрч нэлээн холдсоны дараа,

	— Чи сая шар жаалыг ажигласан уу гэж асуухад Болд,

	— Юуг нь гэж асуултыг асуултаар хариулав.

	— Харин юу хийж байхыг нь харсан бэ? гэж хатангир хөх залууг хэлэхэд Болд түүний нүүр рүү жижигхэн нүднийхээ тунгалаг харцаар цогиргим ширтсэнээ,

	— Юу хийж байхыг нь харсан бэ? гэнэ шүү. Тэгж асуухаар халаас суйлж байхыг нь харсан уу гэж асуугаач. Нэрэлхсэний хэрэггүй. Тэртээ тэргүй хүмүүсийн нүдэнд ил байсан шүү дээ гэж тоомсоргүй хэлэв. Монхор залуу амаа татвалзуулан;

	— Мөн сүрхий адтай бэлтрэг байх нээ гэж хэлэнгүүт гараа далайхад хатангир хөх залуу хяламхийн харснаар тэрбээр гараа татав. Хэрэв монхор залуу гараа татаагүй бол Болд ойрын зайнд бултаж эгшин зуурын оролтод огцомхон өлгөн цохивол монхор залуу ганц ёвролтод хоромхон зуур хялайн ойчих байжээ. Болд боксын бүлгэмд суралцдаг болохоор энэ бүхнийг түвэггүй хийж чадах юм. Гудамжид тэднээс өөр ямар ч хүн байсангүй. Хөх залуутай хамт ирсэн залуучууд аль хэдийнээ явчихсан бөгөөд гудамжид хулгайч нараас шар царайтай жаал, монхор хамарт, хөх залуу гурав үлдэж Болдоос элдвийг шалгаан асууна. Хатангир хөх залуу халаасандаа гараа хийж алцайн зогсоод,

	— Одоо бид хаана ч уулзсан бие биеийгээ танина. Тийм болохоор зайдуухан очиж хамаг учраа ярилцъя гээд тамхи гаргаж Болдод өглөө.

	— Би татаж үзээгүй гэж Болдыг хэлэхэд,

	— Үзээгүй юмаа үүнээс хойш үзэх болно доо Эхлэлт, энэ гэж шар жаалыг хэлэхэд Болд тайвнаар,

	 

	— Үзээгүй ямар юмаа үзэх гэж? хэмээн асуухад шар жаал ихэд гайхан нүдээ том болгон харав. Хатангир хөх залуу аргадангуйгаар,

	— Явцгаах уу даа гэж асуухад Болд уураа барьж ядан.

	— Та нарыг дагаж явдаг нь би биш. Би юманд яарч явна гэж хэлэхэд монхор залуу шүлсээ залгин чичирхийлсэн дуугаар бухимдан,

	— Хаашаа? гэж сандрангуй асуулаа.

	— Турсага минь сэргийлэхэд очиж хэлэх үү? Одоо үгнээс зөрвөл муу юм болно. Сайхан биедээ үл мэдэг шархтай үлдэнэ гэж мэдээрэй гээд монхор залуу үгээ үргэлжлүүлэн хэлтэл, хатангирхан залуу,

	— Тийм ч их биш энэ хиртэй гэж бодоорой гэж хэлээд гараа зангидав. Энэ бүхэн Болдод ер бишийн санагдавч далайлгалт гэдгийг мэдэж тайван зогсоход шар жаал Болдыг гайхан харж алмайран ширтсээр. Болд ийм тулгамдсан үед шатарт ашигтай нүүдэл түвэггүй олдог боловч одоо шатрынхаар биш оюун ухааныхаа ашигтай нүүдлийг олж, харцаа ч өөрчилсөнгүй тайвнаар,

	Надад итгэж байгаа бол энд хэлчих. Энэ гудамжид биднээс өөр хүн алга гэж ерийн хэлэхэд монхор шар, жаал Болдыг гайхан харсаар байлаа. Бодвоос тэр хоёр үүний урьд хатангир хөх залуугийн энэ далайлтад айж түүний үгнээс гажиж үзээгүй биз.

	Дух уруугаа унжсан хүрэн шаргал үстэй, баруун нүдээ дээ үргэлж үл мэдэг аньж байдаг заншилтай Болдыг ажиглан зогсож буй хатангир хөх залуу тэр хүүхдийг амархан далайлгаж чадахгүйгээ мэд дээ. Энэ залуугийн жинхэнэ нэр нь Гонгор гэдэг боловч хулгайч жаалуудын алин ч түүний жинхэнэ нэрийг мэддэггүй бөгөөд түүнийг өөрийн нь хэлснээр Хүрэнхүү гэж нэрийднэ.

	Хүрэнхүү, баруун хөлөө үл мэдэг хойшлуулж мөрнийхөө хэмжээгээр зай аван зогссон Болдыг ажиглахад нэлээн хашир суусан боксчноос дутахгүй байлаа. Хүрэнхүү хүүхдүүдийг далайлган ашиглахдаа тэднийг айлгаж өөрийнхөө эрхэнд бүрнээ оруулж сурсан тул урьдын адилаар далайлгах гэвэл хамаг хэрэг буруудна гэдгийг ойлгож, өөр арга бодож сүвэгчлэв. Энэ жаал яаж Чимэдийг сэдэвлэсэн юм бол, Умас хочтой Чимэд ч жирийн хүнд сэжиглэгдмээргүй цэвэрхэн ажилласан шүү дээ. Гэтэл энэ жаал мэдчихсэн байдаг. Яахаараа тэр вэ? Хулгайч жаалуудыг хүний халаас ажиглаж явахыг жирийн хүмүүс мэддэггүй, харин хулгайч хүүхдэд андашгүй байдаг. Тэгэхлээр энэ жаал хөдөөгийн хүнийг отож яваад Умастад цөлмүүлчихсэн болохоор уур нь хүрч эзэнд нь хэлэх гэсэн байх нээ дээ.Хүрэнхүү өөрийгөө тайвшруулаад Болдыг талдаа элсүүлж чадвал монхор хамраараа зангилаа гэж хочлогдсон Дондог, Чимэд хоёроос илүү зоригтой болохыг мэдлээ. Учир иймд Хүрэнхүү,

	— Чамд аав ээж бий юу гэж асуухад Болд,

	— Байхгүй. Би ахындаа байдаг гэж уриалагхан хариулав.

	— Би ч өнчин үлдэж хойд эцгийн хайр халамжид хөлдөж үхэх шахсан хүн дээ гэж хэлэхэд түүний хоолой зангирч чичирхийлсэн дуугаар дараагийнхаа үгийг үргэлжлүүлэн Чи ч ахындаа ёстой л хар арьстан шиг зарцлагдаж, нохойн гөлөг шиг тэжээгдэж байгаа биз дээ. Би өнчин хүний зовлонг биеэрээ үзсэн болохоор ийм юм дуулахаар сэтгэлд урьд зүйлүүд үзэгдээд, тэгж зовж байгаа хүнийг харахаас элэг эмтрэх шиг болдог юм даа. Ээ дээ хойд эх, эцэг хоёр гэдэг чинь биелсэн чөтгөр байдаг юм даа гэж хэлээд санаа алдахад түүний царай гунигтай харагдаж урд өнгөрсөн зовлон нүдэнд нь харагдсан болов уу гэж санагдмаар,

	Хүрэнхүү өөрийнхөө үгэнд итгэж уярсан жаалыг харж, эгшин зуурд түүний сэтгэлийг тэнцвэргүй байдалд хүргэснээ мэдэнгүүт халаасаа шаламгайлан уудалж төгрөг гарган,

	За миний дүү үүгээр ганц сайн цадталаа хоол ид гээд өгөхөд Болд айлд аваачиж өгөх төгрөгөө гаргаж,

	— Би мөнгөтэй гэж хариулав. Хүрэнхүү түүний жижигхэн гарт атгагдаж байгаа төгрөгийг хараад түрүүнийхээ бодож байсныг санаж, халаас отож явдаг жаалуудын нэг гэдэгт итгэж сэтгэлийн ичнээнд баярлалаа.

	Мань хүн ч бас зүгээр явлаггүй байх аа? Яггүй их төгрөг олчихсон байна шүү гэж монхор хамартай Дондогийг хэлэхэд Хүрэнхүү, Дондог уруу хяламхийн хараал,

	— Чамд хэрэгтэй цаг тохиолдоно. Одоо мөнгөөр бэлжүүхэн байгаа бол нийлүүлээд мөрөндөө углах юм авчих гэлээ.

	«Тиймээ удахгүй энэ төгрөг хэрэг болох цаг ирнэ» гэж бодож байсан Болд түүний төгрөгийг авч алгуурхан сажлахад Хүрэнхүү аятайхан арга олсондоо баярлаж Болдын дал мөрийг алгадаад,

	— Хэрэг нэгэнт ийм болсон болохоор яахаа өөрөө мэдээрэй. Нэг төгрөгийн ажил хийж гурван төгрөг олдог заншлыг чи ямар мэдэхгүй биш. Харин энэ тухай гэтэл гудамж уруудаж явсан хоёр охин тэдний дэргэдүүр өнгөрөхдөө,

	— Болд оо! Чи харих уу гэж асуугаад зайдуухан зогсож хүлээсхийв. Хулгайчид тэр хоёрыг гайхан харж,

	Энэ гуай нь явах арай болоогүй байна. Яарч байгаа бол та хоёр явж байхгүй юу даа гэж Дондогийг хэлэхэд, Хүрэнхүү тамхиа асаах далимдаа ардаа яваа Дондог уруу хяламхийн харахыг ажигласан Болд хулгайчид ямар нэг юм бие биеэсээ хориглохдоо нууцаар хялам хийдэг байх нээ» гэж бодлоо.

	— Дараа аажуу уужуу уулзах уу даа, чи бидний байдаг газрыг ямар олохгүй гэх юм биш Нэг төгрөгийн ажил хийгээд арван төгрөг авах өдөр ч байдаг гэж шивнэн хэлсэн үгийг нь Туяа, Жаргал хоёр сонсчихсон болов уу гэж бодохоос Болдын хамаг яс янгинах шигээ.

	— Баяртай гээд Хүрэнхүү Болдын цайвар царайг ажиглан гараа өгөхөд Болд түүний өгсөн зуун төгрөгийг халаасандаа хийгээд гар барихаар сарвайв. Болд эднээс ингэж амархан сална гэж бодоогүй болохоор ихэд гайхав. Тэд Туяа, Жаргал хоёрт нүдлүүлэхгүйг хичээж тийм амархан Болдоос холдох болсныг мэдэнгүүт муу хүн бараанаар, чоно борооноор гэгч яасан үнэн үг вэ? гэж болсоор нэлээн зайдуухан зогсож байгаа Туяа. Жаргал хоёртоо Болд очиж уулзав.

	Туяа Жаргал хоёрыг зуслангаас харьж явна гэдгийг Болд түвэггүй мэдлээ. Болд тэр хоёртой юм ярьсангүй бодлогошрон явахдаа анх удаа хулгайч нартай биеэрээ уулзсан энэ үедээ сөрөх тагнуулууд шиг үүрэг гүйцэтгэх завшаан олж авлаа гэж бодож байсан учир зориг тэвчээртэй байхыг хичээхээр шийджээ. Туяа Болдын бодлогоширсон царайг ажиглангуут сэтгэлд нь хачин юм бодогдож, Бас хулгайч жаалуудтай дайралдсан юм болов уу гэж бодсоноо тийм хүүхдүүд яалаа гэж олон байх вэ ганц хоёрхон байгаа шүү дээ Үгүй тэдний нэг нь бас дайралдсан юм болов уу гэж санаснаа өөрийнхөө олиггүй бодлыг сэтгэлдээ зэмлэж,

	— Болд оо чиний царай яасан хачин болчихоо вэ. Бие чинь муудаа юу гэж зовнин асуухад Болд Туяагийн тунгалаг царайг харж, түүний өрөвчингүй нөхөрсөг сэтгэлтэйг мэдэнгүүт,

	— Зүгээр. Миний бие эрүүл гээд инээмсэглэхэд Туяа, Жаргал хоёр ч баярлан инээж гэрийн зүг алхалцгаав.

	 


Зургаа

	МЭХЛЭХ АРГА ОЛЛОО

	 

	Намрын эхэн сарын нар төөнөж, наранд шарагдсан бургас улиасны навчнаас давирхайн үнэр үнэртэнэ. 

	Цэцэрлэг дэх нөхөрлөл командын штабыг охидоос хамгаалагч соотон чихтэй банхар сахлаг мөчиртэй бургасны сүүдэрт хэвтэж, хэлээ унжуулан аахилсаар модон тэвштэй уснаас хааяа залхуутайгаар долооно.

	Бургасны мөчирт халхлагдсан бяцхан ширээг тойрон суусан дөрвөн хүүхэд, бие биеэ харж бодлогошрон сууна.

	— Болд оо! Маргааш чи хатангир хөх залууг олж уулзаад ямар нэг аргаар түүнд... гэж Сүрэнг хэлэхэд Цэцэнтархи түүний хэлэх гэж байгаа үгийг таамаглаж,

	— Хатангирт итгэгдэнэ гэдэг чинь уйлсан хүүхдийг чихрээр хуурахтай адилгүй.

	— Хулгайч нарт итгэгдээд тэдний талд орох аргаа сайн бодохгүй бол сүүлдээ Болдод... гээд Цэрэн дараагийнхаа үгийг хэлж чадалгүй санаа алдав. Болд төдий л зовсон шинжгүй мөртөө.

	— Сүүлдээ учир нь олдоно. Харин тэдэнтэй нийлж хулгай хийнэ гэдэг чинь миний сэтгэлд нэг л хачин санагдана. Ер нь би хулгай хийнэ гэхээс... гээд толгойгоо бөхийлгөн газар ширтэн суух нь чухам аргаа олж ядан мухардсаныг гэрчилнэ.

	— Өөрөө суйлсны хэрэггүй. Харин хааж өгөөд байхгүй юу гэж Цэрэн хэлээд давхраатай алаг нүдээ бүлтийлгэн хүүхдүүдийг ширтэх нь өөрийнхөө асуултыг зөв үү гэж лавлах мэт.

	— Хүний халаасыг суйлахад хааж өгнө гэдэг чинь өөрөө суйлахаас юуны ялгаатай юм бэ? гэж татгалзсан Болд дахин юу ч хэлсэнгүй газар ширтсээр суулаа Цэцэнтархи тэр гурвын яриаг чагнаж элдвийг эргэцүүлэн бодно.

	Тэд хүний халаасыг үргэлж суйлахгүй нь мэдээж.Бас айлын орон гэрийн хамаг юмыг хулгайлдаг шүү дээ. Хулгайч нарын бузар явдалтай эвлэрч хулгай хийхэд нь туслах хэрэг үү? Бидний зорилго тэдэнд туслах ёсгүй Тэдний арга ажиллагааг илрүүлж хүний юмнаас 

	хумслуулахгүй байх хэрэгтэй шүү дээ... гэж. Цэцэнтархи бодсоор суудлаасаа алгуурхан босож хүүхдүүдийг ажиглаад,

	Хүүхдүүд ээ! Өнөөдрөөс эхэлж Нацаг гуайн дэлгүүрийг хяная.

	Сүрэн ээ! Чи Нацаг гуайг ямар ямар хүнтэй уулзахыг нь ажиглах хэрэгтэй. Чи зөвшөөрөх үү гэж аргадангуй асуухад Сүрэн татгалзсангүй.

	— Болдод нэлээн түвэгтэй, аюултай ажил тохогдох нь байна даа гэж Цэцэнтархийг хэлэхэд Болд

	— Үнэн шударга хэргийн төлөө юуг ч хийж чадна гэж эрс хариулахад хүүхдүүд түүний эрэмгий зоригт бахархав. Болдыг үүрэг гүйцэтгэж байгааг хулгайчид мэдвэл түүнийг өршөөхгүй учир тэр үед Болд тэсвэр хатуужилтай, аймшиггүйгээр тэмцэх хэрэгтэй юм. Цэцэнтархи Болдыг хулгайч нарт итгүүлж тэдний бүлэгт оруулах гэж олон янзаар эргэцүүлэн бодсон боловч олигтой арга олсонгүй. Гэсэн ч Цэцэнтархи өөрийнхөө саналыг Цэрэн, Болд, Сүрэн гуравт дэлгэрэнгүй ярилаа. 

	Тэд Цэцэнтархийн саналыг зөвшөөрцгөөж Сүрэн дэлгүүрт очиж Нацагийн тасгийг ажиглахаар явж, Цэрэн эцгийнхээ мухлагийг хянахаар шийдэж гэрийн зүг гэлдэрсний дараа цэцэрлэгт Болд Цэцэнтархи хоёр үлдэж бие биеийгээ харж хэсэгхэн зуур бодлогошрон суув.

	Цэцэнтархи хатангир хөх залууг дэлгүүрээс хайж олохоор шийдэж халаасаа уудлаад,

	— Болд оо! Чамд мөнгө бий юу гэж асуулаа.

	— Надад мах авах л мөнгө байна гээд Болд халааснаасаа задгай төгрөг гаргаж Цэцэнтархид өгөв. Цэцэнтархи Болдын төгрөгийг авч нүдээрээ инээгээд,

	— Одоо болох нь тэр. Би та нарыг нэг дөнгөж орхиё гээд суудлаасаа босож.

	— Дэлгүүрт хурдан очъё, гэж Болдыг сандаргав.

	Цэцэнтархи, Болд хоёр автобуснаас буунгуут гүйсээр дэлгүүрт орж налуу шатыг өгссөөр барааны тасгийн үүдэнд хүрлээ. Худалдан авагчид сүлжилдсэн энэ тасагт хулгайч нарын хэн нь ч алга. Болд Цэцэнтархийн араас дагасаар бэлэн хувцасны тасагт орлоо. Монхор хамарт Дондог шилэн хорготой лангуу түшиж худалдагчаас юм асуусаар зогсоно.

	Болд, Цэцэнтархийн хажуугаар өнгөрөхдөө түүний тохойг нударч Дондогийг нүднийхээ булангаар ирмэж заалаа.

	Цэцэнтархи Дондогийн дэргэд очиж шилэн хорго руу шагайн хэсэг зогссоноо дугаарлагчдын дэргэд очив. Болд Цэцэнтархийн халаасыг ажиглан гэтсээр түүний ард ирж зогсоод орчингоо хянамгайлан ажиглаж 

	Цэцэнтархийн зүүн талын халаасыг биеэрээ халхлан зогслоо. 

	Цэцэнтархи, Болдыг төдий анзаарсан шинжгүй, ханан дахь өлгөөтэй толь уруу ширтэн зогсоход Болдыг алсаас харж таньсан Дондог алгуурхан гэлдэрсээр Болдод дөхлөө. Болд Цэцэнтархийн зааж өгснөөр түүний зүүн талын халаасыг тэмтрэхэд Болдын бие салганан чичирч байгааг Цэцэнтархи мэдлээ. Цэцэнтархи халаасан дахь мөнгөө Болдыг авсны дараа дугаарлагчдын дундаас гарч нөгөө тасагт ороход монхор хамарт Дондог, Болдтой уулзаад баруун нүдээ аньсхийж сайшаан инээмсэглээд зэргэлдээх тасгийг чиглэн явав. Болд өөрийнхөө рольд тоглохдоо ямар ч сэжиг авхуулаагүй нь сөрөх тагнуулынхаа анхны үүргийг гүйцэтгэж чадсаных. Цэцэнтархи дэлгүүрээс гарч автобусны зогсоолд ирж Болдыг хүлээсээр гучаад минут өнгөрөөв. Болд болзсон цагтаа ирээгүй болохоор Цэцэнтархи гэр лүүгээ буцахдаа түүний ажлыг бүтэмжтэй гэдэгт итгэлээ.

	Цэцэнтархи, Цэрэнтэй уулзаж Болдод мах олохыг хичээж гэрийн зүг яаран алхлахдаа өөртөө үлдсэн тавин мөнгөө санангуут автобусны буудал уруу яаран гүйлээ.

	Цэцэнтархи Болдыг ирэхээс өмнө мах олохгүй бол түүнийг гэрийнхэн нь загнаж магадгүй тул Цэрэнтэй яаравчлан уулзаж тэдний мухлагаас мах олохоор шийдсэн боловч Цэрэнд өөрт нь мөнгө байхгүй болохоор яахин олно гэдгийг мэдэнгүүт өөртөө цухалдав.

	 


Долоо

	МӨРӨӨ ШАЛГАВ

	 

	Гялайх одгүй шөнийн харанхуйд тахир нарийн гудамжаар хоёр хүн яаруухан алхална. Тэр хоёроос нэлээд зайдуухан хашаа дагаж явсан Цэцэнтархи хатангир хөх залууг алдахгүйг хичээх боловч хөөн харанхуйн дунд арваад метрийн цаадах юм үл харагдана. Цэцэнтархи гудамжийн булан тойртол түүний толгой дээр хүнд юм унаж нүднээс нь гал бадарч агшин зуур газар унав. Хатангир хөх залуу Цэцэнтархийн толгой уруу цохисон мунаа хашаа давуулан шидээд Цэцэнтархийн багалзуурыг шахлаа. Цэцэнтархийн амьсгаа давхцан, хамаг биеийн нь хөлс чийхарч үг дуугарах тэнхэл гүй болжээ. Цэцэнтархи хатангир залуугийн дороос босохыг хичээн ноцолдож байхдаа хатангирын элэг рүү хүчтэй өшиглөв.

	Хатангир залуу элгээ тэврэн босож гудамж уруудан гүйхэд Цэцэнтархи сая чээж дүүрэн амьсгалж түүний хойноос хөөхөөр газраас өндийлөө. Цэцэнтархи өндийгөөд эргэн тойрныг ажиглахад түүний дэргэд хэн ч алга, харин анир чимээгүй өрөөний харанхуйг муурын дуу сочоож, түүний гиншсэн дуу тасалгааны адарт сонсогдоно. Цэцэнтархийн хөнжил газар унаж, дэрний нь хажууд хатуу хавтастай зузаан ном хэвтэнэ. Цэцэнтархи тэр номыг авч цонхоор туссан сарны гэрэлд харахад сэхээрэлт гэдэг роман байлаа.

	Орны толгойд шахаж тавьсан номын тавиураас унасан тэр номыг барьж байсан Цэцэнтархи учрыг олж ядан суутал харанхуй тасалгаанд хэсүүчлэн орилж явсан муур цонхны тавцан дээр үсрэн гарч, агшинд номын тавиур уруу дүүлэв.

	Тэр муур номын тавиурын захад байсан номыг унагааж зузаан ном Цэцэнтархийн толгой дээр унасныг мэдэнгүүт бүх учрыг Цэцэнтархи сая оллоо. Цэцэнтархи хөнжлөө шалан дээрээс авч хучаад тухлан хэвтэхэд зүүднээс сэрсэн нойр дахин хүрсэнгүй. Унтаж байгаа хүмүүсийн хурхирахыг эс тооцвоос унтлагын өрөөнд ямар ч анир чимээгүй. Сарны гэрэлд өрөөний юм бүхэн сүүтгэнэж Цэцэнтархиас холгүй хэвтэж байгаа Туяа Жаргал хоёрын хөдлөх болгонд ор чахарна. Цэцэнтархи ингэж хэвтэхдээ элдвийг эргэцүүлэн бодов.

	Цэцэнтархи Болдод дайрсан гайг далимдуулан ихээхэн юм мэдэж авна гэж бодож байсан атал одоохондоо гайхуулмаар амжилтгүй байлаа. Болдыг Дондогт баригдсанаас эхлэн хүүхдүүд амжилтад хүрч болох жим гарчээ. Болд Цэцэнтархийн халааснаас суйлж авсан төгрөгийнхөө талыг Дондогт өгөхөд. Дондог олз хуваалцсандаа баярлаж Болдыг хэнд ч мэдэгдэхгүй цэвэрхэн суйлсныг гайхан сайшаажээ. Болд монхор хамарт Дондогийг дагаж нэлээн дэлгүүр хэсүүчлэхдээ Дондогийг халаас суйлахад нь хааж өгөх үүрэг гүйцэтгэлээ. Дондог дэлгүүрийн тасгуудаас, салан задгай. яаруу сандруу яваа хүмүүсийг хайсаар нэгэн өвгөнийг дагаж түүний ард зогсоод Болдоор хаалгуулав. Болд тэр өвгөний халаасыг суйлуулахгүйг хичээж Дондогийн чихнээ хүн харчихлаа гэж шивнэхэд Дондог өвгөний дэргэдээс түргэн холдлоо. Хулгайчид хоршоогоор ийнхүү доншуучлавч тэдний олдог төгрөг урд урдаасаа улам хорогдсоор байлаа. Ингэхэд Болдод өгсөн Цэцэнтархийн даалгаврыг хулгайчид гадарлаагүй болохоор нарийн учир явдлыг яахин мэдэх билээ. Ирээдүйд зайлшгүй тохиолдох гамшгаас болгоомжилсон нөхөрлөл командынхан ажлаа нууцаар явуулах болов. Хүүхдүүдийг ингэж нууц ажил хийж байх хугацаанд хэд хоногоор алга болдог Туяа, Жаргал хоёр ч Болдыг аварсан өдрөөсөө эхлэн зуслан уруу явсангүй хотод шигдсээр байлаа. Тоть шиг задгай амтай охид хүүхдүүдийн ажлыг мэдчихвэл өдөртөө хүн бүхэнд шаазгай шиг шулганах байжээ. Учир иймд Жаргал Туна хоёрыг аймхай, зориггүй гэж басамжилсан хүүхдүүд хулгайч нарыг мөрдөж байгаа ажлаа мэдэгдэхгүйг хичээв.

	Нацаг хоёр хоногийн өмнө тасагтаа шинэ бараа оруулж тавьснаас хойш лангууныхаа ард үзэгдсэнгүй. Хоёр үзүүрийг нь төмрөөр бэхэлсэн, шар будагтай модон метр, өрөөстэй даавуун дээр тоосонд дарагдан хэвтэж «Энэ тасгийн худалдагч өвчтэй» гэсэн бичигтэй жижиг самбарыг лангуун дээр тавьсан учир тэр нь Нацагийг орлосон янзтай харагдана. Нацаг хоёр өдөр гэрээсээ гараагүй тул Цэрэн ч гэрээсээ гарсангүй, харин өдөрт юм угаах нэрийдлээр хашаа дотроо өнжиж өдрийн ихэнхийг өнгөрөөжээ. Цэрэн угаадас асгахдаа хашааны завсраар хашааны ойролцоо байсан Сүрэнг харж шургааг хашааны заагаар бичиг унагасныг Сүрэн олж ирлээ. Тэр бичигт «Ээжийг акт авсан өдөр аав хөдөө яваад ирээгүй байна Манай энд онц сонин юм алга» гэжээ.

	Цэцэнтархи ингэж элдвийн юм бодон хэвтэхэд Бадрахын орны дэргэд, мухар сандал дээр байдаг утасны хонх дуугарч өрөөний харанхуйг сочоов. Цэцэнтархийн эцэг утсаа авч чихэндээ ойртуулаад,

	— Байна уу? Бадрах байна гэснээ дуугүй болж би одоохон очъё гээд утсаа тавингуут хувцсаа яаран өмсөв, Бадрах хувцаслаад чемодан дээр байсан томруулагч шилээ авч халаасандаа хийж, Цэцэнтархийг дуудаж сэрээгээд,

	— Миний хүү хаалгаа түгж, аав нь .ажилд явлаа гээд гарлаа. Цэцэнтархи аавыгаа явсны дараа орондоо орж, сандруу явсан эцсийгээ бодсоор хэвтэнэ. Аав яасан яаруу явах юм бэ? Нөгөө Бороо барьсан юм бол уу? Эсвэл гал гараа юу? Цэцэнтархи орноосоо босон цонхныхоо дэргэд очиж гудамжны байдлыг ажиглав. Гэтэл гудамжинд Цэцэнтархийн аав ч үзэгдсэнгүй. Цардмал замын дагуух цахилгаан гэрэл сарны туяатай өрсөлдөх мэт ёлтойж, одод анивалзан шөнийн харанхуй мэлтийв.

	— Аав ажилдаа явсангүй. Гал тогооны өрөөнд орж цонхоор нь харвал, харагдах болов уу? гэж шивнээд нөгөө өрөөнд орлоо. Гудамжинд нам гүм боловч дэлгүүрийн үүдэн дээр ГАЗ 69 машин зогсож байлаа.

	— Энэ юун машин бэ? Яагаад хоршооны үүдэн дээр байдаг билээ. Цэцэнтархийн анхаарал дэлгүүрийн байшинд шилжиж нүд чавчилгүй ширтэнэ... Хулгайчид дэлгүүрийг... Нацаг шинэ бараагаа худалдаагүй шүү дээ Энэ лав...

	Цэцэнтархи салхивчаа онгойлгоход хурын чийг үнэртсэн зөөлөн салхи нүцгэн цээж рүү нь сэрүү татуулан үлээнэ.Хашаанаас гарч ирсэн хэсэг хүмүүс дэлгүүрийн цонхны дэргэд очиход тэдний дунд явж байсан Бадрахыг Цэцэнтархи танилаа.

	Сэмжин үүл салхины аясаар нүүж, хурын үнэр анхилсан чийглэг агааргай саруулхан шөнө, гэмт хэрэг өдүүлэгчдийн мөрийг хайсан сэргийлэгчид цонхны дэргэдээс холдож орон сууцны байшин дэлгүүр хоёрын хоорондох уурын халаагуурын нүхний модон хашлагыг шалган үзэв. Сэргийлэгчдийн хоёр нь байшингийн булан тойрч цэцэрлэгийг чиглэн явахад бусад мөрдөгчид дэлгүүрийн хашаанд орлоо.

	Цэцэнтархи салхивчаар толгойгоо. гаргаж энэ бүхнийг ажигласнаа яаран хувцаслаж өрөөнөөсөө гүйн гарав. Цэцэнтархи байшингийн сүүдэр дагасаар цэцэрлэгийн хайсан хашааг хянамгайлан давж бургасны сүүдэр бараадан нэгэн чөлөөнд гарлаа.Мөр хөөгчид цэцэрлэгт байгаа уурын халаагуурын модон хашлагатай нүхний ойролцоо мөр хайж, нүхний зургийг авахад зургийн аппаратын цахилгаан гэрэл харанхуйд гялсхийн зам харна. Цэцэнтархи мөр хөөгчдийг явахыг хүлээж бургасны сүүдэрт хэвтэв.

	Мөр хөөгчид уурын халаагуурын нүхнээс холдоход Цэцэнтархи бургасны сүүдрээс гарч уурын халаагуурын шуудууг үзэхээр мөлхөв. Цэцэрлэгчийн хайсан хашааны хаалганы дэргэдээс нэг сэргийлэгч гүйх шахам алхалсаар ирэхэд, сарны гэрэлд түүний нүүр царай ажиглаж болох байсан боловч тэр хүний алхалтаар бага дэслэгч Содном болохыг Цэцэнтархи таньжээ. Цэргээс халагдаж сэргийлэхэд шилжиж ирсэн намхан нуруутай тэр хүнийг Цэцэнтархи жаал ах гэдэг юм. Содном Бадрахынд жил гаран хамт амьдарч байгаад нодлин эхнэр аваад тусгаарлажээ.

	Цэцэнтархи Содномыг танингуут ухарсаар ойролцоох бургасны сүүдэрт дөхлөө. Цэцэнтархи ирж яваа Содномд танигдахгүйг хичээж суутал түүний араас ямар нэг юм хүчтэй мөргөв. Цэцэнтархи айх гайхахын эрхэнд эргэж харвал түүний ард Болд хөдлөлгүй зогсоно.

	— Чи энд юу хийж яваа юм бэ?

	— Харин чи юунд...гэж Цэцэнтархийн шивнэхэд,

	— Хулгайчид дэлгүүрийн цонхоор ороод баахан юм авчихсан бололтой гэлээ.

	— Чи яаж мэдээв.

	— Би сая дэлгүүрийн цонх үзээд ирлээ.

	— Чи цонхоороо юу харж байсан юм бэ?

	— Намайг гал тогооны цонхоор харж байхад юу ч харагдаагүй. Арван нэгэн цагаас хойш дэлгүүрийн хавиар нохой ч яваагүй,

	— Хүн яваагүй юм бол цонх яалаа гэж хагарах вэ?

	— Мэдэхгүй. Ямар ч хүн яваагүй гэдгийг би баталж чадна.Содномыг уурын халаагуурын дэргэдээс юм аваад явахад Цэцэнтархи, Болд хоёрын хэн ч дуугарсангүй хэдэн минут өнгөрөөв. Хүүхдүүд Нацагийг эмчийн чөлөө авснаас хойш дэлгүүрийг шөнөд ээлжээр жижүүрлэн ажигладаг байжээ. Энэ шөнийн жижүүр Болд юм. Тэр гал тогооныхоо цонхны дэргэдээс нэг ч минут холдоогүй бөгөөд машины гэрлээр гэрээсээ гарч сүүдэр бараадсаар орон сууцын нэг байшингийн хаалганы тушаа газраас дэлгүүрийг ажиглажээ. Болд ингэж зогсохдоо хаалганаас хэдэн алхмын зайтай байгаа уурын халаагуурыг ажиглаж байсан Бадрахыг харжээ. Болдыг хаалганы хатавчинд биеэ шахаж амьсгаагаа хураан зогсоход, намхан нуруутай нэг дарга Бадрахын дэргэд ирж ёслонгуут,

	— Нөхөр хошуучид. Дэлгүүрээс ихээхэн хэмжээний юм алдагдсан бөгөөд мөрдөгчид хулгайчийн мөрийг хайх ажлаа үргэлжлүүлж хэргийн орон цаг, хэв шинжийг тодорхойлсон байна Болд намхан нуруутай даргын илтгэлийг сонсоход түүний чээжийг өргөстэй харганаар шилбүүрдэх шиг боллоо. Болд Цэцэнтархиас нэлээн айж байсан боловч түүнийг Цэцэнтархи зэмлэсэнгүй. Тэр хоёр цэцэрлэгийг хянамгайлан харсаар уурын халаагуурын нүхийг очиж үзэв.

	Нүхийг ажиглахад сэжиглэгдмээр зүйлгүй. Харий модон хашлаганы бахим цүүнээс том цоож өлгөөстэй байлаа. Цэцэнтархи Болд хоёр мөр хайж нэлээд тэнүүчлэхдээ цэцэрлэгийн тачирхан ургасан ногоотой хар шороон хөрснөөс ямар ч мөр олсонгүй. Тэнгэрт бөөн үүл хуралдсаар тал дугуй сарыг халхалж цэцэрлэгийн бургаснууд ч харагдахааргүй хөөн харанхуйгаар солигдон ганц хоёр дусалж байсан бороо шивэрсээр ширүүсэв. Цэцэнтархи Болд хоёр тас харанхуйн дунд уурын халаагуурын модон хашлагатай нүхний хашлагыг ажиглаж түүний нэг булан ямар нэг юманд хүчтэй шудрагдаж эмтэрснийг оллоо. Цэцэнтархи, Болд хоёр цэцэрлэгийн дотуур мөр хайж бөгтгөнөсөөр өтгөн бургасны мөчирт хоргодон нэлээн агшин өнгөрөөгөөд бороо амархан зогсохгүйг мэдэнгүүт өглөө уулзахаар болзож.бургасны чөлөөгөөр бөгтгөнөсөөр цэцэрлэгийн хашаанд хүрч хашаа даван гэр гэрийн зүг явцгаав.

	 

	* * *

	 

	Цэцэнтархийг өглөө штабтаа ирэхэд Сүрэн Цэрэн хоёр түүнийг хүлээж байлаа. Цэцэнтархи ширээ тохойлдон сууж Цэрэнг ажиглахад түүний царай ямар нэг бодолд автагдсан ил ажээ. Сүрэн, Цэрэнгийн тохойг нударч,

	— Чи өнөөхөө яриач гэж шаардав. Цэрэн ганц давхраатай нүднийхээ харцыг агшинд өөрчлөн Сүрэн руу харж,

	— Тэсвэртэй байгаач. Ямар бал долоочихсон баавгай биш. Ярих л гэж байна шүү дээ гэж унтууцан хэлэхэд Цэцэнтархи Цэрэнгийн ярих гэж байгаа зүйлийг хүлээлгүй,

	Танай гэрээр сонин юу байна гэж асуух нь түүний сэтгэл ямар нэг юманд яарч байгааг илчлэх ажээ. Цэрэн уртаар санаа алдан, Цэцэнтархийн оч шиг гялбалзсан хар нүдийг харахад түүний харц Цэрэнг нэвт ширтэх шиг санагдаж тэрбээр ийн өгүүлэв.

	— Ээжийг гурав хоног акттай байсныг та хоёр мэднэ. Ээжид өдөрт уруулаа будаж, утаа баагиулах өвчин тусчихаагүй бол ямар ч өвчин алга. Ээжийг акт авсан өдрийн орой аав хөдөө яваад өнөө өглөө ирсэн.Аавыг ирсэн болохоор би баярлаад...гэтэл Сүрэн түүний үгийг тасалж,

	Хулгайчийг хараад уу? гэж шийдмэгээр асуухад Цэрэн Сүрэнг хорсолтой харж,

	— Сайхан хувцас авчирч өгөх болов уу гэж баярласан юм биш. Харин түүнээс... гэтэл Цэцэнтархи Цэрэнгээс урьтаж,

	— Сүрэн ээ! Амаа жаахан татаж байвал дээр биш үү гэхэд Сүрэн буруугаа агшинд мэдэж дуугүй болж, толгойгоо маажив. Цэрэн агшин төдий дуугүй сууснаа үргэлжлүүлэн:

	— Өглөө намайг том гэрт орохоор гартал хашааны хаалгыг нэг хүн цохилоо. Очоод тайлаад өгтөл хоршооны нэг ажилчин амьсгаагаа дарж ядан зогсохдоо,

	— Ээж чинь... Нацаг бий юу гээд гэрийн хаалга чиглэн хурдхан алхлав. Би түүнийг хурдан гүйсэндээ амьсгаадсан болохыг мэдээд. том гэрт орохоор үүдэнд очтол ээжийн дуу тэнгэрт тулам хадаж чихний хэнгэрэг хагалчих шахлаа. Ээжийг ингэж сүртэй орилоход ажаа ч гэрээсээ гарч ирээд миний хойноос гэрт орлоо. Намайг гэрт ороход ээж орныхоо өмнө сөхрөөд суучихсан газар дэлхий нийлтэл орилж, уурлаж бухимдахдаа уйлж, нүднээс нь нулимсны дусаж урсан хацрыг дагаж алгуурхан унаж байлаа. Би одоо яана аа. Хаашаа харж үхэх вэ? Ийм гай надад дайрдаг байжээ гэж хашхичсаар цорхирон уйлахад аав ээжийг аргадаж тайвшруулахыг оролдов. Харин ажаа юу ч хэлсэнгүй хүйтнээр инээмсэглэн жаахан сууж байснаа ээжид ойртож,

	— Авсан эзэн нь олдохгүй юм биш дээ гэтэл ээж ажаа уруу гайхан харж нулимсаа гарынхаа араар арчсан болоход ажаа,

	— Олны нүд хурц, хулгайлсан хүмүүс ч юун холдох аж гээд гарахад, аав, ээж хоёр ажаагийн хойноос гайхан харсаар хоцорлоо Ээж нэлээн дуугүй сууж байснаа ороо түшин босож

	— Миний тасгаас юу юу алдагдсан байна даа гэтэл нөгөө залуу саравчит малгайгаа гартаа базалж,

	— Мэдсэн юм алга даа, таныг авчирч тооллого хийе гэж байна лээ. Тэгээд намайг явууллаа. Дам сонсвол төлдрийн оруулсан бараа чинь баргаараа алга байна гэв үү дээ гэж хэлэхэд ээжийн царай хувхайрч цайгаад хачин болчихсон байлаа. Аав орон дээр сууж байснаа босоод ээжийн мөрийг хоёр гараараа зөөлөн атгаж нүдээ аньсхийгээд,

	— Очоод ир дээ. Ямар чи авчихсан биш, Юмыг чинь тоолж алдагдсан юмаа бүртгэх гэж байгаа байлгүй. Очоод ир гэж аргадан хэлэхэд аавын энэ үгэнд ээжийн сэтгэл тайвширч царай нь төв болоод нүд нь сэргэчихлээ. Ээж үс толгойгоо янзлахаар толины өмнө очиход аав аажаагийнд орохоор гэрээс гарлаа. Ээж над уруу хяламхийн хараад

	— Наад дэрэн дороосоо падаан аваад аль гэв.Намайг дэрэн доороос нь баахан падаан аваад өгтөл ээж угз татан авч өвөрлөөд тамхиа асааж гарах гэтэл аав орж ирлээ.

	Ээж аав уруу харж үл мэдэг инээхэд аав түүнийг харсан шинжгүй толгойгоо бодлогошрон доошлуулаад,

	— Юу ч гэсэн очоод ир дээ гээд санаа алдав.

	— Тэгдэг юм бил үү дээ гэж ээж хэлээд аав уруу толгой дохиод гарахад надад хачин санагдлаа. Тэгээд ээжийг явахаар нь би наашаа ирж байгаа нь энэ дээ. Миний харж үзсэн энэ гэж хэлээд яриагаа төгсгөв.Цэцэнтархи Цэрэнгийн яриаг анхааралтай сонсоод Сүрэн рүү харж,

	— Сүрэн чи шөнө хэдэн цаг хүртэл жижүүрлэсэн бэ? гэж асуухад Сүрэн харцаа том болгон гайхаад.

	— Би арван хоёр хүргээд Болдын дохиогоор ээлжээ өгсөн. Намайг байхад ямар ч сэжигтэй юм гараагүй. Би өглөө Болдтой уулзсан. Дондог... гэснээ нөгөө монхор хамартай жаал түүнийг арван нэгэн цагт их дэлгүүрийн үүдэн дээр хүлээж байгаарай гээд явсан гэнэ. Болд л бүх учрыг нь мэдэх байх гэхэд Цэцэнтархийн дотор харанхуйлж айх гайхах хоёр давхцаж Болд минь баригдчихаагүй байгаа гэж бодохоос түүний нүднээ нулимс мэлтгэнэж харамсан өрөвдөх сэтгэл төрнө. Цэцэнтархи сэтгэлийн тэнцвэргүй байдалд хүрсэн ээ нөхдөөсөө нуухыг хичээсэн мөртөө.

	— Юу ... гэж гайхан асуучихлаа. Хулгайчид шөнө цэцэрлэгт нуугдаж байгаад Болдыг харчихсан байх нь ээ, Тэгээд болдод хамаг хэргээ мэдэгдчихсэн гэж бодоод түүнийг устгахаар өглөө эрт ирж үүдийг нь отож байшингаас гарч ирэхээр нь тэгж хэлсэн байх. Болд минь

	Болд минь гэж бодохоос Цэцэнтархийн нүднээ нулимс бүрхэв.

	— Чи юу болчхов оо? гэж Цэрэнг асуухад

	— Зүгээр гурвуулаа дэлгүүрийн үүдээр очъё Болд арван нэгэн цагт ирэх ёстой гэлээ. Цэцэнтархи Болд хоёр арван нэгэн цагт уулзахаар болзсон тул Цэцэнтархи түүнийг хүлээхээр шийдлээ.

	— Бид одоо бүх хэргийг аавд хэлэхгүй бол болохгүй боллоо гэж Цэцэнтархийг зовонгуй хэлэхэд;

	— Яагаад гэж Цэрэн асуув.

	— Болдыг ирэхээр та хоёрт учрыг нь гэж хэлсэн мөртөө амандаа «Болд минь ирэхээсээ өнгөрсөн байх аа, Ямар ч байсан болзсон цагийг нь хүртэл хүлээе. Хэрэв ирэхгүй бол та хоёртоо бүх учрыг нь хэлж аавд л мэдэгдэхээс дээ гэж шивнэн хэлснийг Цэрэн, Сүрэн хоёр яахин гадарлана. Цэцэнтархи, Сүрэн, Цэрэн гурав дэлгүүрийн хавиар нэлээн явсан боловч дэлгүүрээс алдагдсан зүйлийн тухай хүмүүсийн амнаас олигтой юм дуулж чадсангүй. Хагарсан цонхноос нэлээн зайдуухан зогсож байсан нэгэн хүн нөгөөдөө,

	— Цонхыг нь хагалаад орсон мөртөө мөрөө үлдээдэггүй сүрхий гайхлууд юм даа гэж хэлэхэд нөгөө хүн түүний яриаг төдий л тоосон шинжгүй,

	— Эд ов гаргаад холдох биш дээ. Сайн бол хоёр гурав хоног баригдахгүй явах юм биз гэхэд нөгөө хүн,

	— Нээрээ ч тийм дээ. Эд битгий хэл эднээс цаадах нь баригддаг юм чинь гэлээ. Цэцэнтархи, Сүрэнг нударч нөгөө шар жаал ирлээ гэснээ Чимэд нь ирлээ гэхэд

	— Тэр ч лав ах чононыхоо мөрийг шалгах гэж ирж байгаа байлгүй дээ гэж Сүрэн хэлээд эргэн харлаа.

	— Тийм ч байж болно. Болд ирэхээсээ өнгөрөв бололтой бүх учрыг аавд хэлье гэж Цэцэнтархийг хэлэхэд түүний сэтгэл харанхуйлж хоолой нь чичирхийлж зангирав.

	Цэцэнтархи дэлгүүрийн даргатай хамт ирж яваа Бадрахыг угтан очлоо. Бадрах хүүтэйгээ уулзангуут,

	— Миний хүү энд юу хийж яваа юм бэ? Явж тоглохгүй юу гэж хэлээд хүүгийнхээ гайхаж цөхөрсөн нүдийг нь ажиглан харахдаа өөрийнх нь царайгаас харцаа салгалгүй ширтэж хөмхийгөө хазлан зогсохыг мэдээд түүний сэтгэлд ямар нэг хорсол бөөгнөрч гэдгийг түвэггүй мэдлээ.

	Бадрах хүүгийнхээ нулимс гүйлгэнэсэн нүдийг сайтар ажаад түүний сэтгэлийн ичнээнд хадгалагдсан бодлыг мэдэхээр шийдсэн авч Бадрахын өмнө чухал ажил байгааг санаж,

	— Миний хүү эндээ аавыгаа хүлээж бай гэхэд Цэцэнтархид хэлэх гэж байсан үгийг нь мэдчихсэн юм шиг санагдлаа. Цэрэн, Сүрэн хоёр Цэцэнтархийн дэргэд ирж,

	— Болд... Болд ирлээ гэж хэлэхэд Цэцэнтархи тэр хоёр уруу ч эргэж харсангүй хашааны хөх будагтай том хаалга уруу ширтэхэд хаалганы цаанаас ирж яваа Болд Цэцэнтархийн нүднээ тодхон харагдаж, шингэн сормуустай тунгалаг нүднээс баярын нулимсны дусал бөмбөрөв.

	Болдын төлөө сэтгэл зовж байсан Цэцэнтархийн дотор уужим болж баярлан хөдөлсөн сэтгэлдээ захирагдаж үг ч хэлж чадалгүй, уруулаа өмөр өмөр хөдөлгөн зогсож буйг хэн яахин ажиглан мэдэх аж.

	 


Найм

	НУУЦЛАГДСАН ТЭМДЭГЛЭЛ

	 

	Цэцэнтархи амласандаа хүрч Туяаг тоглох бүрд теннисийнхээ бөмбөг, хэрэглэлийг харамлалгүй өгдөг болжээ. Туяа, Цэцэнтархийн нигүүлсэнгүй сэтгэлд түмэнтээ баярлаж, өдөр хоногийг өнгөрөөсөөр хэдэн өдрийн өмнөөс бөмбөгний цохиурыг гартаа барих нь битгий хэл нүдэндээ ч олж харсангүй.

	Цэцэнтархи, Цэрэн, Сүрэн, Болд гуравтай уулзангуутаа алга болчхоод унтахаас өмнө ирдэг боллоо ч Цэцэнтархийн аав ээж хоёр түүнийг зэмлэдэг болов. Тэрбээр учрыг үл хариулж «мөр хөөсөн нь» «баригдаагүй чөтгөрийн хойноос», «Хунгар» зэрэг зохиолын аль нэгийг олж аваал. орон дээрээ буруу харан хэвтээд уншдаг заншилтай болов. Цэцэнтархи ингэж хэвтэхдээ амандаа ямар нэг юм үглэж бувтнах зантай болж гагцхүү түүний үгийг Туяагаас өөр хэн ч сонссонгүй.

	Нэг үдэш Цэцэнтархи оройтож ирлээ, Бадрах, Цэцэнтархийг хармагц хөмсөг зангидан,

	— Айлын хүүхдүүд гэртээ байхад чи шөнө болтол тэнэчих юм. Хаагуур тэнэж явдаг юм бэ? гэж зандрангуй асуухад Цэцэнтархи эцгээ гомдонгуй харж,

	— Би тэдэнтэй адил муур хулгана болж тоглохгүй. Энэ жил долоодугаар анги төгсөнө, Тэгээд...

	— Ай чи мөн том болов оо.

	— Хойтон жил гадаадад явна ... гэтэл Бадрах Цэцэнтархийн үгийг,таслан,

	— Ээж аавынхаа үгийг авдаггүй хүүхдийг гадаадад явуулахгүй шүү дээ.

	— Хэн явуулахгүй гэж? Цэцэнтархийг ингэж асуухад Бадрахын дэргэд сууж байсан эх нь,

	— Нам улс гээд Цэцэнтархи уруу огцом харж халуун савтай цайнаасаа аягалаад бичгийнхээ машиныг тачигнуулан цохино. Цэцэнтархийн эх орчуулагч юм. Тэр чимээ шуугиангүй өрөөнд сууж ажлаа хийдэг атал өнөөдөр Цэцэнтархийн дэргэд суугаад орчуулгаа цохиж байх нь гайхалтай.

	— Багш сурагчид чинь чамайг аав ээжийнхээ үгэнд ордоггүй гэж мэдвэл чамайг явуулахгүй дээ.

	— Би та нарын үгнээс гардаггүй шүү дээ. Харин өнөөдөр гээд оч шиг гялалзсан нүдээ жоотойлгосоор эцгийгээ ажиглана.

	— Хоолоо идчих. Тэгээд оройтож ирсэн шалтгаанаа яриарай гэж ээж нь хэлээд машинаа тачигнуулан цохисоор орчуулга уруугаа анхаарлаа тавилаа.

	Цэцэнтархи хоолныхоо өрөөнд орохдоо «хулгайч нарыг барьчихсан байхад та хоёр намайг оройтож ирлээ гэж зэмлэснийхээ бурууг мэдэж үнсэнэ дээ. За гайгүй.» гэж үглэж байсныг нь хоолны өрөөнд ном уншиж суусан Туяа сонсчихсон ажээ.

	Туяа энэ бүхнийг Жаргалд ярилгүй өнгөрөв, Цэцэнтархи өөртөө сонирхогдсон ямар нэг зүйлийн нарийн учрыг олохоос нааш ямар ч хүнд ярьдаггүй заншилтай ч итгэсэн хүүхэдтэй зөвлөх дуртай юм. Учир иймд дэлгүүрт хулгайч орсон явдлыг найзуудаасаа нуугаагүй гэдгийг Туяа таамагласан бөгөөд хулгайч нарыг мөрдөх ажлаа Сүрэн, Цэрэн, Болд гуравтай зөвлөсөн болохыг мэджээ. Цэцэнтархитай дэлгүүрт дайралдсан өндөр нуруутай, өргөн царайтай тэр хүнийг баруун нүднийхээ доод зовхинд мэнгэтэй болохыг Туяа ажигласан юм. Тэр хүн жирийн байдлаар хувцасласны гадна хүмүүсийн дунд явахдаа ч төлөв байлаа. Гэсэн ч хүний халаасыг мяраан гөлөрч байдаг шунамхай өлөн нүд. үл мэдэг монхордуухан хамрын шөвгөр үзүүр. инээх бүрдээ зузаан уруулын цаанаас яралзаж байдаг давхар ургасан соёо хүртэл Цэцэнтархийн сэтгэлд тод үлдэж Туяагийн сэтгэлд зураг шиг хадгалагджээ.

	Туяа Цэцэнтархийн хэлж байсан үгийг санаж, Болдтой хамт явж байсан хүнийг бодохоос хүүхдүүдийн нууцалж байгаа зүйлийг гадарласнаа Жаргалд ярихыг зүрхэлсэнгүй. Туяа тэдний нууцыг задалбал Цэцэнтархид дахиж итгэгдэхгүй юм. Туяа таван наснаасаа хамт тоглож өссөн сайн найзаа гомдоохыг хүссэнгүй Харин Цэцэнтархид итгэгдэж найдвартай нөхөд болохыг эрмэлзэж байсныг Цэцэнтархи хэрхэн мэдэх билээ. Хатангир хүний хөх царайг харахад Туяад олон жилийн турш уушгины өвчнөөр өвчилсөн мэт санагджээ.

	Туяа өөртөө тохиолдсон бүгдийг эргэцүүлэн бодох тусам хүүхдүүд хулгайч нарыг мөрдөж байгаа гэдэгт эргэлзсэнгүй. Цэцэнтархи сүүлийн үед Жаргал, Туяа хоёртой ярих дургүй болж тэр хоёрыг зуслан уруу явахыг шаарддаг болсон нь нууц хэргээ тэр хоёроос болгоомжилсон гэдгийг Туяа түвэггүй ойлголоо. Гэсэн ч хамаг хэргийг гадарласан Туяа зуслан уруу явахыг төдий яарсангүй. Жаргал, Туяа хоёр өдөрт нь гэр орны ажил хийж, оройд нь хоол бэлдэж ном уншихаас өөр ажил байсангүй. Иймд өдөр бүрийг уйтгартай өнгөрүүлнэ. Үдээс хойш хийх юмаа олж ядсан Жаргал, Туяа хоёр байшингаасаа гарч цэцэрлэгт орлоо. Цэцэрлэгт сонирхмоор юмгүй.

	Нөхөрлөл командын туг салхинд намирч сахлаг мөчиртэй бургасны сүүдэрт банхар уйтгарлан хэвтэнэ.

	Хүүхдүүдийг ингэж үзэгдэхээ болгосонд Жаргал гайхсангүй. Тэднийг голын эрэг дээр очиж усанд орж өдрийг өнгөрөөдөг гэдэгт Жаргал итгэдэг байлаа. Туяа, Жаргал хоёр соотон чихтэй банхрын дэргэд очиход тэр хамрынхаа арьсыг үрчийлгэн архирсан учир тэд зогсож байсан газраасаа гэдрэг ухарч айсан нүдээ банхраас салгалгүй ширтэнэ.

	— Жаргалаа чи ороод мах олоод ир. Банхар өлсөөд уурлачихсан бололтой гэж шивнэн хэлсэнд Жаргал, Туяагийн үгнээс Зөрсөнгүй алгуурхан ухарсаар гэртээ орж мах, дутуу мөлжсөн яс зэргийг авчирлаа.Туяа, Жаргалын авчирсан бүхнийг Банхарт чулуудаж өгөхөд үнсэн цайвар өнгөтэй тэр нохой сүүлээ шарвалзуулан шилэн үрэл шиг цэнхэр нүдээ жоотойлгон соотон чихээ хөдөлгөж Туяагийн гарыг халуун, урт нимгэн хэлээрээ долооно.

	Тэр хоёр Банхрыг хооллоод бургасны мөчирт халхлагдсан сандал дээр суулаа. Жаргал газар хэвтэж байсан харандааг авч гайхангуутаа

	— Яаж бөмбөг олох вэ? гэлээ.

	— Харин дээ? Хүүхдүүд өдөрт үзэгдэхээ больжээ. Тэднийг ирвэл бөмбөгийг нь гуйя гээд вандан ширээний доорх шорооноос цухуйж байгаа хулдаасны үзүүрийг Туяа заангуутаа:

	— Энэ яагаад энд булагдсан байдаг билээ гэж гайхав. Жаргал толгойгоо сэгсэрч

	— Мэдэхгүй л дээ гээд хулдаасны үзүүрээс чимхэж сэгсрэхэд хулдаасны шороо газар суулгасан хайрцгийн таг дээр асгарав. Газар ухаж суулгасан хайрцгийг харж гайхсан Жаргал.

	— Хүүш Туяа хүүхдүүдийн нууц нь байна. Лав бөмбөг, тор нь байгаа байх гээд баярлан инээв. Жаргал хайрцгийн таг дээр асгарсан шороог арчиж тагийг сөхөхөд нөхөрлөл командын өдрийн тэмдэглэл гэсэн зузаан дэвтэр байлаа. Жаргал тэмдэглэлийг аваад түүний дор байсан ширээний бөмбөгийг гаргаж Туяад өглөө. Жаргал тэмдэглэлийн дэвтрийг буцааж хийхдээ хайрцгийн буланг дэвтрийн нэг талаар мөргүүлэхэд тэмдэглэл дотроос зураг төгрөг бичгүүд уналаа.

	— Жаргал аа! Наадах чинь юун төгрөг вэ? гэж Туяа асуугаад газар унасан төгрөгийг авч Жаргалд өглөө.

	— Тэр ч яах вэ харин энэ юун тоонуудын зураг вэ гэж Туяагаас асуугаад гайхан харлаа.

	— Нууц бичиг.

	— Эдэнд юун нууц бичиг байдаг билээ?

	— Тэмдэглэлийг нь уншвал учир нь олдох байх гэж Туяаг хэлэхэд Жаргал явган сууж байснаа босож сандал дээр суугаад өвдөг дээрээ тэмдэглэлийн дэвтрээ тавьж эхний хуудсыг сөхөв.

	 

	8 -р сарын 2.

	Манайхан пионерын зуслангаас ирсэнгүй, Цэрэн,Сүрэн, Болд бид дөрөв байшингийнхаа хүүхдүүдийг цуглуулж тоглов. Бидний хөл нийлэхгүй тул амархан хожигдов: Цэрэн орой штабаас буцахдаа эрэмдэг хүнийг харж доромжлоход миний уур хүрлээ. Гэвч би Цэрэнгийн хэлсэн үг бүрийг дахин санах тусам сэтгэл тайвшрав. Түүнийг эцэг дамын худалдаачин бөгөөд Дорж гуайн найзууд ч дамынхан болохоор .манайхан төдий л сайнгүй бөгөөд Цэрэн хүүхдүүдийн сэтгэлд бодогдож байгаа бодлыг гадарлах тул бас эцэгтэй нь төдий л сайнгүй билээ. Иймд Цэрэнгийн эгдүү хүрч доромжилсон тэр хүн дамын худалдаачин байхаа.

	 

	8-р сарын 7.

	Бид суунги хүнийг жирийн биш гэдэгт итгэв. Түүнийг тодорхойлоход бэрх. Баруун нүднийхээ дор мэнгэтэй хүний байдал төрх суунги хүнтэй их төстэй байлаа. Би түүнийг суунги хүнийг гэж бодож байсан ч тэр хүн эв эрүүл болохоор миний бодол талаар өнгөрөв. Шар царайтай муурын нүд шиг ногоон нүдтэй, шантгар хар мартай жаалтай ярьж байсан тэр хүнийг Туяа хараад дэлгүүрээс буцаж явахдаа хулгайч нарын багш гэлээ.

	 

	8-р сарын 9.

	Бидний хөл урьдаасаа илүү нийлж, хүн бүхэн хуурахыг бодсонгүй учир айлын командыг амархан хожлоо. Цэрэн энэ шөнө байшиндаа суунги хүнийг эрүүл болохыг мэджээ. Цэрэнгийн авсан гэрэл зургийг угаасны дараа суунги хүн дэлгүүрт дайралдсан нөгөө хүн болохыг түүний бүдэг зургаас танилаа. Сүрэн бид хоёр нууц бич- гийг арай хийж уншлаа. Болд хар цувтай хүнийг мөрдөж явахдаа хулгайч нарыг олуулаа болохыг мэджээ.

	Үүнд монхор хамартай залуу, шар царайтай жаал, өндөр нуруутай цонхигор цагаан царайтай хар цувтай залуу хийгээд амтлаг тосны торх шиг бүдүүн, шармаг царайтай, ногоорч хөгцөрсөн шар шүдтэй, малигар шар хүн, хатангир хөх залуу цөм хулгайч хүмүүс байлаа. Суунги хүн тэдний толгойлогч бололтой. Гэвч Борыг нүдэндээ ч олж хараагүй тул яахин Борыг гэж батлаж чадах вэ? Гэсэн ч хулгайчдыг үүрээр нь илрүүлнэ гэдэгтээ итгэж байна.

	 

	8-р сарын 11.

	Бид Нацагийн тасгаар жижүүрлэж ажиглахаар шийдэв. Энэ өдөр Сүрэн Нацаг гуайн тасагт өнжлөө. Нацаг дөрвөн цагт агуулахаас бараа аваад худалдсангүй. Тэр эмчид үзүүлнэ гээд чөлөө аваад явлаа. Нацаг дэлгүүрээс гараад эмнэлэг рүү явсангүй. Болд Нацагийг дагасаар хот орж түүнийг монхор хамарттай уулзаад буцахыг ажиглав. Болд монхор хамарттай уулзаж түүний нэрийг Дондог гэдэг болохыг мэдэж. Мөн шар жаалыг Чимэд, хатингар хөх залууг Хүрэнхүү, мальгар шарыг Сүх гэж нэрлэдэг болохыг мэджээ. Харин суунги хүний тухай Болд Дондогоос асуухыг бодсонгүй Дондог энэ өдөр хүний халаас суйлж байгаад баригдах шахжээ. Нацаг таван цаг өнгөрөөгөөд эмчид үзүүлээд ирлээ гэж Доржид ярьсныг Цэрэн сонсжээ.

	 

	8-р сарын 13.

	Болд шөнө жижүүрт гарахдаа их хөглөжээ. Болд аав, ээж дүү нараа унтсаны дараа гал тогооныхоо өрөөнд орж цагаа тааруулж тавиад унтжээ. Шөнө цагны сэрүүлгийн дуугаар Болд цочингуутаа сандал дээр байсан цагаа цохиод унагачхаж гэнэ. Болд өглөө хог асгаж яваад Дондогтой дайралджээ. Дондог Болдын хогийн савыг ажиглаад хаана хоносныг нь лавлажээ. Болд, Хүрэнхүүд хэлсэн үгээ санангуут Дондогийг заллихаар шийдэв. Болд, Дондогоос салахдаа хаана хоносны нь санамсаргүй лавлав Дондог зэргэлдээх цэцэрлэгийн уурын халаагуурын нүхийг заагаад арван цагт их дэлгүүрийн үүдэн дээр хүлээж байгаарай гээд явжээ Өглөө дэлгүүрийн хавиар явж байхдаа Чимэдийг харангуут би Болдыг баригдчихсан гэдэгт итгэж хулгайчдыг барих цаг болж гэдгийг мэдээд. Чимэдийн аавд зааж өгөхөөр шийдлээ. Гэтэл Болд ирлээ. Болд орой ирэхдээ хулгайчдын толгойлогч Аюулгүй гэдэг хүн байгааг мэджээ. Тэр гурав хоногоос хөдөө явах болжээ. Бид Болдыг ирсэний дараа Дондогийн хоног өнгөрүүлсэн нүхийг үзэхээр очтол энгийн хувцастай хоёр хүн зэргэлдээх сандал дээр сууж байлаа. Тэр хүмүүс уурын халаагуурын нүхийг ажиглаж байгаа байх гэж бодоод орой түүнийг үзэхээр шийдэв. Тэр нүх дэлгүүрээс хоёр зуугаад метр хол бөгөөд орон сууцын байшингаар зааглагдсан байлаа

	 

	8-р сарын 14.

	Бид тэр нүхээр дамжин орж болох байсан боловч би хүүхдүүдийг хориглож, уурын халаагуурын нүх бүхнийг хяналтдаа авлаа. Хулгайчид нууц байраасаа юмаа авах гэж байгаа нь бидэнд мэдэгдэв. Гэвч хулгайч нарын нууц байр хаана байгааг бид мэдсэнгүй. Нацаг, Дорж хоёр дэлгүүр ухагдсан өдрөөс эхлэн гэртээ хонохоо больж шөнө бүр хойд байшиндаа хонодог болсон нь Цэрэнд байшингийнхаа хойд хаалгаар хүнтэй уулздаг байх гэдэг сэжиг төрүүлжээ.

	Бид уурын халаагуурын нүхийг хянасаар байлаа. Гэтэл бидний ажилд тодорхой амжилт гарсангүй. Бид энэ оройноос эхлэн нэгэн хүнийг сэжиглэх боллоо. Тэр хүн дэлгүүр ухагдсан өдрөөс эхлэн зэргэлдээх цэцэрлэгээс уурын халаагуурын нүхийг ажигладаг боллоо.

	Хулгайч нарын толгойлогч бусдаараа мөнгө, хувцас бэлтгүүлж чоно аймгийн баавгай сумын хэрээ багаас оргон иржээ.

	Энэ нь толгойлогчийн хоригдож байгаа газрыг хулгайчид тэгж нэрэлдэг байлаа.

	Цэрэн энэ бүгдийг Чимэдээс сонс ч бидэнд яаравчлан мэдэхээр Чимэдээс зайлсхийж өөртөө тохирох байр олж аваад хүүхдүүдэд дамжуулах бичгээ бичиж байтал түүний ард Чимэд ирчихсэн байжээ. Чимэд Болдоос тэр бичгийг булааж аваад уншихад Болд түүний гараас бичгээ булаан авахыг хичээсэнгүй. Гэтэл Чимэд Болдын бичгийг уншаад буцаан өгөхдөө,

	— Чамайг ийм бичиг хүүхдүүдэд дамжуулдаг гэдгийг аль эрт мэдсэн юм гэжээ. Чимэд цэцэрлэгийн сандал дээр сууж хэсэгхэн бодлогошрохдоо гүнээ санаа алдаж

	— Би чиний тухай хулгайч нарын хэнд нь ч хэлээгүй. Ер нь ... гээд Чимэд газар ширтэн сууснаа тэргүүнээ өндийлгөн,

	— Хулгай хийх хэнд ашигтай юм бэ? Хэнд ч ашиггүй юм гээд цорхирон уйлав.

	Чимэдийн энэ байдалд Болд гайхахдаа,

	— Хэнд ч хэрэггүй юм бол чи юунд хулгай хийсэн юм бэ? гэж асуухад Чимэд нулимсаа арчингуутаа,

	— Би колониос гараад Дондогтой дахиж нийлээгүй бол ингэж дампуурахгүй байсан юм чи даанч миний үгийг үнэмшихгүй байх даа. Чи намайг эднээс салгаад өгөөч. Бид дахиж хулгай хийхгүй. Чи бодооч надтай хамт хулгай хийж байсан жаалууд колониос гарангуут ажил хийгээд зарим нь тэргүүний ажилчин гэдэг тэмдэг авчихсан хэчнээн сайхан амьдарч байна даа. Гэтэл би... Хэрэв намайг эднээс салгаад өгнө гэвэл би хулгайч нарын нууц бүгдийг хэлж өгнө. Хэрэв чи миний үгийг үнэмшихгүй бол намайг одоо сэргийлэхэд аваачаад өг гээд цорхирон уйлахад Болд Чимэдийг өрөвдөж байсан боловч,

	— Чи өөрөө сэргийлэхэд очиж хэл гэхэд Чимэд суудлаасаа өндийнгүүт цэцэрлэгийн булан тойрч явсан даргыг хараад түүний хойноос гүйчихлээ. Болд Чимэдийг гүйцэж зогсоогоод

	— Битгий яар гэж тайвшруулаад өөрсдөөсөө холгүй зогсож байгаа даргын дэргэд ирж,

	— Ахаа бид хүн андуурчээ уучилна уу? гэлээ. Тэр дарга Болдын үгэнд итгэсэнгүй нэлээн гайхаж байгаад цаашаа явжээ. Бид, Болдын яриаг сонсоод аавд хэлэхээр шийдсэнээ Сүрэнгийн саналаар хулгайч нарын үүрийг олоод илрүүлэх нь зүйтэй гэж тохиролцов. Маргааш Болдтой хамт явж Чимэдтэй уулзахаар боллоо.

	Жаргал, Туяа хоёр нөхөрлөл командын өдрийн тэмдэглэлийг уншаад Болд, Цэрэн хоёрыг өрөвдөв. Хулгайчид тэр хоёрыг мэдвэл үнэндээ уучлахгүй байлаа. Чимэд гэдэг жаал Болдыг мэхэлсэн бол яана гэж бодохоос өрөвчхөн сэтгэлтэй охидын нүднээс нулимсны дусал бөмбөрөв. Тэр хоёр яахаа мэдэхгүй хэсэг сууснаа нулимсаа арчлаа.

	— Ер нь аавд хэлэхгүй бол болохгүй шүү гэж Жаргалыг хэлэхэд Туяа түүний үгийг үнэмшиж,

	— Тэгье. Хэлэхгүй бол Болд Цэрэн хоёрт улам аюултай болно гэж Жаргалын үгийг зөвшөөрөөд... Мэдсэнээ мэлзэж болохгүй үзсэнээ нууж болдоггүй гэдэг шүү дээ гэлээ.

	Жаргал, Туяа хоёр бөмбөг тороо буцааж хийгээд сэргийлэх ангид очихоор гүйцгээв.

	— Цаадуул чинь яваагүй байна уу? гэж Туяа, унтлагынхаа өрөөнд зогсож байгаа Жаргалаас асуунгуут цонхны дэргэд ирж зогсов.

	— Цэцэнтархиас бусад нь явчихсан. Цэцэнтархи тэмдэглэлээ бичиж байх шиг байна.

	Цэцэнтархийг тэмдэглэлээ бичиж дуусаад цэцэрлэгээс гарч явахыг Хүлээж байсан Жаргал, Туяа хоёр өрөөнөөсөө гарч байшингийн буланд нуугдан зогслоо. Цэцэрлэгээс гарсан Цэцэнтархи аль хэдийнээ алга болчихсон байлаа.

	— Би яваад тэмдэглэлийг нь аваад ирье. Чи тэднийг харж бай гэж Туяаг хэлэхэд Жаргал түүний үгийг зөвшөөрч үлдлээ. Туяа цэцэрлэгт орохдоо Банхраас болгоомжлон гэрээсээ авч гарсан махаа чулуудаж өгөөд ширээн доорх харцаганаас тэмдэглэлийн дэвтрийг авч цэцэрлэгээс хурдаараа гүйн гарлаа.

	Жаргал, Туяа хоёр Бадрахад өдөр бүр нөхөрлөл командын тэмдэглэлийн дэвтрийг нууцаар авчирч өгөх үүрэг авган ажээ.

	Жаргал, Туяа хоёр дарга гэсэн хаягтай өрөөний үүдийг тогшиж зөвшөөрөл аваад ороход Бадрахын өрөөнд танихгүй хоёр хүн сууж байлаа. Бадрах танихгүй дарга нартай ярьж байснаа Туяа, Жаргал хоёрыг орж ирэнгүүт баяртайгаар угтаж,

	— Миний дэгдээхийнүүд цаад харцганууддаа шүүрүүлчхээгүй байна уу? гэхэд Жаргал,

	— Цэцэнтархи мэдээгүй болохоор бид хоёрыг яаж шүүрэх вэ гэж нүүрмэг хариулав. Цэцэнтархи ойрын өдрүүдэд гэртээ тогтохоо больсон тул Бадрах түүнийг их ажигладаг бодов. Цэцэнтархи хоолондоо муудаж ном үргэлж уншдаг болсон нь түүний сэтгэлд ямар нэг нууцлагдсан мөрөөдөл буйг хэнээс ч нууж үл чадна.

	Бадрах хүүтэйгээ сонин юм ярих боловч Бадрахын ярьсан бүхэн нь Цэцэнтархийн сонирхлыг татаж чадахгүй тул эцэг хүү хоёрын яриа таарахаа байжээ. Тэр хоёрын амин хувийн амьдралын тухай ярьж ирээдүйнхээ мэргэжлийг сонгож авахаа хүртэл зөвлөдөг байжээ. Гэтэл Цэцэнтархи тэр бүхнийг сонирхохоо больж гэмт хэргийн шинж, чанар, илрүүлэх, орон цаг арга барил мөрдлөг зэрэг олон зүйлийг асуух тул Бадрах тэр болгоны нарийн учрыг тайлбарлаж болохгүй байлаа Гэмт хэрэгтнийг мөрдөх тухай ярьдаггүй эцгээсээ Цэцэнтархи юм асууж лавлах нь цөөрч өөр зүйлийг илүү сонирхдог болов. Бадрах дэлгүүрийн үүдэнд болсон явдлыг санахаас түүний сэтгэл түгшдэг байлаа, Бадрах Цэцэнтархийн нүднээ нулимс гүйлгэнэснийг хараад хүүгээ юунаас болж уйлсныг тааварлаж ядсан тэр үед Цэцэнтархи өөртэй нь уулзахыг илүү хүсэж байсан нь сэтгэлээс гардаггүй байв. Гэвч Бадрах өөрийнхөө ажилд илүү анхаарал тавьж байсан болохоор тэр үед Цэцэнтархитай яаравчлан уулзах бололцоогүй байв. Бадрах олон зүйлийг эргэцүүлэн бодсон боловч өөрийнх нь ажилд тус болох юм ярина гэдгийг мэдээгүй байсан болохоор хүүгээ эндээ хүлээж бай гэж хэлсэн ажээ.

	Гэтэл Цэцэнтархи Бадрахын сонирхсон зүйлийн тухай ч ярьсангүй Харин Бадрахын дэргэд зогсож байхдаа нулимсаа арчаад Хүүхдүүд намайг зодох гэж байна гэснээ түүний айж зовсон царай агшинд өөрчлөгдөж баярласан янзтайгаар:

	— Би харилаа гэж хэлээд явчихсан нь Бадрахыг гайхах явдалд хүргэв.

	Хэрэв Цэцэнтархийг хүүхдүүд доромжилсон буюу түүнийг гомдоосон бол түүний гомдол тийм ч амархан тасрахгүй байсан бөгөөд Цэцэнтархийг доромжилж гомдоох хүүхэд байхгүйг бадрах сайн мэдэж байсан.

	Ийнхүү сэжиглэлтээс Бадрах хүүгийнхээ сэтгэлд ямар нэг юм нууцлагдсан гэдгийг тааварласан тэр үед уурын халаагуурыг хянаж байсан сэргийлэгчээс Болд, Цэцэнтархи, Цэрэн, Сүрэн нарын тухай мэдэгдсэнийг санах тусам Бадрахын сэтгэл түгшиж байсан бол нөхөрлөл командын тэмдэглэл уншсанаас хойш Бадрахыг багалзуурдах шиг болжээ.

	Цэцэнтархи Бадрахын сэтгэлд санагдаагүй зүйлийг сэдэж түүнийг зохион байгуулалттай удирдаж байгаа боловч гэнэн хонгор сэтгэлтэй, мөрдөх ажлын арга барилгүй болохоор амархан осолдож болох байв. Иймээс нөхөрлөл командын тухай хошууч хурандаад яаравчлан мэдэгджээ. Нөхөрлөл командын мөрдлөг хулгайч нарыг үүрээр нь илүүрдэх итгэлтэй замд хүрсэн тулд хүүхдүүдийг яаравчлан сандаргаж болохгүйг хурандаагаас өөр хэн ч мэдсэнгүй.

	Иймд хурандаа хошуучийг хүүхдүүдтэй өөрийнхөө зөвшөөрөлгүй уулзаж болохгүйг хатуу сануулж хүүгээсээ гэмт хэргийн талаар лавлахгүй байхыг хошуучид даалгасан бөгөөд Жаргал, Туяа хоёроор тэмдэглэлийг авчруулж байх үүргийг өгсөн байжээ.

	— Миний охин тэмдэглэлийнхээ дэвтрийг аваад ирэв үү? гэхэд Жаргал хариу хэлэлгүйгээр нөхөрлөл командын тэмдэглэлийн дэвтрийг Бадрахын ширээн дээр тавив. Хошууч тэмдэглэлийн дэвтрийн хэдэн хуудсыг эргүүлэв.

	Чимэд надтай уулзангуут намайг амархан таньсан нь дэлгүүрт болсон явдлыг санасан бололтой. Бид анхандаа хэг ёг гэсэн үгээр бие биетэйгээ уулзав. Чимэд ярианыхаа далимаар хамаг учраа ярьж үнэнээ хэллээ. Хүрэнхүүг шоронгоос оргосон гэж ярьдаг боловч олны дунд явахдаа баригдана гэж айдаггүй гэнэ. Хулгайч нарын толгойлогч нь түрүүчийнхээ хэрэгт ганцаараа шийтгэгдсэн тул одоо шоронд байдаг ажээ. Тэр хүн бусдаа илрүүлээгүй тул Хүрэнхүү, Сүх, Аюулгүй гурав юугаар ч дутагдаагүй байна. Аюулгүй гэдэг нь хөдөө байдаг бөгөөд хааяа хотод ирэхдээ хонь үхэр авчирдаг боловч зарж борлуулах нь үзэгддэггүй байжээ. Чимэд, Нацаг, Дорж хоёрын тухай юу ч мэддэггүй байлаа, Чимэд хамаг учраа ярьсны дараа надаас тусламж гуйлаа. Тэр ажил хийж амьдрахыг хүсэж байв. Би түүнд тусална гэж амласан боловч чухам яахаа мэдэхгүй байна. Цэрэнгийн гэрээр онц зүйл гарсангүй. Нацагийн тооллого дуусаагүй болохоор барааны тасаг ажилласангүй. Орой бүр цэцэрлэгт байдаг нөгөө хүнийг Болдод зааж өгсөнд Болд түүнийг урьд өмнө үзээгүй бөгөөд хулгайч нарын дунд тийм хүн байхгүй гэдгийг баталж чадах билээ. Би тэр хүнийг хүүхдүүдэд зааж өгөөд чухам ямар ажилтай хүн болохыг мэдэхээр шийдэв.

	Хошууч, нөхөрлөл командын тэмдэглэлийг уншиж, дуусаад тэмдэглэл дотроос суунги хүний зургийг аваад үзэж байтал хурандаа ахмад хоёр орж ирлээ. Хошууч хурандаагийн амрыг эрж,

	— Нөхөр хурандаа энэ зургийг үзээч! Ер нь тэмдэглэлийг эхнээс нь уншсан нь дээр байх. Харамсалтай нь хүүхдүүд нууц бичгийг уншсан гэж тэмдэглэсэн боловч бичээгүй байна.

	Хурандаа тэмдэглэлийн дэвтрийг авч өөр өрөөнд орж уншихаар гарлаа. Хошууч ахмад хоёр танихгүй дарга нарыг ширээнд ойртож суухыг уриад ширээн дээр байсан зургийг дэлгэв.

	Тэр зураг ажилчдын орон сууцын дулаалгын системийн схем зураг байсныг Жаргал, Туяа хоёр амархан таньжээ. Хошууч тэр зургийг ажиглаад.

	Энэ сувгаар дамжсан гэхэд үнэмшмээргүй юм. Хэрэв энэ сувгаар дамжиж дэлгүүрийн доторх агуулахын нүхээр гарч дэлгүүрт орсон бол тун ч давжаа жижиг хүн байж таарна гэлээ.

	— Гаднаас орсон буюу гарсан мөр байхгүй болохоор энэ сувгаар дамжсан гэдэг нь гарцаагүй хэрэг гэж ахмадыг хэлэхэд,

	— Цонх хагарсан байсныг та мэдсэн шүү дээ. Тийм болохоор цонхоор ороод мөрөө балласан байж болно гэж танихгүй дарга хэлэв. Тэд энэ яриагаа Туяа, Жаргал хоёроос төдий л их нуухгүй ярих нь тэр хоёрыг итгэснийх.

	— Цонх хагалсан явдал бол зөвхөн бидний анхаарлыг татах гэсэн хэрэг. Одоо гудамжаас дэлгүүрийн цонх хагалаад орох цайчихсан хулгайч байхгүй, Мөн тийм ч арчаагүй арга хэрэглэхээ больжээ,

	— Цонхны бариул дээрээс хурууны мөр олдсон шүү дээ гэж нөгөө дарга асуугаад;

	— Цонхоор ороогүй гэх найдвар алга гэлээ.

	— Найдвар бий гээд ахмад ширээн дээрх хавтаснаас хурууны дардаснууд гаргаж танихгүй даргад өглөө. Танихгүй хүмүүс энгийн хувцастай байсан боловч Туяа, Жаргал хоёр тэднийг дарга гэж таамаглав. Тэр хоёр хурандааг орж ирэхэд номхон зогсож байсан болохоор Туяа сэргийлэхийн дарга нар гэдгийг түвэггүй мэдсэн юм.

	—Хулгайч нарын хоёр нь дэлгүүрт орж идэш уушны тасгаар дамжиж барааны тасгаас ихээхэн зүйл хулгайлсан байна. Хоёр дахь хулгайч нь барааны тасагт ороод дөнгөж гурав алхсан юм. Энэ нь барааны тасгийн хулдаасан шалан дээр гарсан мөрөөр нотлогдсоны гадна хоёрдох хулгайч идэш уушны тасгийн цонхоор гудамжийн байдлыг ажиглаж байхдаа цонхны шилийг тусгай зөөлөвчилсөн багажаар чимээ гаргалгүй эмтлэн хагалах үүрэгтэй байжээ. Цонхны шилийг хагалж гудамжийн байдлыг ажиглаж байсан хоёрдох хүн намхан нуруутай байсан бөгөөд тэр хүн зүүн гараараа цонхны никельдсэн бариулаас барьж баруун хөлөөрөө уурын халаагуурын хөндлөвч дээр гишгэсэн байна. Ингэж цонхны дээд ирмэгт хүрсэн тэр хүн гартаа бээлийтэй байсан юм. Ахмадыг ингэж тодорхой илтгэж байхыг ажиглаж байсан Туяа, Жаргал хоёрт тэр хулгайч нарыг ахмад дагаж явсан мэт санагджээ. Ахмад үргэлжлүүлэн.

	... Тэр хүн уурын халаагуурын нүхээр дамжиж дэлгүүрт орохдоо халуун уур гүйдэг нарийн хоолой дээрээс тэнцвэр алдаж халтирахдаа шалны ирмэгээс зуурч тогтжээ. Тэр хүний зүүн гарын резин бээлий нь шалнаас цухуйсан хадаасны таванд нэтрэгдэн урагдсаныг хоёрдох хулгайч мэдээгүй юм Хоёрдох хулгайч бээлийнхээ уранхайг яарч сандарч байхдаа төдий л сайн мэдээгүй учир зүүн гарын дунд хурууны эргүүлэгт атирааны хорин нэгэн үе нугалаа цонхны никельдсэн бариул дээр үлдсэн юм. Энэ 195... онд... дугаар хэрэгт нягтлагдсан Дондог гэгчийн зүүн гарын эргүүлэгт атирааны хорин нэгэн үе нугалаатай тохирсон. Дондог жил хиртэй хоригдож байгаад суллагдсан бөгөөд одоо ажилгүй хөгшин эхийн хамт амьдардаг байна гэж Ахмадыг илтгэлээ дуусахад танихгүй дарга, Цонхыг чимээ гаргалгүй хагалсан гэдэгт та юугаар...гэж асуухаас өмнө алхамд,

	— Хоршооноос хориод алхамд байдаг орон сууцын байшинд суугч нас дээр гарсан өвгөн өрөөнийхөө бүгчим агаараас болж цонхоо онгорхой хонуулсан бөгөөд гурван цаг хүртэл унтаагүй юм.

	— Хулгайч гурван цагт биш гурван цаг хагаст дэлгүүрийг ухсан байж болохгүй гэж үү?

	— Хоршооны манаач гурван цагт дэлгүүрээ эргэж яваад цонхоо хагархай болохыг мэдэж мэдэгдсэн юм. Ахмад танихгүй даргын асуултыг түгдрэлгүй хариулах нь хулгайч нарын мөрийг сайтар ажигласныг гэрчилнэ. Ахмад өөрийнхөө таамаглалыг ирээдүйд эд мөрийн баримттай зайлшгүй тулна гэдэгт итгэж байв.

	Учир иймд хошууч Бадрах өөрийнхөө орлогчоос ганц ч үг асуусангүй. Хурандаа зэргэлдээх өрөөнөөс орж ирээд.

	— Нөхөр хошууч та Болд, Цэрэн, Чимэд гурвыг өөрийнхөө хамгаалалтад ав. Хулгайч нарыг баривчлахад та зовсны хэрэггүй гэхэд хошууч,

	— Мэдлээ нөхөр хурандаа гэж товчхон хариулав.

	Хурандаа ширээний дэргэд ирж суугаад, 

	— Нөхөр хошууч аа. Ахмад та хоёр ингээд... гэтэл хаалга онгойж нарийн бичгийн дарга орж ирээд,

	— Нөхөр хурандаад. Тусгай хэргийн төлөөлөгч ирээд таныг хүлээж байна гэтэл хурандаа бага дэслэгчийн илтгэлийг сонсонгуут толгой дохин,

	— Нааш нь оруул гэхээс өөр юм хэлсэнгүй. Хурандаа нөгөө нөхөрлөл командын тэмдэглэлтийг уншиж байхдаа тусгай хэргийн төлөөлөгчдийг дуудаж, ирэхдээ Бор, Балбар гэдэг хоёр хүний хуучин хэргийг авчрахыг сануулжээ.

	Зэргэлдээх өрөөнөөс орж ирсэн дэд хурандаа дарга нартай мэндлээд Туяа, Жаргал хоёрыг ажиглангуутаа,

	— Нөхөр хошуучаа танай харцаганууд чинь эд нар уу? гэж асуугаад танай охин чинь аль нь билээ гэлээ. Хошууч Жаргалыг заагаад,

	— Би хүүтэйгээ сайн ярьж чадаагүй явна шүү гээд хурандаа руу харав. Хурандаа Бадрахаас чүдэнз гуйнгуутаа,

	— Та одоо удахгүй хүүтэйгээ ярина. Нөхөр дэд хурандаа та миний хүссэн зүйлийг авчрав уу гэж асуухад дэд хурандаа,

	— Хурандаагийн тушаалыг ёсоор гүйцэтгэв гээд хуучивтар хавтастай хэргүүдийг өглөө,

	— Та хоёр энэ хэргүүдтэй танилцаач гээд дэд хурандаагаас авсан хэргүүдийг хошууч ахмад хоёрт өглөө. Хошууч Бадрах хуучин хэргүүдийг сөхөж үзээд нөхөрлөл командын тэмдэглэлд байсан нэг зургийг авлаа. Хошууч шинэ хуучин хоёр зургийг тулган харж зогсохдоо тэртээд өнгөрсөн нэг адал явдал түүний нүднээ сүүтгэнэн харагдав.

	... Тэр үед улс олон нийтийн олон мянган төгрөг идэж үрэгдүүлээд оргосон Бор гэгч ахлах дэслэгч Бадрахтай хотоос зайдуухан төмөр замчдын нэг тосгонд дайралджээ. Бадрах сэжиг бүхий тэр хүнийг ажигласныхаа дараа замчдын тосгонд танилындаа ирснийг мэдэнгүүт биеийн байцаалтыг шалгахаар очжээ.

	Бадрах тэр үед ахлах дэслэгч цолтой байжээ. Ахлах дэслэгчийг тэр айлд ороход Бор суудлаасаа босож Бадрахад дөхөн зогслоо. Бадрах Бороос биеийнхээ байцаалтыг шалгуулахыг хүсжээ. Бор баруун гараа энгэрийнхээ халаасанд хийхэд Бадрах Борыг биеийн үнэмлэх бичгээ гаргаж ирэх нь гэдэгт итгэж байлаа. Гэтэл Борын гарт хурц үзүүртэй хутга агшинд гялалзав, Бор Бадрахад ойртож,

	— Та аминдаа хайртай бол гэрийн хойд хойморт оч. Хэрэв миний үгнээс зөрөхөд хүрвэл амиа алдана гэхэд ахлах дэслэгч Борд ойртон дөхөв. Бор ухрангуут гараа далайхад Бадрахын нүднээ хурц үзүүртэй хутга гялсхийхэд, Бадрах биеэ хагаслан эргээд Борын баруун тохойг хүчтэй ёворч өөдлүүлээд баруун гараараа Борын гандан шуунаас барьж огцомхон эргэхэд Борын хүнд бие шалан дээр писхийн унаж барьж байсан хутга нь нэлээн хол шидэгдсэн байв.

	Хошууч өнгөрсөн тэр зүйлийг ингэж санахуйяа Борын зургийг нөхөрлөл командын тэмдэглэлд буцаан хийгээд,

	— Мөн их өөрчлөгджээ. Тэр үед Бор одоогийнхоосоо нэлээн өөр байжээ гэхэд хурандаа,

	— Танд баригдсанаасаа хойш дахин оргоод одоо хүртэл баригдалгүй байсаар сураг нь бүдэг бараг гарсаар "Одоо биеэрээ олдлоо. Ийм чононы гэрт хүмүүжсэн бэлтрэг ч авсаархан юманд гэнэдэхгүй шүү гэлээ.

	Хурандаа Жаргал, Туяа хоёрын дэргэд ирээд,

	— Би ажил явууллагаа та нараас нуух ёстой боловч та нар бидэнд туслалцсан болохоор нуухын хэрэгцээгүй бөгөөд бид та нарыг гомдоохгүй, харин болоогүй юмыг хамаагүй ярьж болохгүй. Бидний дайсан урт чихтэй болохоор үргэчхэж магадгүй. Гэхдээ бидний сонор сэрэмж тэднээс мянга дахин илүү гэдэгт итгэх хэрэгтэй гээд инээмсэглэв.

	 


Арав

	ХОШУУЧИЙН ӨРӨӨНД

	 

	Нар уулын цаанаас өндийж, зүүнээ дүнсийгч уулын орой алтаар эмжигдсэн мэт соньхон.

	Өглөөний нар өөдөлсөөр нэлээн цаг өнгөрөхөд орон сууцын байшингуудын хоорондох цэцэрлэгүүдийн нэгэнд бага дэслэгч Чойжил хүүхдүүдийг хүлээсээр сууна Өглөөд тогтмол цуглардаг хүүхдүүд энэ өдөр арван цаг өнгөрөөгөөд ирлээ. Чойжил суудлаасаа босож нөгөө цэцэрлэгт ороход арваад алхмын цаана бөөгнөрөн зогсож байгаа хүүхдүүдийн ярилцах нь тод сонсогдоно.

	— Цэцэнтархиа би чиний сэрдээд байдаг нөгөө хүн чинь сэргийлэхийн дарга байна. Биднийг лав хулгайч жаалууд гэж болоод барихаар ирлээ шүү гэж болгоомжлон хэлэв. Түүний үгэнд нэг жаал итгэсэн бололтой зугтаахыг завдан.

	Нээрэн биднийг хулгайч жаалууд гэж бодсон бол заавал барина шүү. Эртхэн зугтаасан нь дээр гэлээ. Цэцэнтархи зугтаах гэж байгаа хүүхдүүдийг ажиглаад,

	— Битгий зугтаа гэж хориглов.

	Сэргийлэхийн хувцастай даргыг ирж хүүхдүүдтэй мэндлэх тэрхэн зуур Сүрэн сэтгэлдээ элдвийг эргэцүүлэн бодож "Энэ сайхан ааштай дарга нэг л бишдээ. Биднийг гэнэдүүлж байгаад барих гэж байгаа юм шүү." гэж үл мэдэг шивнэсээр хайсанд дөхлөө. 

	Чойжил намхан нуруутай Туранхайвтар жаалд ойртонгуут,

	— Цэцэнтархиа аав чинь бий юу гэж асуухад хүүхдүүд бие биеийгээ нүднийхээ булангаар хяламхийн харав.

	— Ажил дээрээ байгаа гэж Цэцэнтархийг дурамжхан хариулахад Чойжил Цэцэнтархийг ажиглан зогсохдоо түүнтэй яаж найрсгаар харилцах аргаа бодолхийлэв. Монцгор хамартай, үл мэдэг дэлдэн чихтэй энэ жаалыг өчигдөр цэцэрлэгт тоглож байхад Туяа, Жаргал хоёр бага дэслэгчид далдаас зааж өгсөн тул бага дэслэгч Цэцэнтархийг андуурсангүй.

	Хүүхдүүд ээ! Та нар надаас юунд бишүүрхээд байгаа юм бэ? Би та нарыг гомдоогоогүй шүү дээ; Нааш ирцгээ гэж хэлэхдээ "Хүүхдүүдтэй харилцахдаа эелдэг зөөлнөөр тэдний зан ааш, дотоод сэтгэлд бодогдож байгаа мөрөөдлийг нь гадарлаагүй юм шиг байгаарай. Хүүхэд гэдэг чинь өглөөний согоо шиг сэргэлэн өчүүхэн зүйлээс сэжигтэй юмаа сэргэмжилж чаддаг юм шүү гэж анхааруулж байсан хурандаагийнхаа үгийг санангуут өөрийгөө сэтгэлдээ зэмлэв. Цэцэнтархи, хайс давах гэж байсан Цэрэнг зогсоогоод өөрөө Чойжилын дэргэд очиж шингэн сормуустай онигордуухан нүдээрээ Чойжилыг ширтэх нь ямар нэг юм асуух гэсэн мэтээ.

	Бага дэслэгч бодлогоширсон харцаа агшинд өөрчлөн,

	— Сэргийлэх эндээс хол уу гээд Цэцэнтархиас хариу хүлээн зогсов.

	Ойрхон гэж Цэцэнтархи бага дэслэгчид хариулаад "Энэ дарга аавын үерхдэг хүн юмаа даа. Тэгээд намайг таньдаг байх нээ" гэж бодож байтал нөгөө бага дэслэгч,

	— Чи намайг аав дээрээ хүргээд өгөхгүй юу гэлээ орой бүр цэцэрлэгт сууж байдаг энэ дарга яагаад сэргийлэхийг мэддэггүй юм болдоо гэж бодож байсан Цэцэнтархи бага дэслэгчийг хянамгайлан ажиглав,

	Чойжил Цэцэнтархийн ажигламтгай нүд сэжиглэмтгий байдлыг мэдэнгүүт

	— Би хөдөөгөөс ирээд энд танилындаа байгаа. Тэгээд тэдний хүүхдээр чамайг заалгаж, танайхыг энд байдаг гэж дууллаа. Өнөөдөр явахаасаа өмнө аавтай чинь уулзъя гэж бодсон юм гээд инээмсэглэв. Цэцэнтархи танихгүй бага дэслэгчээс танд хэн хэлээв гэж асууж болох байсан боловч түүний үгэнд итгэж сэргийлэх рүү дурамжхан гэлдрэхэд Сүрэн, Цэрэн хоёр түүний хойноос дагав. 

	Хүүхдүүд сэргийлэхийн ганц дан байшингийн үүдэнд хүрч нөгөө хүнд Бадрахын өрөөг зааж өгөөд буцах гэтэл өндөр довжоог налуулсан шаттай хаалганаас Бадрах гарч ирлээ.

	Цэцэнтархийн аав танилтайгаа мэндэлж түүнийг өрөөндөө урихдаа хүүхдүүдийг ч мартсангүй.

	Бадрах өрөөндөө орж ирэнгүүт Содномд товчхон үүрэг өгч гарсны дараа хүүхдүүдийг найрсгаар зочлов. Бадрах танихгүй даргатай төдий л их ярилцсангүй. Бадрах суудлаасаа өндийнгүүт хүүхэд бүрийг ажиглаж,

	— Болд хайчаа вэ, гэж асуулаа. Цэцэнтархи эцгийгээ ингэж асуусанд гайхаж хэрхэхийг үл ухааран асуухад хүүхдүүдийн хэн нь ч хошуучийн асуултад хариу хэлсэнгүй. Яриа үүсгэхийг бодож байсан Бадрах суудлаасаа босонгуут,

	— Тэр ч яах вэ. Болдод санаа зовсны хэрэггүй, харин санаа зовох нэг юм байна. Энэ бол та нарын тусламжгүйгээр тайвширч болохгүй зүйл юм. Та нарыг тусална гэдэгт итгэж байна гэхэд хүүхдүүд Бадрахын хэлэх гэж байгаа зүйлийг тааварлав.

	Цэрэн, чи бидэнд туслахдаа дуртай биз дээ гээд Цэцэнтархи руу санамсаргүй харлаа.

	Цэцэнтархи аавдаа тусална гэдэгт хэн ч эргэлзсэний хэрэггүй. Харин би Цэцэнтархиас уучлал гуйх ёстой юм гэхэд Цэцэнтархийн сэтгэлд агшин зуур баясал төрөв. Цэцэнтархи аавыгаа ингэж амархан уучлал гуйна гэж бодсонгүй. Гэвч оройтож ирдгийн учрыг мэдэнгүүт зэмлэж байсандаа гэмшиж уучлал гуйна гэдэгт эргэлзээгүй юм Цэцэнтархи баярлан хөдөлсөн сэтгэлээ барьж чадалгүй,

	— Бид дуртай тусална. Харин... Цэцэнтархи яриагаа таслаад Сүрэн, Цэрэн хоёрыг ажиглангуут бодлогошров. Цэцэнтархи ажлаа хүүхдүүдтэй зөвлөж тэдний шийдвэрээр хийдэг байсан тул энэ удаа хүүхдүүдийн зөвшөөрөлгүйгээр ингэж хэлчихсэндээ гэмшиж байхыг Бадрах мэдэнгүүт

	— Үнэн зөв хэргийн төлөө хэн ч чамайг зэмлэхгүй байх, тийм биз дээ. Нэгэнт би Цэрэнгээс саналыг нь асуусан болохоор хүүхдийн зөвшөөрөлгүйгээр дуртай тусална гэж онгирон хэлсэнд нь нөхөд чинь уучлах байх гэж бодож байна Тийм үү Сүрэн ээ гэлээ. Бадрах хүүхдүүдтэй ярилцахдаа шийдвэрлэх гэж байгаа зүйлээ хүүхдүүдээр зөвшөөрүүлж заншсан учир тэрбээр ийнхүү зөвлөж байхдаа Цэрэн,Сүрэн хоёроос харцаа салгасангүй. Бадрах ширээнийхээ дэргэдээс босож Цэрэнгийн дэргэд ирээд түүний нимгэн цагаан царайг ажиглангуут

	— Суунги хүн, хатангир хоёрын тухай юу мэдэж байгаагаа хэлж өгөөч гэж гуйхад хүүхдүүдийн хэн ч хариу хэлсэнгүй. Бадрах, хүүхдийг шинэ нээлтийнхээ нууцыг амархан тайлбарлахгүй гэдгийг мэдлээ.

	— Манай сэргийлэх байгууллагын хүчин чадал ард түмнийхээ сонор сэрэмжтэй салшгүй холбоотой байдаг юм. Иймд хулгайч нарыг илрүүлэхэд манай сэргийлэх байгууллагад та бүхэн пионерынхоо хувьд сэтгэл харамгүй тусална гэдэгт итгэж байна. Та нар ч ийм ажилд туслахдаа хэзээ ч бэлхэн байдаг шүү дээ гэж хэлээд Бадрах харцаа өөрчлөлгүйгээр харах нь тэднээс хариу хүлээж байгааг гэрчлэх ажээ. Хошууч үгээ үргэлжлүүлэн

	— Бузар хэрэгтнүүдийг илрүүлэх гэж зоригтой мөрдөж байгааг чинь бид мэдэж байна. Та өөрсдийнхөө мөрдлөгийг хэн ч мэдээгүй гэж бодож байгаа байх. Чухам үнэнээрээ бол одоо хулгайч нар ч та нарын тухай тодорхой мэдэж байгаа чухам ийм үед бид та бүхнийг хамгаалах хэрэгтэй. Тэдний өнгө нь наанаа боловч өргөс нь цаанаа байдаг улсууд шүү. Ийм далд байгаа өргөсийг нь ил гаргахад их сонор сэрэмж шаардагдана гээд хошууч тамхиа асаалаа.

	Хошууч нөхөрлөл командын тэмдэглэлээс авсан зүйлээ уншиж өгөхөд хүүхдүүд хошуучийг гайхсан хэвээрээ үлдэж чухам нарийн учрыг олж ядав хошуучид хамаг хэргээ мэдэгдсэндээ гайхаж суусан Сүрэн хошуучаас,

	— Та энэ явдлыг яаж мэдсэн бэ? гэж асуулаа

	— Ард түмний сонор сэрэмжтэй холбоотой байсан цагт сэргийлэх байгууллагаас хэн ч юуг ч нууж чадахгүй. Иймд сэргийлэгч гэдэг бол хэн юмаа нууна, тэр бүхнийг мэддэг сонор сэрэмжтэй байх ёстой юм. Иймд хэн ч биднээс юмаа нууж чадахгүй. Харин бид та нарын ирээдүйн сайн сайхны төлөө та нарыг хамгаалахгүй бол та бидний ажил туйлдаа хүрэх замаа удаашруулах болно. Хошууч хүүхдүүдтэй ярьж байснаа унтарсан тамхиа асаагаад ширээн дээрх харилцуурыг авч залгангуут,

	— Ахмад аа та нар миний өрөөнд ороод ирэхгүй юу гэснээ хоромхон дуугүй зогсож байснаа,

	— Тиймээ, тэгье гэж зөвшөөрөөд утсаа тавихдаа хүүхэд бүрийг ажиглан инээмсэглэв.

	Бадрахын орлогч Болд Чимэд хоёрыг дагуулан орж ирэхэд хүүхдүүд гайхацгааж тэр хоёроос харцаа ч салгасангүй чухам хэрхэхээр ирж байгааг ч мэдсэнгүй. Цэцэнтархи суунги хүний нууц байрыг мэдэх даалгавар өгсөн итгэлтэй хоёр найзаа харж байхдаа аавынхаа асууж байсан зүйлийг санаж энэ хоёр сэргийлэхэд баригдангуутаа үнэнээ хэлчихсэн байх нь гэж бодохоос сэтгэл түгших ажээ. Болд орж ирээд хананд шахсан зөөлөн сандал дээр суунгуут Сүрэн рүү хяламхийн харж харцаа буруулангуутаа ахмад руу хялалзав. Болд шал ширтэж суухдаа нүднийхээ булангаар Цэцэнтархи уруу хялмалзахдаа "Энэ ахмад даан ч сүрхий мэдэмхий асуугаад байсан юм. Гэтэл эд нар ирээд хамаг нууцаа хэлчихдэг байна шүү тийм болохоор хулгайчийн тухай мэдэлгүй ч яах вэ дээ" гэж бодно. Бадрах Болдыг ажиглаж байхдаа Чимэдийг нэгэн үе өрөвдөж чухамхүү ямар замаар хулгайч болсон юм бол гэж бодсоор суудлаасаа босож түүний дэргэд ирээд,

	— Сайн байна уу Чимэд ээ? гэхэд Чимэд хошуучийг гайхан харангуутаа нүднийхээ зовхийг өргөж харцаа тогтоож толгой дохив. Ахмад Цэцэнтархийн дэргэд сууж,

	— Цэнэнтархиа, танай команд бидэнд туслахад бэлэн үү гэж зориуд асуугаад хариу хүлээж, онигор нүдээр ажиглана.

	Хэзээд бэлхэн! гэдэг хоёр үг ямар ч үед хүүхдүүдийг зоригжуулж байдаг тул чухам энэ хоромхонд хүүхдүүд ХЭЗЭЭД БЭЛХЭН! гэж хэлчих байсан боловч хүүхдүүдийн хэн ч дуугарсангүй Гагцхүү Бадрахыг,

	— Цэцэнтархиа, чи өнөөдөр Болд, Чимэд хоёрыг юунд явуулсан юм бэ? гэж асуухад Сүрэн Цэцэнтархи уруу харснаа толгой тохисонд Цэцэнтархи усгал зөөлөн харцаар эцгийгээ харж

	— Эд өнөөдөр суунги хүний нууц байрыг мэдэж ирэх байсан юм. Гэтэл энэ хоёр маань та нарт баригдаа шив дээ гэлээ. Чухам энэ үед Болд ямар нэг юманд санаашран зовж байсан бөгөөд түүний сэтгэлийн түгшүүрийг хэн яахан мэдэх билээ. Болд нэгэн талаас суунги хүний нууц байрыг мэдэж чадаагүйдээ зовж, нөгөө талаас өөртэй нь уулзах гэж өгүүлсэн шинэ танил Аргатын бичгийг Цэцэнтархид дамжуулах гэж байгаад хаячихсан даа бодлогоширно. Хэрэв тэр бичгийг, Цэцэнтархид дамжуулах гэж бичсэн Болдын гарын үсэгтэй захианы хамтаар хулгайч нарын хэн нэг нь олбол нөхөрлөл командын төлөвлөгөө нурах байв.

	Болдтой уулзах гэсэн Аргат гэдэг шинэ найз нь хөдөөгөөс хотод орж ирсэн нэгэн хашир хулгайч бөгөөд толгойлогчийн итгэлтэй найз болохыг Болд Дондогийн ярианаас олж мэдлээ Дондог Аргатын бичгийг болдод өгөхдөө шинэ танилынх нь хаягийг захиа дотроо бий гэж хэлсэн боловч чухам тэр нууц хаягтай байр хаана байдгийг зааж өгсөнгүй. Болд шинэ танилынхаа захидлыг олон дахин уншсан боловч түүний захианаас ямар ч хаяг олдсонгүй. Ийнхүү Болдыг бодлогошрон сууж байсан тэр үед Чимэдийн яриа Болдын анхаарлыг татав.

	— Аюулгүй хөдөөгөөс ирэх болгондоо нэрээ өөрчилж Сүхийнд байрладаг юм...гэснээ би Сүхийнд байрладаг байх гэж боддог юм гэж итгэмжгүйхэн хэллээ. Нөхдийнхөө өгсөн даалгаврыг биелүүлж чадаагүйдээ гутарч суусан Чимэдийг ийнхүү өгүүлэхэд Болд суудлаасаа өндийж

	— Тэр хүн чинь өнөөдөр өглөө хөдөөгөөс ирэхдээ нэрээ Аргат гэж өөрчилсөн үү? гэлээ.

	— Аюулгүй, хоёр хоногийн өмнө хотод ирэхдээ нэрээ Аргат гэж өөрчилсөн юм даг. Харин энэ тухай би чамд хэлж амжаагүй юм шүү гэж гэмшин өгүүлэхэд Болд, Чимэдийн дэргэд ирж суунгуутаа,

	— Тэгвэл Аргат гэдэг чинь хаяг уу? гэж асуухад Чимэд

	— Хаяг биш. Чамд хаяг гэж хэн хэлээ вэ гэж гайхан асуухад ахмад хүүхдийн ярианаас чухал зүйлийг тэмдэглэж суув. Болд өөрийнхөө бодлыг талаар өнгөрсөнд харамсаж,

	— Би өөрөө хаяг юм уу? гэж бодсон юм гээд санаа алдангуутаа "Дондог, Аюулгүйг хотод ирсэн өдрийг надад худлаа хэлсэн байх нээ" гэж бодов. Бадрахын өрөөнд байсан хөгшин залуу нийлсэн нэлээн хүмүүсийн хэн ч дуугарсангүй тус тусын сэтгэлд ямар нэгэн зүйл бодолхийлэн сууцгааж нэлээн агшин өнгөрөөв.

	Бадрах Чимэдийн яриаг сонсож, ахмад хүүхдийн сэтгэл хөдлөн баярлан өгүүлэх зүйлүүд дотроос хэргийн гогцоотой зүйлийг ажиглан тэмдэглэж байхдаа Чимэдийг хулгайч нарын золионы хүүхэд гэдгийг түвэггүй мэдлээ. Хулгайчид Чимэдийг хожим ашиглах зорилготой байсан тул түүнээс нууц байраа болгоомжлон нуусан учир Чимэд хулгайч нарын жинхэнэ идэвхтэй хүн биш байв.

	Ахмад Чимэдийн ярианаас тэмдэглэж авсан зүйлээсээ нэлээн зүйлийг асууж лавлахаар шийдэж,

	— Чи Сүхийнд очсон уу? гэж асуулаа.

	— Би нэг шөнө Сүхийнд очсон. Тэгэхдээ тэр гудамжийн нэрийг тогтоож чадаагүй. Харин тэр гудамжийг багцаалан зааж чадна гээд халааснаасаа цаас гаргаж зурлаа.

	— Дондог тэр шөнө яагаад хулгайлсан юмаа аваагүй юм вэ? Чимэд ногоон хүрээтэй цэнхэр нүдээрээ шал ширтэн.

	— Хулгайч нар олзоо ямар ч сэжиглэгдэхээргүй газар аваачиж тавиад хожим авдаг заншилтай юм. Харин тэр өглөө Дондог намайг уурын халааг уурын нүхийг очиж шалгаад ир гэсэн юм. Дондог үүрээр нүхийг очиж ажиглахдаа сэргийлэгчид мөрдөж байна гэдгийг мэдсэн юм. Тэгээд Хүрэнхүүтэй уулзаж нэлээд юм ярьсны дараа намайг дэлгүүрийн хавиар ямар ямар хүн мөр хайж байна гэдгийг мэдээд ир гэж хэлээд Болдыг хамт явалцаарай гэсэн,

	— Дондог биднийг мөрдөж байна гэдгийг яаж мэдээв гэж хошууч өөрөөсөө асууснаа үүр цайтал,уурын халаагуурын нүхийг хянаж байсан Содном, Дондогт сэжиглэгдэж гэдгийг ойлгов.

	Хошууч Чимэдээс хулгайч нарын тухай дахин асууж шалгаасангүй. Харин ахмад, Чимэдийг харж сууснаа.

	— Ингэхэд чи яагаад хулгай хийдэг юм бэ? гэж асуув.

	— Энэ тухай яривал төгсгөлгүй тууж болно гээд. Чимэд гүнээ санаа алдан ярих уу, байх уу? гэсэн янзтай тээнэгэлзсэн харцаараа хошуучийг ширтэв.

	— Зүгээр, айж зоволгүй ярь сайнаар төгсөнө гэдэгт итгэж байна гэж хошууч хэлэнгүүтээ Чимэдийн дэргэд ирж суув

	Зөөлөн түшлэгтэй сандал дээр сууж байгаа Чимэд суудлаа засаад бодлогоширч, цөхөрсөн нүдээрээ зүймэл модон шалыг ширтэн тэртээд өнгөрсөн гунигт амьдралыг санаж, зовлон жаргалд цөхөрсөн нүдэндээ үл мэдэг нулимс цийлэлзүүлэн ийнхүү өгүүлэв.

	— Миний аав анх халх голын байлдаанд явсан гэдэг. Аавыг байлдаанд явснаас хойш ээж бид хоёр л амьдардаг байлаа. Бид хоёрын амьдрал маш хүнд байсан гэж ээж минь ярьдаг байсан.Тээр жил ээж минь амаржих гэж байгаад бие нь муудаж түүнээсээ болж олон сар ажил хийгээгүй юм. Гэтэл түүний ажилладаг газрын дарга нарын зарим нь дандаа өвдөж акт аваад ажил хийдэггүй гээд ээжийг минь ажлаас нь халчихсан гэнээ. Ээж тэр үедээ нарийн учрыг мэддэггүй байсан юм.Гэтэл ээжийн сайн үерхдэг нэг эмэгтэй түүний аж байдлыг зохих газар нь тодорхойлж хожим шалгуулахад зарим дарга нь ямар ч шалтгаангүй халсан болох нь илэрч ээж минь ажилдаа эргэж орсон юм даг. Ээж өөрийнхөө гомдлын хариуг хүлээж их ядруу байсан тэр үед манайхаар нэг хүн үргэлж ирдэг боллоо. Тэр хүн манайхаар ирдэг болсноос хойш ааваас минь захиа ирэхээ болчхов. Анхандаа тэр хүнийг аавын байдаг газраас ирсэн юм болов уу гэж бодож байтал тэр хүн оройд ирээд явахаа байлаа. Тэгээд орой бүр ирэхдээ надад янз бүрийн тоглоом авчирдаг байсан юм. Тэр тоглоомоор тоглож байхад надад үнэхээр тааламжтай байсан боловч тэр хүн заримдаа өөрийгөө ааваа гэж хэлээч гэж гуйдаг байсан учир сэтгэлд хачин байдаг сан. Харин би тэр үед юу гэж хэлснээ сайн санахгүй байна. Тэр аав намайг хожим сургуульд оруулж өглөө. Сургуульд ороод сайн сурч байсан тэр үед аав минь надад ч сайн дүүд минь нь ч сайн байдаг сан. Тэгээд өвөл болж тэр өвөл дүү хатгалга тусаж хүндэрсээр нас барлаа. Түүнээс хойш ээж минь аавтай таарахаа байж, заримдаа гадуур хэд хоногоор тэнээд явчихдаг боллоо. Ээж минь сэтгэл санааны талаар тогтворгүй байсан болохоор мэдрэлийн хүнд өвчнөөр өвдсөнийг мэдэлгүй явсаар хүндрүүлчихжээ гээд Чимэд яриагаа таслан хэсэгхэн зуур дуугүй суулаа.

	Хар багаасаа хээр хонож, хэц дэрлэж хэлтэй амтай бүхэнд доромжлуулж байсан Чимэд өнгөрсөн амьдралыг санах тусам түүний сэтгэлд элдвийн уй гашуунаар дүүрсэн гунигт адал явдлууд дараалан бодогдохоос! гадна түүний нүднээ сүүтгэнэсээр агшин хүрэхгүй хугацаанд бөөн мананд сүүмэлзэн сарниж дараагийн бодлууд нь залгаж, шорвог нулимсны дуслууд нимгэн хөрстэй хацрыг нь даган урсаж ягаан туяатай хацарт нь үл мэдэг ором гаргана.

	Бадрах Чимэдийн зөөлөн Шар үстэй толгойг илж нулимсыг нь арчаад халааснаасаа чихэр гаргаж өгөхөд Чимэд гүнээ санаа алдам, бөхийлгөж байсан тэргүүнээ өндийлгөж бодолхийлэв.

	Бадрах тамхинаас гарах гэж сүүлийн долоо хоногийн турш чихэр авч сэтгэл хуурахыг оролдсон боловч ийнхүү ээдрээтэй хэргийг нягтлан шалгах болсноор утаан угжаа орхиж чадаагүй учир уржигдрын авсан чихэр халаасанд нь хэвээрээ шахуу үлджээ.

	Чимэд чихрийн цаасыг задалж суухдаа яриагаа үргэлжлүүлэн өгүүлэхээс нэгэн үе халширч байсан боловч зориг шулуудан, ичнээ талд хадгалж явсан уй гашуун зовлонгоосоо нэгийг ч нуун далдлахын хэрэгцээгүй гэдгийг мэдэж.

	— Ээж тэр өвлөө гадуур тэнэж явсаар нэг өдөр хүүгийнхээ шарил дээр очоод ухаан алдан унажээ. Тэр өдөр нэгэн залуу, гэр бүлийнхээ хүнтэй хамт талийгаачаа эргэж яваад буцахдаа дөрвөлжин овоолсон хүрэн шаргал шорооны хажууд нэгэн эмэгтэй үсээ сэгсийлгэн хэвтэж байхыг хараад яаран очжээ.

	Гэтэл ээжийн минь хамаг бие хөрчихсөн гарын хуруунууд цайран хөлдчихсөн байжээ. Сайн санаатай тэр хоёр хүн эхийг минь эмнэлгийн газар хүргэж өгсөн боловч ээж минь гээд Чимэдийн хоолой зангирч ихэр татсаар дуугүй болов.

	Бадрахын өрөөнд сууж байгаа хүмүүсийн хэн нь ч дуугарч чадсангүй гагцхүү хамраараа амьсгаадан дуугүй суухдаа хатуу ширүүн амьдралд хэлмэгдсэн Чимэдээс харцаа буруулан бодлогоширсон нүднийхээ зовхийг буулгаж шал ширтэцгээсэн ажээ.

	Чимэд нэгэн агшин дуугүй сууснаа зовхиндоо торж тогтсон нулимсаа арчаад гүнээ санаа алдан сэтгэлээ тайвшруулж яриагаа үргэлжлүүлэв.

	— Ээжээс хойш хойд эцэг минь тээврийн тэрэг барьж хөдөө явах нь олонтой болов. Нэг жилийн турш би аавынхаа машины кабинд сууж хөдөө явалцдаг байлаа. Хойд аав намайг сургуульдаа орох болохоор хотод суудлын тэрэг барьдаг байв.

	Харин тавдугаар ангид ордог жил аав тээврийн тэрэг барьж хөдөө явдаг болсон учир би гэртээ ганцаараа үлддэг байлаа. Аавыг байхгүй хойгуур заримдаа айж сандрахдаа үнхэлцэг минь хагарчих шахдаг байсан. Тэгээд сүүлдээ гэртээ ганцаараа байж чаддаг болов. Гэтэл аав хөдөөгөөс нэг өдөр залуухан хүүхэн дагуулж ирлээ.

	Би анхандаа гайхаж байсан боловч хоёр хоног өнгөрсний дараа аавынхаа дүү биш гэдгийг мэдлээ. Би тэр эмэгтэйг харсан үеэс эхлэн аавынхаа дүүг юм болов уу гэж бодож байсан юм даг.

	Нэг өдөр нөгөө хүүхнийг дэлгүүрт очихоор явсны хойгуур аав минь намайг өвөр дээрээ эрхлүүлж суухдаа надаас,

	— Миний хүү алийн болгон ганцаараа байх вэ дээ. Энэ эгч нь чамд ээжээс чинь дутахгүй сайн байна шүү дээ. Тийм болохоор аавыгаа явснаас хойш энэ эгчтэйгээ гэртээ үлдээрэй гэлээ. Би аавынхаа үгнээс зөрсөнгүй Аавыг хөдөө явсан хойгуур би тэр хүүхэнтэй, хоёулаа үлдэж, анхны хэдэн сарын турш сайхан байлаа.

	Гэтэл тэр хүүхэн манайд ирснээсээ хойш нэг газар ажилд ороод орой болгон хурал, дугуйлантай гээд явчхаад шөнө дундуур ирдэг байснаа сүүлдээ өнжин хонон алга болчихдог боллоо. Би аавыгаа хөдөөгөөс ирэх болгонд энэ бүгдийг хэлэх гээд чаддаггүй байлаа тэгээд нэг өдөр аавыгаа хоол идэж байх зуур хэлье гэж бодоод нөгөө хүүхнийг гэрээс гарахыг хүлээж ядлаа. Энэ хүүхэн намайг дуугарах болгонд нүднийхээ цагааныг эргэлдүүлэн хялалзаж

	— Хөдөө явж ядарч ирэхээр нь амруулахгүй ноолоод байгаарай чи, Тэгээд бас том улсын ярианд оролцох гээд хэл ам долоочих гээд байна шүү. Зүгээр суу гэж зандраад аав руу харж хуурамчаар инээмсэглэдэг байлаа. Аав хоёр гурав хоночхоод дахиад хөдөө явлаа. Тэгтэл нөгөө хүүхэн алга болчихлоо. Дөрөв хоног өнгөрсний дараа ирээд гэрийн сав суулга онгичиж чулуудсаар намайг загнаад хоёр гурав ёвроод авдаг байна. Би ч тэссэнгүй өөдөөс нь урваганаж аман дотроо хараал тавьтал хойд ээж минь.

	— Золбин хүүхдүүд цуглуулаад гэрийн юм хоосолчихлоо гээд нүүр нүдгүй балбалаа. Тэгээд аавыг ирэхийн урьд орой нь намайг аргадаж.

	— Миний хүү ээжийнхээ уурыг хүргэчих юм л даа.! Түүнээс ээж нь хаанаас зодох вэ? Аавыгаа ирэхээр намайг зодсон гэж хэлбэл ээжийг гэрээс нь хөөж зодно шүү миний хүү ээждээ хайртай бол битгий хэлээрэй гэж гуйлаа. Би аавыг ирэхээр энэ бүгдийг бодоод хэлсэнгүй. Тэгээд хожим дахиж намайг зодохоор нь би аавдаа бүгдийг хэлчихлээ. Гэтэл хойд аав намайг өмөөрсөнгүй. Харин загнаад зогссонгүй зодлоо. Би хамаг учрыг нь мэдлээ. Хойд ээж аавыг ирэх болгонд худлаа ховлодог байжээ. Аав намайг зодонгуутаа

	— Чи энэ гэрт зүгээр байж чадахгүй тэнэх дур чинь хөдлөөд байвал тэр тэнэмэл жаалуудаа дагаад нэг мөсөн зайл гэлээ. Би тэр үед тэнэмэл жаалуудтай үерхдэггүй байсан юм. Харин манай ангийнхан заримдаа ирж надад гэрийн ажлаас тусалцдаг байсан юм. Харин хойд ээж минь тэднийг золбин жаал гэдэг байсан. Би аавыгаа ингэж хэлснээс хойш тэдэнд дарлуулахгүй гэж бодоод нэг өдөр ээжийнхээ хамаг хувцсыг зах дээр зарчхаад мөнгийг нь далд хийж авлаа. Би гэрээсээ хөөгдвөл гэрийнхээ юунаас юу ч олж авч чадахгүй гэж бодсон юм. Тэр үед гэрийнхээ юмыг хулгай хийж аваад зарж байхдаа ээжийнхээ толгой боодог алчуурыг зарж чадаагүй юм даа. Энэ бол аав хязгаарт байхдаа ээжид хүнээр өгүүлсэн алчуур байсан юм.

	Чимэд нар салхинд гандаж өнгөө алдсан хуучин пиджакныхаа халааснаас угаалтдаа гандаж захаасаа сэмэрч урагдсан шинэдээ шар өнгөтэй байсан болов уу гэмээр гурвалжин алчуур гаргаж үзээд 

	— Одоо надад ээжээс минь үлдсэн юм энэ дээ гээд цурхиран уйлав. Чимэд нэлээн агшин дуугүй сууснаа,

	— Ээжийнхээ хувцсыг зарж олсон мөнгөө дууссан тэр өдрөөс миний амьдралын гунигт өдрүүд эхэлсэн юм. Намар болж өглөөд өвсний толгой цайран хяруутаад үдэш оройд хүйтэн жихүүнээр салхилдаг боллоо. Ийм үед мөнгө төгрөггүй болохоор олон хоног өлсөж даарсан хүнд хулгай хийхээс дээр юм байгаагүй юм даа.

	Чимэд шал ширтэн бөхийлгөж байсан тэргүүнээ өндийлгөөд шийдмэг бөгөөд жигшсэн байдалтайгаар:

	Гэвч би нэг насныхаа турш хулгайч болохыг хүсээгүй юм шүү. Анх хулгай хийж байгаад баригдсан юм даг. Гэтэл тэр хүн намайг сэргийлэхэд аваачиж өгсөнгүй. Харин эрүүг минь заартал алгадаад, тавьсан юм даг.

	Чимэдийн яриаг анхааралтай чагнаж суусан Цэрэн

	— Чи ажил хийсэн бол арай дээр байсан юм даа гэлээ.

	— Ажил хийж болох байсан. Гэвч үйлдвэрийн дарга нар намайг сургуульд минь аваачаад өгчих байсан юм.

	— Сургуульдаа буцаж очвол сайн шүү дээ. Багш, сурагчид чамд юугаар ч тусалж чадна гэж Цэцэнтархи тэссэнгүй баярлан өгүүлэв

	— Сургуульдаа буцаж очих надад тун ичгүүртэй байсан юм. Би багшийнхаа гар цүнхэнд байсан мөнгөнөөс нь тавин төгрөгийг авчихсан юм. Ийм болохоор би яаж сургууль дээрээ очих вэ? Ийм болохоор яаж хүүхдийн царайг харах вэ? гэж уйлагнан хэлэв.

	Чимэд тэр үед буруугаа хүлээж өөрийгөө илчлэхийг хүсээгүй байсан болохоор хожим ийнхүү гэмшинэ гэдгийг ч мэдээгүй юм. Гэвч одоо Чимэд үнэнээ хэлэх нь ямар ч ичгүүргүй бөгөөд түүний амьдралд бараан толбо суулгахгүй гэдгийг ухаарч,

	— Ингэж хүний халаас суйлах болсноос төгрөг алдан онон олдог тул сэтгэлд нэг хоосон санагдаад айлын эзгүй гэр ухах нь дээр юм шиг санагдлаа. Тэгээд нэг айлыг хоёр гурав хоног отож байгаад нэг үдэш тэднийд орж хэрэглэгдэх зүйлээ л авлаа. Үүнээс хойш айлын гэр ухаад байж болдог юм байна гэж бодсон юм. Гэвч жирийн хүмүүсийн хараанаас гарч чаддаггүй юм байна. Би хоёрдох удаагаа хулгай хийж байгаад баригдаад шийтгэгдсэн, тэгээд колонид байхдаа Дондогтой танилцаад бид хоёр колониос хамт гарч би очих гэр, оочих аягагүй болохоор тэднийд байхаар шийдлээ. Дондог ганц хөгшин ээжтэйгээ байдаг байв. Би гарч ирснээс хойш удалгүй Хүрэнхүүтэй танилцсан юм. Ингээд цааш юу болсныг та өөрөө мэднэ шүү дээ гээд Чимэд яриагаа дуусгав.

	Хошууч Чимэдийг ажиглаж сууснаа,

	— Чамайг хоригдон хүмүүжиж байхад чинь хойд ээж, аав чинь очиж байв уу? гэж асуухад Чимэд эрсхэнээр,

	— Очиж байгаагүй. Ер нь дуулсан ч очихгүй байсан юм даг. Тэд нар миний хойноос сураглавал хожим хуулийн байгууллага ч зүгээр өнгөрөөхгүй байсан шүү дээ гэлээ.

	— Чи байцаагдаж байхдаа энэ явдлаа ярихгүй яасан юм вэ? гэж ахмадыг асуухад Чимэд танихгүй дарга нарыг ээлжлэн харж,

	Тэр үед байцаагч маань надаас аав ээжийн тухай их асуудаг байсан боловч би тэдний тухай тодорхой мэдүүлэг өгч байгаагүй ч, тэр байтугай өөрийнхөө мэдүүлгийг бүрэн өглөггүй байсан болохоор байцаагч маань энэ талаар хөөцөлдөх замгүй мухардмал байсан байхаа гэлээ.

	Чимэд яриагаа дуусгаад тохойгоороо өвдгөө тулж гараараа толгойгоо түшин суухад өрөөнд байгаа дарга нарын хэн нь ч юм асууж зүрхэлсэнгүй. Чимэдэд тохиолдсон явдлыг санах тусам түүнийг өрөвдөх сэтгэл хүн бүхэнд төрж сэтгэлийг нь түгшээж байв. Иймд Чимэдээс олон зүйлийг асуун лавлаж болохгүй байжээ.

	— Ээж минь сайн хүн болоорой гэж үргэлж захидаг байсан. Тэгээд амьсгаагаа хураахаас өмнөхөн аавыгаа олж аваарай. Аавыгаа олж уулзвал чи надаас хойш газардахгүй гэж захисан юмсан, Гэтэл би сайн хүн ч болсонгүй. Аавыгаа ч олсонгүй. Энэ дайн гэгч ямар өрөвдөх сэтгэлгүй юм байдаг юм бэ? Хэрэв дайн болоогүй бол би эцгээсээ хагацаж амьдралаа алдах байсан уу? Чимэд ихэр татан уйлсаар толгой уруугаа шаахад Цэцэнтархи түүний гарыг барьж аваад доошлуулангуут.

	— Битгий гутар. Харин үүнээс хойш санаж яв. Аав чамд тусална гэдэгт итгэж байна гээд Бадрахын өөдөөс шийдэмгийгээр харахад Бадрах хүүгийнхээ сэтгэлд бодогдсон нэг зүйлийг гадарлав. Тэр Чимэдийг эцгийгээ олтол гэртээ байлгахыг хүсэж байгаагаар барахгүй хэрэв Чимэдийн эцэг дайнд үрэгдсэн бол Чимэдээр ахаа ч болгосон татгалзахгүй байлаа.

	— Чи энэ тухайгаа эртхэн сэргийлэхэд хэлэх байсан юм гэхэд Чимэд Цэрэнгийн өөдөөс харж нулимсаа арчингуут,

	— Намайг сэргийлэхэд энэ тухай хэлбэл хэлсэн өдрөөсөө хойш, удахгүй сэг болно гэж аюулгүй, Хүрэнхүү хоёр хэлсэн юм гэв.

	— Чи тэдний тухай Болд, Цэцэнтархи хоёрт хэлээд дөрөв хонож байна шүү дээ гэтэл ..Чимэд хошуучаас урьтаж,

	Тэд хамаг хэргээ илрүүлчих магадгүй гэж айхдаа намайг тэгж далайлгасан байна. Тэдэнд хүнийг сэг болгох чадал одоо байхгүй гэдгийг би ойлголоо.

	— Нэгэнт чи алдаагаа ойлгож байгаа хойно чамд саруул зам нээлттэй байна. Харин чи аавынхаа сургийг гаргаж чадах уу? гэж хошуучийг асуухад ахмад тамхиа ороож суулаа.

	— Надад нэг өдөр ийм явдал тохиолдлоо. Нэг авгайн халаас суйлаад эргэтэл нэг дарга дуудав. Тэр хүн миний дэргэд ирж зогсонгуут гараас минь бариад авлаа. Би ч айгаад дуугарч ч чадсангүй. Гэтэл тэр дарга намайг ажиглаж байснаа,

	— Чи Даваагийн хүү мөн үү гэлээ. Миний сэтгэл жаахан тайвширсан боловч дуугарах чадалгүй байсан тул толгойгоо дохилоо. Тэр хүн намайг толгойгоо дохихтой зэрэг миний гараас хөтлөн

	— За тэгвэл манайд очъё гэлээ шүү. Би ч тэр хүнийг сэтгэлдээ сэрдэж хуурч байгаад сэргийлэхэд аваачиж өгөх нь гэж бодоод тэр хүний гараас мултрах аргаа эрэв. Би тэр даргыг дагаж дэлгүүрт байгаа олон хүний дундуур гарах гэж явахдаа нэг хүний ард нуугдасхийгээд хоцорчихлоо. Түүнээс хойш надтай ямар ч хүн дайралдаагүй юм. Хошууч Чимэдийн дэргэд ирж зогсохдоо дайн гэдэг ийм л уршигтай байгаа юм даа. Хэрэв дайн болоогүй бол хаанаас энэ хүүхэд буртагтай замд ороолдох вэ? дээ гэж бодолхийлэн,

	— Би чамайг сайн сайхан замд чинь оруулж өгнө. Аавыг чинь олж магадгүй. Харин тэр болтол чи манайд байх уу гэж асуухад олон жилийн турш сэтгэлийн шаналалд автагдсан Чимэд хар элэгний нэгэн хошуучийг ингэж хэлсэн чухамхүү түүний эх нь амьд мэт санагдаж баярлан хөдөлсөн сэтгэлдээ зөвшөөрч байвч нэгэн зүйл түүнийг түгшээх ажээ.

	— Хэрэв би танайд байвал...гэтэл хошууч суудлаасаа босож

	— Зүгээр битгий тэднээс ай. Амьд хүнд арга нь олдоно гэлээ. Цэцэнтархи Чимэдийг ухасхийн зуурч чээжийг нь хүчтэй тэврэн баярлан инээмсэглэх тэрхэн мөчид Чимэдийн нүднээ нулимс цийлгэнэжээ. Ийнхүү эгэл жирийн хүмүүсийн ариун сэтгэлийг гадарласан Чимэдийн нүднээс нулимсны дусал тасран унах нь өвсний толгойд биеэ дааж ядан бөнжигнөж байсан шүүдрийн дусал лугаа адил аа.

	Энэ нулимс бол олон жилийн турш эцгийгээ мөрөөдөж сэтгэлийн зовлонд шаналж, балчир гэнэний хар гайгаар бусдын эрхэнд далайгдаж яваад амьдралынхаа саруул замын алтан босгыг алхах гэж байгаа Чимэдийн баяр баясгалан, жаргалант амьдралын эхлэлт болсон баярын нулимс ажээ.

	 


Арван нэг

	Сүүлчийн агшин

	 

	Болд болзсон цагтаа гүүрэн дээр ирэхэд хэн ч алга. Гүүрийн хашлагыг чээжээрээ тэгнэж Туулын тогтуун урсгалыг харж байсан Болд хэдэн агшин өмнөхийг бодлоо.

	Болд өглөө Цэцэнтархитай уулзсаныхаа дараа дэлгүүр рүү явдаг заншилтай учир энэ өглөө хулгайч жаалуудтай уулзахаар дэлгүүрийн үүдэнд ирэхэд Чимэд түүнийг хүлээж байв. Чимэд Болд хоёр их дэлгүүрийн уужим тасалгаануудаар үд өнгөртөл тэнүүчлэхдээ Дондог, Хүрэнхүү хоёртой ч дайралдсангүй. Тэр хоёрын нүднээ дэлгүүрийн доторх юм бүхэн дасчихсан болохоор төдий л сонирхогдох зүйлгүй байлаа. Өдөржингөө дэлгүүр сахисан Чимэд, Цэцэнтархийнд байх болсноос хойш хүний халаасанд гараа ч шургуулсангүй.

	Харин өөртөө ойрхон зогссон хүнээс зайлсхийдэг болов. Болд Чимэд хоёр өдөр турш хулгайч нарыг хүлээж нэлээд өлссөн тул дэлгүүрээс гарч хувийн гуанзад орж гэдсээ цатгав.

	Чимэд хулгай хийхийг больсон тул түүнд төгрөг тийм ч амархан олдохгүй нь мэдээж боловч Цэцэнтархийнд байхдаа ойрын хэдэн жилийн турш эдлээгүй жаргалаа эдэлжээ. Цэцэнтархийн аав ээж, дүү нар нь түүнийг шоовдорлосонгүй. Харин бие биеэсээ илүү хүндэтгэн энхрийлж байлаа. Чимэдийг ийнхүү жаргалаа эдэлж байхыг хулгайчийн хэн ч мэдээгүй нь олон жилийн туршлагатай сэргийлэгчийн авсан арга хэмжээний илрэл ажээ.

	Чимэд Болд хоёр гуанзнаас гарч урьдын адилаар дэлгүүр хэсүүчлэн явсаар барааны тасагт Дондогтой дайралдав. Дондог Болдтой хүйтнээр инээмсэглэ-эд жуумалзан мэндлэнгүүт,

	— Чамайг Аргат уулзъя гэж бичиг өгүүллээ гээд халааснаасаа дөрөв нугалсан цаас гаргаж өгөв. Болдын шинэ танил Аргат үүний түрүүнд уулзах хугацаагаа хойшлуулсан боловч ахар богино хугацаанд түүнтэй уулзана гэдгийг Болд андуурсангүй,

	Болд ийнхүү элдвийг бодон Аргатыг хүлээн зогсохдоо түүний царайг сэтгэлдээ тоймлож ядан ямаршуухан хүн байгаа бол доо хэмээн бодолхийлнэ. Дүүрэн хүнтэй нэгэн автобус Болдын дэргэдүүр өнгөрч гүүрээр гарангуут зогслоо. Автобуснаас гарч ирсэн Дондог орчингоо хянамгайлан ажаад Болдыг чиглэн алхав.

	Дондог Болдын дэргэд ирэнгүүтээ халаасандаа гараа хийж хайхрамжгүйгээр ийш тийшээ хялмалзах зуур

	— Ах ирээгүй байна уу? Одоо ирэхгүй байх аа. Гэвч чи тэр харагдаж байгаа бургасанд оч. Тэнд нэг сэхээвч байгаа тэнд Сүх байж магадгүй. Үүнийг чамд, хэлэх гээд мартчихсандаа хойноос чинь ирлээ. Дондог нэлээн дуугүй зогсож байснаа.

	— Чи одоо яв даа. Би ч явж аяга тагшны юм хайх арга бодъё. Орой уулзана биз гээд гүүрний элэгдсэн банзан дээгүүр зузаан ултай гутлаа чирсээр хот чиглэн гэлдрэв.

	Гүүрэн дээрээс Дондогийн зааж өгсөн бургасыг чиглэн яваа Болд, Дондогийн хойноос харахад тэр хот орох гэж цардмал даган явах бөгөөд түүний араас нэг эрэгтэй хүн дагасан байртай алхана, Болд голын урдуур явбал нэлээн тойруу учир голын хойд захыг дагаж ус гатлахаар шийдэв.

	Болд голын захад хүрч хувцсаа тайлж голын бүлээн усыг гаталсаар нөгөө эрэгт гарч ирэхэд сэхээвчинд хэн ч алга аа.

	Хувцсаа өмсөж суусан Болд өтгөн бургастай шугуйн анир чимээгээр чих тавин чагнаж бургас руу эргэн харвал, газар унасан хуурай мөчир хүний хөлийн гишгэлтийн аясаар тас няс хугарах чимээнээс цаашгүй. Бургасан дотор гарч байгаа чимээг ойртох тусам Болдын сэтгэл балмагдаж нөгөө Аргат ирж байгаа юм болов уу гэж бодсоор газраас бослоо.

	Сүх бургаснаас гарч ирэнгүүт Болдтой мэндэлж энэ тэрийг хүүрнэлдсээр бургасны гүнд орлоо. Болд, сахлаг мөчиртэй бургасны мөчрийг гараараа өргөсөөр нэгэн чөлөөнд гарч ирэхэд өвсөн дээр янз бүрийн идэх юм өрсөн байлаа. Сүх бургасны дэргэд байсан пиджакаа авч энгэрийнх нь халааснаас дундаа орсон архи гаргаж толгой сэгсрэн тамшаалаад аягалангуут,

	— Жаахан юм балгачих гэлээ.

	— Би архи уудаггүй шүү дээ. Сүх Болдын үгийг хайхарсангүй газраас ирмэгтэй чулуу авч чихтэй нь хамт атгаад,

	— Уудаггүй байж сурдаг юм. Их маяглаад байвал чихийг чинь мушгина шүү гэлээ. Сүх, Болдын чихийг тасдам мушгихад чих нь шархиран өвдөхийн эрхэнд Болд хөмхийгөө хүчлэн хазаж байснаа аягатай архинаас амсахгүй бол болохгүй гэдгийг мэдэв.

	— Яасан сүрхий архи вэ? гэж Болдыг асуухад Сүх жуумалзан инээх зуураа архинаас дахин аягалж,

	— Хүчтэйг нь мэдэж байгаа болохоор яггүй чогдов (архичин) амьтан байх нь ээ гээд мушилзав. Сүх, Болдын чихийг урьдын адилаар мушгиж байгаа тул Болд аягатай архинаас уухгүй байж чадсангүй. Болд, Сүхийн үгэнд ийнхүү дуулгавартай байгаа нь Сүхийн сэтгэлийг баярлуулж «ёстой нэг далан таваараа бууж өглөө» гэж бодогдуулж байсан боловч харин Болдын хувьд ёстой ашигтай нүүдэл байжээ.

	Болдын толгой эргэж нүдэнд нь юм бүхэн манантан сүүмэлзэж эрээлжлэхийн гадна амьсгаа авах тоолонд хамрын нүхээр архины ааг цоргин гарч гал гарах шиг болно. Болд хэдэн хормын өмнө Сүхийг ажиглахад тарган цулцгар хацартаа үл үзэгдэм нарийн цагаан сорвитой, ухархайдаа гүнээр шигдсэн онигор нүд нь гахайн торойн нүдтэй төстэйн гадна, омголтож хатсан цайвар уруултай энэ хүнийг анх дэлгүүрт харсан учир түүний намхан нуруу, майга хөл нь сэтгэлд нь зураг шиг үлдсэн ажээ.

	Болдын давсаг чинэрэн хацар нь халуу шатан чимчгэнэх тул тэрбээр согтож байна гэдгээ мэдэж газраас босон гуйвж, дайван зогсох зуур Сүх түүний гараас самбаачлан хөтлөөд,

	— Нааш ир гээд зэргэлдээх бургасны мөчрийг сөхөж бөгтгөнөсөөр нэгэн чөлөөнд гарав.

	М-72 маркын мотоцикл дээр сууж байсан хүн Болдыг басамжлан мэндлээд,

	— Завшаанаар дайралдлаа. Үүнээс хойш дайралдахгүй биз. Иймд чамаас хоёр гурван зүйл асуугаадахъя! Бид чиний тухай мэдэж байгаа ч гэсэн чиний амнаас дуулахыг хүссэн юм. Харин цаг уялгүй шалавхан хариулна биз гэлээ. 

	Тэр хүний царай Болдын нүднээ бараантан сүүмэлзэж нүд, хамар ам хоёр гурав харагдаж эрээлжлэх учир Болд харцаа тогтоож М-72 дээр сууж байгаа хүнийг харахад тэр нэгэн үдэш Цэрэнгийн эхтэй ярьж явсан хазгар суунги хүн мөн болохыг танилаа. Болд тэр үдэш энэ хүнээс зайдуухан зогсож байхдаа инээх бүрдээ зузаан уруулынх нь цаанаас ёрдойж гардаг орсгор шүдийг нь ажиглаж амжсан юм.

	Аргат, Болдыг басамжлан инээх бүр орсгор шүд нь уруульнх нь цаанаас тод цухалзах нь «тэр суунги хүн чинь мөн шүү» гэж хэлэх шиг ээ. Аргат халааснаасаа дөрөв нугалсан цаас гаргаад Болдод үзүүлэнгүүт,

	— Чи үүнийг хэнд өгөх гэж бичсэн юм бэ? гэлээ. Түүний гарт Болдын хаячихсан бичгүүд атгагдаж байгааг мэдэнгүүт «энэ бичгийг Дондог олоод Аргатад өгсөн байх нь ээ» гэдэг бодол гэнэт төрөв.

	Аргат, Болдыг харах тоолондоо хүйтнээр жуумалзан инээх нь түүнийг ул мөргүй устгаж орхивол өөрийгөө хэргээс аварч чадна гэдэгт итгэж байгааг гэрчилнэ. Гэвч Болд, Аргатын ичнээнд бодогдож байгаа бодлыг яахан мэдэх билээ.

	— Би бичээгүй, мэдэхгүй гэж Болдыг чанга хашхичин хэлэхэд энэ гурван үгнээс өөр юу ч сонсож чадахгүй гэдгийг ойлгосон Аргат, Болдын бичсэн бичгийг задалж, «Аргат аюулгүй намайг уулзъя гэж хэлүүлсэн байна. Харин хаана уулзахаа надад өгүүлсэн бичигтээ тодорхой бичээгүй байна. Тэр хүний өгүүлсэн бичгийг чам руу явууллаа. Болд» гэж уншлаа. М-72 дээр сууж байсан суунги хүн босож ирэнгүүт,

	— Аюулгүй гэдэг үгийг чамд хэн хэлсэн юм бэ? гээд Аргат Болдын чихнээс мушгихад Сүх Болдын гарыг шархиран өвдтөл мушгив.

	Болд хамаг учрыг сая ухаарч «ингээд хулгайч нарын гарт үрэгдчихвэл аав, ээж, багш, хүүхдүүд мэдэх болов уу, Би пионерынхоо тангаргийг хэзээ ч няцахгүй. Та бүхэн намайг бууж өгсөн гэж битгий бодоорой. Би ард түмнийхээ төлөө амиа өгөхөд бэлхэн» гэж шивнэлээ. Болдын ингэж шивнэхийг Аргат, Сүх хоёр анзаарсангүй. Хэрэв Болдын ингэж хэлсэн үгийг жирийн хүний юманд хумсаа дүрсэн бузар хулгайчид дуулсан бол тэр хоёрын айж сандарсан зүрх өчүүхэн хоромд хагарах байсан.

	Сүх, Болдын гарыг чадал мэдэн мушгихад ёо гэж хэлэхгүйг хичээсэн Болд хөмхийгөө тасартал хазсанд Болдын духнаас хүйтэн хөлс чийхарч, үүрийн туяа шиг ягаан уруулаас нь гарсан цус өлөн хир суугаагүй цамцных нь зах дээр тунана. Болд сая ам нээж шүлстэйгээ хутгалдсан цусаа Аргатын нүүр рүү тургиж,

	— Та аюулгүй гэж бичсэн бичгээ мартаа юу? Хэрэв санахгүй бол би хэлээд өгье гээд Болд багтарсан уураа дарсхийж хэсэгхэн зуур амсхийгээд: -Сие саний судахгүй сочно. Сюм сэлэн солгоод сэнэ салууд сэл саюулгүй гэж түгдрэлгүй хэлэхэд гайхаш тасарсан Аргат, Сүх хоёр алмайран зогсоно. Доржид дамжуулсан энэ нууц бичгийг Хүрэнхүү Аргат хоёроос өөр хэн ч мэддэггүй байсан. Гэтэл Болдыг инээж хэлэхэд Аргат Болдын чихийг мушгиж байснаа өөрийн эрхгүй тавьж нүүрээ алгаараа таглан зогсох нь сүүлгүй чоно, сүүдэртэй чөтгөрийн нугасанд хутга зоогдсон мэт ээ.

	Болд энэхэн мөчийг ашиглан баруун гараараа Сүхийн элгэн тушаа хүчтэй ёврон цохиход Сүх элгээ тэврэн бөхийхдөө Болдын баруун гарыг тавилаа. Болд босоогоороо эвхрэн байгаа Сүхийн эрүүн дороос хүчтэй өлгөн ёвроход бяцхан Болдын тэр хүчтэй цохилт нас бие гүйцсэн махархаг биетэй Сүхийг нэгэн цохилтоор хэрхэн ухаан алдуулах вэ? Аргат Болдын гараас шүүрэн аваад,

	— Энэ хэрэг илрэхэд чи ч зүгээр өнгөрөхгүй. Харин чамаас нэг зүйл асууя. Энэ явдлыг чамаас өөр ямар хүн мэдэх вэ? Сэргийлэхийнхэнд чи хэлсэн үү? Чи надаас айлгүй хэлчих. Чамайг нуулгүй хэлбэл шагнана гээд халааснаасаа бөөн төгрөг гаргаж Болд руу сарвайв.

	Өөрийнхөө үйлдсэн хэргээс зайлахын тулд ямар ч хорлон сүйтгэх аллага хийж чадах бөгөөд тийм аргаа олохын тулд хүний бие сэтгэлийг алт мөнгөөр худалдан авч болно гэж үздэг Аргат сүүлчийнхээ агшинд эцсийнхээ аргыг сүвэгчилсэн нь энэ юм.

	Боодолтой төгрөг багсайлган гаргаж сарвайсан гар нь салгалан чичирхийлж байгаа Аргатыг цог шиг хурц сэргэлэн нүднийхээ ширүүн харцаар нэвт цоргисон Болд нүднийхээ зовхийг ч хөдөлгөлгүй,

	— Сэргийлэхийн хурандаа, хошууч, ахмад, дэслэгч цөм мэдсэн гэж хашхичин хэлэхүйеэ түүний чээж уур хилэнгээр багтарч ядна.

	— Мэдлээ тайвшир. Одоо номхорч хайрла. Жаахан явъя тэгвэл чиний ухаан чинь сэргэж магадгүй гээд Аргат Болдыг тайвшруулах үг хэлчихлээ гэж бодон өөрийнхөө сэтгэлийг хоромхон зуур тайвшруулахад бургасны мөчрийг сөхсөөр гэлдэрч голын эрэгт тулан зогслоо.

	Аргат Болдтой дайралдангуут түүнтэй ганц ч үг ярилцахгүй устгаж болох байсан. Гэвч Аргат Болдыг устгахыг яарсангүй. Харин өөрийг нь бачимдуулж байгаа нэгэн нууц зүйлээ Болдоор хэлүүлнэ гэж боджээ. Гэвч Болдоос мэдэж авах гэсэн зүйл нь ямар ч амжилтгүй болохыг мэдлээ. Болдын үгнээс цочсон Аргат,

	«Гай дайраагүй бол сэргийлэхийнхэн цөмөөрөө мэдэж амжаагүй баймаар. Хэрэв тэд намайг хотод байна гэдгийг мэдсэн бол нэг хоног өнгөрөхөд ямар ч анир чимээгүй байна гэж үү? Тэгэхлээр энэ муу зулбасга намайг айлгах гэж ууртаа тэгж хэлсэн байж магадгүй» гэж бодсоор өөрийгөө тайвшруулан гэлдэрнэ.

	Алсыг зорин урсаж байгаа Туулын тунгалаг урсгалыг ажваас Болдын зогсож байгаа газрын ойролцоо ногооноороо эргэлдэн урсаж долгилсон долгион тал тал тийшээ үл мэдэг долгилон замхарч дараагийн долгион залгана. Болд бүх учрыг мэдлээ.

	Болд ногоон цүнхээлийг харж зогсохдоо...үгүй бас та нарын зоргоор тэгж номхон зогсож байгаад энэ рүү түлхүүлэх хэрэг үү? Арай ч юу бол доо гэж шивнээд эргэн тойрноо ажиглав. Болдоос төдий л холгүй газарт улиасны бүдүүн мөчир унасан харагдана. Сэтгэлийнхээ бачимдлыг түр зуур аргалж тайвширсан Аргат ногоон цүнхээлийг харж сонгож олсон энэ газраа сэтгэлдээ таашаана.

	... Энэ рүү түлхчихвэл хожим олсон ч усанд орж байгаад осолдож гэж бодно. Харин хувцсыг нь яаж тайлъя даа. За ингээд түлхчихсэн ч ямар нэг сэрдэгдээд байх юм алга. Хүүхэд загас барьж суугаад унаа биз гэж бодох нь зайлшгүй гэж бодно.

	Болд улиасны бүдүүн мөчрийг авангуут Бор руу далайсаар ойрттол Сүх Болд руу ухасхийн харайж шанаа руу нь хүчтэй цохиж унагалаа. Сүх Болдоос холгүй хэвтэж байгаа мөчрийг өшиглөхөд тэр мөчир нүд ирмэхийн зуур далд орж, бүлтэсхийн гарч ирээд урсгалын аясаар хөвөн одов. Болд улиасны мөчрийг харж « ... Би бас ингээд урсах байх даа» гэж бодлоо. Аргат Болдыг босонгуут заамдан,

	— Зоригт шонхор минь, Туулын урсгалаар диваажиндаа одохын өмнө ахдаа хэлчих юм байна уу? Үнэнээ хэлсэн дээр байх гэлээ. Болд, Аргатын өөдөөс хорсолтойгоор харж түүний гарын бугуйг хазлаа.

	Аргат бугуйнхаа цусыг сорж Болдын нүүр рүү нулимаад, 

	— Хүн хэрээрээ тэмээ тэнгээрээ гэгчээр чи овоо... гээд орчингоо ажиглав. Аргат ойр тойронгоо хянамгайлан хараад,

	— Чи чөмөгтэй жаал байна гээд Болдыг заамдлаа. Болд Аргатын бугуйг дахин хазахад Аргат үсэрхэг бугуйнхаа цусыг ч сорсонгүй. Харин Болдын эрүүн доороос хүчтэй өлгөн цохиход Болдын ухаан балартсан бие цүнхээлийн усыг цалгиулсаар живлээ.

	 


Арван хоёр

	СЭЖИГЛЭЛ БҮХЭН БАРИМТААР БАТЛАГДАВ

	 

	Том цонхтой уужим өрөөний нэг хананд шахсан ширээний ард сууж байгаа Бадрах, олон жилийн оргодол Борын удирдаж байгаа бэлтрэгүүдийн үйлдсэн хэргийн орон цаг, нөхцөл, байдал, хэргийн шинж чанар, хэрэглэсэн арга зэргийг эд мөрийн баримттай тулган шинжилж сууна.

	Бадрахын ширээн дээр олон янзын бичиг сэлт дэлгээстэй байлаа. Хар амиа хичээх үзлээ сайхан үгээр халхавчилж сурсан дүү Нацаг хүргэн Дорж нарын бузар хэргийг тодорхойлж дэлгэрэнгүй бичсэн ард Долгорын өргөдөл, нөхөрлөл командын өдрийн тэмдэглэлээс авсан баримтууд оролцжээ. Мөн дэлгүүрийн доторх гурилын авдрын булангаас олдсон дөрвөн хурууны дардас, уурын халаагуурын модон хашлагатай олсон хүрэн саарал будагтай төмрийн төрлийн үртэс хийсэн шилэн сав, Борын хэрэглэж байсан нууц нэр, гарын үсэг зэрэг баримт сэлтийг ширээн дээр дэлгэсэн байлаа. Эдгээр эд мөрийн баримтуудаас үзэхэд хулгайч нарыг баривчилж болох байсан боловч хошууч төдий л яарсангүй.

	Эх орон тусгаар тогтнолынхоо төлөө эрэлхэг гавьяа зүтгэлтэй байлдаж явсан Даваа гэдэг хүн алс баруун аймгийн нэг нэгдлийн даргаар ажиллаж байгаа тул хошуучийн анхаарлыг ихэд татлаа. Хошууч Бадрахад Чимэдийн эцгийг олох нь тийм ч амар хэрэг байсан бус аа. Ардын цэргийн штабаас ирүүлсэн мэдээ хошуучид нэлээн тус болсон тул хошууч, Давааг маш яаралтай дуудуулахыг Содномд даалгажээ. Бадрах далд утгатай нууц бичиг болон, дэлгүүрээс олдсон; хурууны дардсыг ажиглан суухдаа цагаа харав. Бадрах ахмадтай өчигдөр оройноос хойш уулзаагүй тул болзсон цагаа тэсгэлгүй хүлээнэ. Ахмад, Бадрахтай болзсон цагаасаа нэг минут ч хожимдолгүй ирлээ.

	Ахмад үүдээр дөнгөж орж ирэнгүүтээ хошуучтай мэндлэхэд Бадрах ахмадыг ажиглаад түүний ажил бүтэмжтэй гэдэгт итгэв.

	— Хошууч аа, би Борын байгаа газрыг тодорхойлох шиг боллоо.

	— Тодорхойлох шиг болов уу? Аль баттай тодорхойлов уу? гэж шаардангуй асуухад ахмад гаргасан алдаагаа агшинд ухаарч,

	— Миний буруу, нөхөр хошууч аа. Би баттай тодорхойлж чадсан гээд бичгийнхээ хавтаснаас нэг бичиг гаргаж өглөө. Хошууч ахмадын өгсөн бичгийг авч үзэхэд тэр бичигт «Сар саруул би ирлээ. Булга» гэж бичсэн байлаа. Энэ бол Борын хуучин хэрэгт үлдсэн бичиг юм. Хошууч тэр бичгийг уншаад... Борын хэрэгт үлдсэн энэ бичиг ахмадад яагаад хэрэгтэй болов? Хил дээр олон жил ажиллаж, хил зөрчигч гэмт хэрэгтнийг илрүүлэхэд үнэрч нохой шиг ажигламтгай болчихсон энэ хүн ямар ч хэрэггүй юмыг сонирхохгүй нь лавтай гэж бодлоо.

	— Танд энэ бичиг ямар хэрэгтэй юм бэ?

	— Хошууч аа, та Булга гэдэг нэрийг хараач. Бул гэж бичээд «г»-ийг жижгээр бичсэн мөртөө бусад үсгүүдээс онц ялгагдахаар том бичжээ. Мөн үгийн сүүлчийн «а»-гийн гэдгийг зориуд цүдийлгэжээ. Энэ бол Борын тэр үед орогнож байсан газрын хаяг юм. Хошууч ахмадын үгийг анхааралтай сонсож байснаа,

	— Энэ чинь хулгайч нарын хоорондоо тохиролцож хэрэглэдэг ерийн нууц нэр байна шүү дээ гэлээ. Ахмад, хошуучид Борын хаягийг тодорхойлж өгөхөөр түүний дэргэд ирж зогсоод,

	— Тиймээ. Гэвч энэ бол давхар утгатай нууц нэр юм. Борын зургаан жилийн өмнө Булгийн гудамжийн арван номерын хашаанаас баригдсаныг та санаж байна уу? Харин энэ нэрээс үзэхэд Бор бүгээнийхээ газраас гарч хотод ирээд хаана байрласныгаа өөрийнхөө итгэлтэй шавь нартаа мэдэгдэхийн тулд нууц байрныхаа хаягийг нэртэйгээ тохируулж хэрэглэдэг байжээ. Ахмад суудлаасаа босож хошуучид ойртоод:

	— Та үүнийг хараач. Бул гэдэг бол Булаг гэдэг нэр үгийг төлөөлсөн эхний үе «г» бол гудамж гэдэг үгийг төлөөлсөн эхний үсэг, харин «а» бол арав гэсэн тооны үгийн эхний үсэг юм. Үүнийг үг болгон уншихад Борыг анх барьсан газрын хаягтай тохирч байгаа юм, хошууч, гэмт хэргийн далд утгатай нэрийн зүйлийг олох амьдралын дадлагатай ахмадыг ажигч, хэрсүү ухаантайг гайхаж суухдаа «...Булгийн гудамж арав» гэсэн үг байх нь ээ хэмээн бодож өөрөө өөртөө шивнээд ахмадыг ажиглав.

	Хошууч ахмадаас юу ч асуусангүй, харин түүний ярихыг хүлээж суулаа. Ахмад хошуучийн дэргэд суугаад үргэлжлүүлэн,

	— Бор урьдах зүйлээ дахин хэрэглэжээ. Ийм учраас Болдод өгүүлсэн бичигт нууц хаяг байсныг Болд анзаараагүй юм.

	— Бор Болдыг нууц үүрэг гүйцэтгэж байгаа гэдийг мэдсээр байж нууц хаягаа өгнө гэж үү? Байж болшгүй хэрэг.

	— Бор, Болдод бичиг өгүүлснээсээ хойш түүнийг үүрэг гүйцэтгэж байгаа гэдгийг мэдсэн юм. Тийм учраас Бор, Болдтой уулзах анхныхаа уулзалтыг хойшлуулсан байна. Одоо бидэнд Болдыг хамгаалахгүй бол Бор өөрийнхөө мөрийг Болдоор булзааруулахын тул түүний амь насыг ч хөнөөх болно. Иймээс юуны өмнө бидэнд Борын нууц байрыг олох хэрэгтэй гэж би үзэж байна.

	— Энэ яах аргагүй ийм юм болно гэдгийг сайн мэдэж байгаа. Харин Борын нууц байрыг ахар богино хугацаанд мэдэж олно гэдэг бол ярвигтай бөгөөд аюултай хэрэг гээд аюултай, ярвигтай бүхэнд бид дасчихсан болохоор шантраад байх юм алга. Харин та Борын нууц байрыг олохын тулд... гээд хошууч халааснаасаа тамхиа гаргаж ширээн дээр тавингуутаа цонхны тавиур дээр байгаа галуун хүзүүтэй шилэн савтай чихэртэй буцалгасан уснаасаа аягалаад эргэнгүүтээ:

	— Яах гэж байна гээд дуугүй болж, ахмадыг ажиглав. Ширээн дээр тавьсан хошуучийн тамхи аль хэдийнээ алга болсон учрыг хошууч түвэггүй мэдэнгүүт ахмад уруу ширүүн харж,

	— Тамхи татахад гэмт хэрэгтнүүд үргэчихгүй байх. Та тамхины утаанаас хулгайч нарыг үргэчихнэ гэж битгий ай. Аль вэ та миний тамхийг өгөөдхөөч гээд аягатай усаа ширээн дээр тавиад үсэрхэг бүдүүн сарвуунуудаа сарвайлгав. Ахмад хошуучийн тамхийг олон удаа нууж ямар ч амжилт олоогүй тул энэ удаа урьдын адил буцаан өгүүлжээ,

	— Та тамхинаас гарч байгаа шүү дээ. Болж өгвөл татахгүй байх нь зүйтэй юмсан. За тэр ч яах вэ. Харин бид Болдод өгүүлсэн Борын бичигт байгаа Аргат гэдэг үгийг урьдах аргаар задалбал Борын нууц байрны хаягийг мэдэж болно гэтэл хошууч хатуу хайрцагтай тамхиа хажуудаа тавиад ахмад руу дөхөн суулаа.

	— Сүхийн байрыг таамаглан зааж өгсөн тэр өдөр Чимэдээс Болдын асууж байсан үгийг та санаж байна уу гэхэд хошууч,

	— Санаж байна. Тэгвэл аргат гэдэг чинь хаяг уу гэж асуугаад чамд хаяг гэж хэн хэлээв ээ гэж Чимэдийг асуухад Болд нэлээд гуньхарсан янзтайгаар би хаяг юм бол уу гэж бодсон юм гэж хариулсныг санаж байна гэж бодлогошрон хэлээд ахмадыг ажив.

	— Хэрвээ бид Аргат гэдэг үгийг задалбал Рашаантын гудамж арван тав гэсэн хаяг болох юм. Энэ хаяг тэр өдөр Сүхийнхийг таамаглан заасан Чимэдийн зурагтай яг тохирч байгаа юм. Иймд Борын нууц байр Рашаантын гудамжийн арван таван номерын хашаанд байгаа Сүхийн байшингийн шалан дор ч байж болох юм. Ийм учраас үүнд итгэж болно гэж бодож байна гэлээ. Хошууч ахмадын олсон хаягийг нарийвчлан хянаж суухдаа «Гэмт хэргийг илрүүлэх амьдралын арвин дадлагатай ийм хүний гараас хулгайчид яаж ч зайлах билээ» гэж бодоод та ёстой гавьяат мөрдөгч байна даа гэж хэлэх гэснээ ахмадыг өөрийгөө магтуулах дургүйг санаж

	— Рашаантын олон гудамжийн алийг гэхэв дээ.Тэгэхдээ түүнийг олж чадна гэдэгт би найдаж байна гэхэд ахмад,

	— Алгебрын коэффициентийг нэгээс дээшхийг тоогоор нь бичдэг шүү гэлээ. Хошууч ахмадын хэрсүү, ухаалгийг аль эртнээс мэддэг боловч Борын хэргийг мөрдөх ажилд онцгой анхаарч ухаалаг ажиллаж байгаад бишрэв.

	— Тэгвэл Рашаантын нэгдүгээр гудамж байх нь ээ гэж тодотгоод Бор чинь долоодугаар анги төгссөн үү гээд суудлаасаа босонгуут Сүхийн хашааг яаравчлан шалгахаар шийдэв. Бадрахыг мухардуулж байсан бас нэг зүйл нь уурын халаагуурын модон хашлагаас олсон төмрийн үртэстэй будаг юм. Задлан шинжлэх газраас уул будгийг түүнд наалдсан төмрийн үрдсийн найрлагаар М-72 маркын мотоциклын шаахайг будсан будаг болохыг хувилахуйн задлалаар тодорхойлжээ.

	Ийнхүү хувилахуй ухааны задлан шинжлэх шинжилгээгээр батлагдсан мэдээг авснаас хойш Бадрахын сэтгэл мухардав.

	Тэр шөнө хулгайчид М-72 маркын мотоцикл хэрэглэсэн гэх баттай баримт, түүний мөр зэрэг нь уурын халаагуурын нүхний дэргэдээс олдоогүй тул төмрийн үрдэстэй будгийг М-72-ыг будсан будаг байсан гэдэгт эргэлзэж байлаа. Чухамхүү хулгайчид өөрсдийнхөө мөрийг сайтар баллаж ийнхүү хошуучийг итгүүлэхэд хүрсэн тул хулгайчид ямар арга хэрэглэж М-72-ын мөрийг сэвгүй баллаж чадав гэдгийг бодож олохоос нааш Бадрахын сэтгэл тайвшрахгүй байсан.

	Ахмадын ажил бүтэмжтэй боловч ямар нэг юманд санаашран зовж байгааг хошууч яриан далимд мэдлээ.

	Ахмад ажлаа танилцуулж байхдаа үе үе санаа алдан бодлогоширч байсан бөгөөд хэргийн ээдрээтэй явдлуудаас гадна хөндлөнгийн ямар нэг юм түүний сэтгэлд тайлагдаж өгөхгүй шаналгаж байгаа гэдгийг тааварлаж, тайлагдахааргүй тэр зүйлийн нарийн учрыг олохоос нааш ахмад тайвширч чадахгүйг мэдэж байсан хошууч

	— Та сая орж ирэхдээ нэлээд хөгжөөнтэй байсан. Гэтэл одоо юундаа ингэж бодлого болчхов доо гэхэд ахмад,

	— Хошууч аа. Та юунаас тэгж бодов гэлээ.

	— Олон жил нэг дор байчихсан болохоор зангийг чинь андахаа байжээ гээд цонхны дэргэд очиж салхивчаа онгойлгов.

	— Надад нэг зүйл мэдэгдэхгүй байна. Бор, Болдын хаячихсан бичгийг олсон бол одоо уулзах уу? Үгүй юу? Хэрэв уулзвал хэдийд уулзаж болох вэ?

	— Болд юун бичиг хаячихсан юм бэ?

	— Болд Цэцэнтархид Аргатын өгсөн бичгийг дамжуулах гэж байгаад хаячихсаныгаа өчигдөр орой надад хэлсэн юм.

	— Хэрэг нэгэнт ийм болсон болохоор одоо Болдыг бидний зөвшөөрөлгүйгээр хулгайч нарын хэнтэй нь ч уулзаж болохгүй гэдгийг яаралтай мэдэгдэх хэрэгтэй. Хошуучийн өгсөн үүргийг ахмад биедээ хүлээж авахад хошууч түүнд ажлын удирдамж өгөөд Борын удирдаж байгаа бэлтрэгүүдийн хэргийн талаар хийсэн ажиглалтаа хурандаад илтгэхээр шийдэв.

	Хошууч ахмадыг лавлах зүйлгүйг мэдэнгүүт суудлаасаа босох гэтэл ширээн дээрх харилцуурын хонх дуугарав. Хошууч харилцуурыг авч чагнуурыг нь чихэндээ ойртуулан барьж,

	— Байна уу? Хэн бэ? гэтэл

	— Байна. Би байна хошууч аа гэж нэг амьсгаагаар зэрэг шахам хэлж байгаа хүний үг харилцуураас тод сонсогдов. Яарч сандарсандаа үгээ эвлүүлж ядан ярьж байгаа хүний жингэнэсэн дуугаар Чимэдийн ярьж байгааг ахмад түвэггүй мэдлээ.

	— Аргат, Болдыг маш яаралтай уулзахаар дуудуулжээ. Дондог сая ирээд Аргатыг гүүрэн дээр хүлээж байгаа гэж Болдод хэлээд явлаа. Чимэдийг үгээ хэлж дуусангуут хошууч,

	— Болд тэгээд явчихсан уу гэлээ.

	— Арай яваагүй байна, Болдын суусан автобус арай хөдлөөгүй байна.

	— Чи хаанаас ярьж байна?

	— Би их дэлгүүрийн шууд харилцуураар ярьж байна. Би Болдыг дуудчих уу гэснээ зайсангийн автобус хөдөлчихлөө гэж урам муутайхан хэлэв.

	— Чи Цэцэнтархи, Цэрэн хоёрыг олоод ирж чадах уу гэж хошуучийг асуухад Чимэд,

	— За гэж хэлэнгүүт харилцуураа тавьчихав.

	Нөгөө жаал чинь үгийг минь гүйцэд сонссонгүй шүү.

	За яая гэх вэ гээд толгой сэгсрээд шууд харилцуураа авч хурандаад илтгэв.

	— Нөхөр хошууч аа, энэ тухай бид сая мэдээд байна. Та Борыг дайчлах ажлаа эхэлж болно. Борыг баривчлахдаа тун хянамгай ажиллах хэрэгтэйг мартаж болохгүй. Би унаа явуулсан өрөөндөө хүлээж бай гэлээ. Хурандаагийн хэлсэн үг бүхэн ахмадад тод сонсогдов.

	Хошууч хурандаагаас ажлын зөвлөгөө авангуут энэ талаар хурандааг урьдчилан арга хэмжээ авч гэдгийг мэдэнгүүт түүний сэтгэл түр тайвшрав. Хошууч харилцуураа тавингуут,

	— Нөхөр ахмадаа та одоо.. гэтэл өрөөний хаалга хүчтэй тэлэгдэн онгойж, Цэрэн амьсгаадсаар орж ирлээ.

	— Хошууч аа, аа... аавтай.. анх ирж уулзсан хар цувтай хүн сая ирж уулзаад явлаа. Тэр хүн нүхэн доторх юмаа өнөө шөнө яаралтай авах хэрэг гарлаа гэж аавд ярьж байхыг сонслоо гэв.

	Цэрэн удаан гүйсэндээ амьсгаадан, шүлсэндээ цацаж байлаа.

	— Битгий сандар. Эд одоо хаашаа ч гарч чадахгүй. Нохой ууртай ч гэсэн гинжээ тасалдаггүй юм. Хулгайч зальтай ч гэсэн хуулийг давдаггүй юм гэж Цэрэнд хэлэнгүүтээ: - Нөхөр ахмад аа, та эндээ үлдэж...гээд Цэрэн рүү ажигласнаа шийдэмгийгээр,

	— Нацаг Дорж хоёрыг дайчлах болно гэлээ. Цэрэн хошуучийн үгийг сонсонгуут нэгэн үе сэтгэлдээ эцэг эх хоёроо өрөвдөх бодол төрнө. Хошууч Цэрэнгийн мөрөн дээр гараа тавьж,

	— Аав ээж хоёр чинь чамд сайн боловч улсынхаа өмнө...гээд хэдэн хором өнгөртөл хошууч дуугүй зогстол Цэрэн,

	— Тэд бузар хэрэг үйлдэж байгаа болохоор би тэдэнтэй эвлэрэхгүй. Тэднийг дайчлахад би гомдохгүй гээд нүдэндээ цийлгэнэсэн нулимсаа гарынхаа бугуйгаар арчлаа.

	— Чи ёстой пионер байна. Зоригтой байх хэрэгтэй гээд хошууч Цэрэнгийн духан дээр үнсээд ширээгээ цоожилтол ГАЗ-69 машин хурдаа хассаар зогсох гэж байгаа нь цонхоор харагдав.

	 


Арван гурав

	ӨРСӨЛДӨӨН

	 

	Цардмал замаар жигдхэн хурдтай яваа ГАЗ-69 машин дах хүмүүс үл мэдэг донсолгоонд бүүвэйлэгдэх мэт зайлагдах агаад хүн бүр бодлогошрон сууцгаана. Жолоочийн ард оцойн суусан соотон чихтэй мөр хөөгч нохой цонхоор ард хөврөн үлдэж буй замыг харсаар үе үе гиншин гаслах нь өөртөө зайлшгүй тохиолдох ажилд яарсан мэт ээ. Ачааны ГАЗ-69-д байрлуулсан арын суудал дээр сэргийлэгчид хажуулдан сууцгааж цонхны зүг нүд цавчилгүй ширтэнэ.

	Бадрахын ард суусан хууль цаазын их эмч хурандаа элдвийн бодолд дарагдан суухад Бадрах Болдыг гүүрэн дээр байхгүй гэдэгт итгэж гагцхүү баруунаа харагдагч шугуйг ширтэн сууна. Чухам ийм үед Бор Болдыг хаана аваачих бол гэж бодохоос хошуучийн сэтгэл харанхуйлагдаж яарах ажээ. Жолооч хурдаа хассаар гүүрээр гарахдаа

	— Хошууч аа, хаашаа явах вэ гэж асуулаа.

	— Баруун тийшээ эргэ гэж хошуучийг хариулахад Бадрахын ард сууж байсан ахлах дэслэгч

	— Нөхөр хошууч аа Бор голын бургасанд биш ууланд гарч хүн амьтангүй газар бараалахыг бодохгүй гэж үү гэж асуулаа.

	— Тэр ч яах аргагүй тэгж бодно. Харин Бор цаг давчидсан ийм үед холын бургас бараадахаас дээр арга түүнд байхгүй. Миний бодлоор бол тэр одоо хөлгүй цүнхээл олох нь илүү ашигтай.

	— Яагаад тэр вэ?

	— Нөхөр ахлах дэслэгч ээ, та гурван жилийн өмнө усанд живж үхсэн Зандангийн Сүрэнхүү гэдэг хүний хэргийн талаар санаж байна уу? гэж асуугаад суудлаа тохойлдон эргэж дэслэгчийг ажиглав. Гэтэл хууль цаазын их эмч ярианд оролцож,

	— Тийм ээ. Би ч түүнийг санаж байна. Тэр үхлийг шинжлэхэд би ч оролцсон юм даг. Тэр хүн согтсоны гадна эрэг дээрээс хүчтэй түлхэгдэж цүнхээлийн ёроолын хайргыг духаараа мөргөж ухаан алдсан байсан. Мөн тэр хүний духны арьс язарч хавдсан байсныг санаж байна гэж яриа дэлгэв.

	— Гэсэн ч тэр хүнийг усанд түлхэж живүүлсэн эзнийг одоо хүртэл олоогүй шүү дээ гэж ахлах дэслэгчийг урамгүйхэн хэлэхэд,

	— Гэмт хэрэгтэн тэр үедээ олдоогүй нь үнэн. Гэхдээ хэзээ ч олдоно. Тэр ч битгий хэл миний бодлоор бол одоо ч олдож болох найдлагатай болсон байж магадгүй гээд суудлаа засаж суунгуутаа шугуйн оройгоор нисэж буй элээг хараад,

	— Элээ нисэж байна гээд бодлогошров.

	— Тийм байна нөхөр хошуучаа тэр элээ энд ямар нэг юм хаячихсан бололтой гэхэд хошууч дэслэгчийн яриаг чагнан суухдаа,

	— Элээ ямар үед сарвуундаа хавчиж явсан юмаа унагаах вэ? гэж асуув.

	— Элээ олсон олзоо өөртөө тохиромжтой газар аваачиж иддэг заншилтай.

	Харин тэр үед юмнаас үргэж цочихдоо олзоо хаяад нисчихдэг удаа бий.

	— Тухайлбал юунаас айж цочих вэ? гэж хошуучийг асуухад ахлах дэслэгч тээнэгэлзсэн янзтай.

	— Тухайлбал ... гээд дараагийнхаа үгийг хараахан хэлж амжаагүй байтал түүнтэй зэрэгцэн суусан хурандаа,

	— Хүнээс айж цочсон байж болно гэлээ. Нэг сэргийлэгч тэдний ярианд оролцож,

	— Голын эргээр хүн байхгүй болохоор ямар хүнээсээ айж сандрах билээ гэхэд хошууч саяхан курс төгссөн сэргийлэгчийг ажиглангуут,

	— Нөхөр ахлагчаа, юмны учрыг олоход өнгөн талаас нь биш цаад гүнээс тунгааж сурах нь амьдралд хэрэгтэй байдаг юм шүү. Голын захаар хүн байхгүй боловч шугуйд юу ч байж болно гэлээ.

	— Нөхөр хошууч аа, миний буруу. Уучлал гуйя гэхэд хошууч яриагаа үргэлжлүүлэн, — Энэ элээ хүнээс үргэж ниссэн байна. Тэгээд газар унагасан юмандаа хоргодож юмныхаа ойролцоо байгаа хүмүүсийг явахыг хүлээж байгаа бололтой.

	— Хошууч аа, та энэ шугуйд заавал хүн бий гэж боддог юунд тэр вэ? Бутанд хярж байсан туулайг хэвтрээсээ үсрэн харайхад ч гэсэн элээ битгий хэл хүн ч цочдог шүү дээ гэлээ.

	— Нэгд хүмүүс энд их цуглардаг тул шугуйд туулай ч тогтдоггүй юм. Нөгөө талаар хэрэв элээ туулайнаас үргэсэн бол ийм удаан эргэлдэхгүй нь магад.

	Хошууч өөрийнхөө сэжиглэлийг бодит ахуйгаас тайлбарлахдаа нэлээд туршлагажуу тул, хэн ч маргахыг бодсонгүй. Ярианд оролцох дургүй байсан жолооч ганга руу буцахдаа машиныхаа моторыг унтрааж Ногоон тохой хэмээх газар хүртэл шааригдав.

	Хошууч машинаас буунгуут орчин тойрныг ажиглаж урд талаараа ганга жалгаар хүрээлэгдэж, хойд талаараа Туулын эрэгт хашигдсан гурав дөрвөн бүдүүн улиас ургасан энэ газрыг загасчид Ногоон тохой хэмээн нэрлэсэн нь эргэн тойрон дах байгалийн байдлаас шалтгаалсан бололтой. Тэнгэрт борооны үүл зузаарсаар байгаа боловч өглөөнөөс хойш ганц ч дусал орсонгүй. Хошууч уулын хормойгоор урссан Туулын салааг харж байснаа агаарт эргэлдэж байгаа элээг ажиглан зогссоноо нэг өвгөн улиасны дэргэдүүр гарсан гармын зүг алхав.

	Хошууч гармыг ажиглахад хар хүрэн шороорхог эрэг нь усны урсгалд идэгдэж нурсны гадна зугаалагчдын хөсөг гол гатлах нь олонтой тул шаварлаг хөрсөнд олон янзын мөр гарчээ.

	Гармын хар Хүрэн шороон дээр үлдсэн мөрийг ажиглаж суусан хошууч үл мэдэгдэх нэгэн мөрийг олов. Тэр мөр ямар нэг авто тэрэгний мөр бөгөөд газрын хөрснөөс цухуйсан ургаа хаднаас хэдхэн төө газар үргэлжлээд цаашаа ул мөр тодорхой гарсангүй.

	Мөрийг ажваас мотоциклын зүүн гар талын дугуйны мөр бөгөөд мөр нь тод гарсныг нягталбаас нэг цагийн өмнө мотоциклтой хүн явж өнгөрсөн болохыг мэдэв. Хошууч уул мөртэй адил мөр нэлээн хайсан боловч гармын дэргэдээс мөр олсонгүй.

	Эргийн хар шороонд гарсан өчүүхэн мөрийг ажиглаж байсан хошууч ахлах дэслэгч рүү харж өргөн шанаагаа гараараа базалж байснаа,

	— М-72 маркийн мотоциклийн мөр байна. Мотоциклийн араас зүүсэн мөр баллагч чиргүүл энэ чулуунд тээгэлдэж хүчтэй угзралтад ойж үсэрсэн тул ургаа чулууны ард гарсан мөрийг баллаж чадсангүй. Сэргийлэгчид хошуучийг тойрч түүний тушаалыг хүлээж байхад хошууч хээрийн аппарат задалж хурандаад хэргийн талаар товчхон илтгэл хийгээд заавар авангуут ангитайгаа шууд харилцах залгуураар ахмадыг дуудав. Хошууч хээрийнхээ аппаратын чагнуурыг өөртөө ойртуулан тавьж,

	— Нөхөр ахмад аа. Та Содномд Цэрэнгийн эх, эцэг хоёрыг дайчлах үүрэг өгөөд өөрөө Чойжилыг дагуулж Туулын хойд эрэг, овоолгоотой үнсний хавь газрыг хяналтдаа ав. Та арван минутын дотор заасан газар очсон байх хэрэгтэй гэлээ. Хошууч ахмадад тушаал өгсний дараа хээрийн аппаратыг эвхэхэд сэргийлэгчид хошуучийн тушаалыг хүлээж ядна.

	— Нөхөр ахлах дэслэгч, та ахлагчийг дагуулаад энэ уулын хормойг ороож шугуйн нөгөө талд гарангуут өөртөө ашигтай байр олж ажлаа зохицуулаарай. Нөхөр дэслэгч намайг дагаж явах болно гэлээ»

	Ахлагч дэслэгчийг явсны дараа хошууч дэслэгчид мөр хөөгч нохойн тусламжтайгаа уул үл мэдэгдэх мөрийг хөөх үүрэг өгөв.

	Хошууч хууль цаазын их эмч хурандааг дагуулж голын салааг гарангуут мотоциклын мөр хайж нэлээн бэдэрсэн боловч юу ч олсонгүй. Хошууч бургасны гүнд оронгуут нэгэн сэхээвчний орчмоос хоёр хүний мөр оллоо. Хошууч энэ мөрийг нэлээн ажиглаж зогссоноо газар шагайх шахан бөгтгөнөсөөр явах тул хурандаа нэлээд гайхав.

	Хурандаа хошуучийг мөр олсон болов уу гэж бодоод газар руу хичээнгүйлэн ажихад хурандаад мэдэгдмээр юм байсангүй. Учир иймд хурандаа хошуучийг мөр олоогүй гэдэгт итгэж, гагцхүү мөр олох гэж чармайж байна даа гэж боджээ.

	Хошууч мөр хөөгч нохойгоор гарамд гарсан мөрийг мөрдөж болох байсан боловч гэмт хэрэгтэн уул мөрөө сайтар баллаж чадсан учир нохойны хэрэгцээ бага байлаа. Гэсэн ч хошууч дэслэгчийг мөр олж магадгүй гэж бодсон тул тэрбээр гарамд үлдсэн мөрийг мөшгөх нь зүйтэй гэж үзжээ.

	Сэхээвчний дэргэдэх эргэн дээрээс гол руу биеэ дааж ядан бөхийсөн өвгөн улиасны дэргэдээс эхлэн газар руу тонгойж явсан хошууч нэгэн чөлөөнд гарангуутаа хурандаагийн тохойноос угзрангуут агаарт эргэлдэж байгаа элээг хараад,

	— Ямар боловч хоёр хүн энэ бургасанд байна. Уул мөрний байдлаас үзвэл том жижиг хоёр хүн байгаа нь илэрхий. Жижиг хүн нь голын нөгөө талаас гаталж ирсэн бололтой. Нөгөөх бургасны гүнээс ирж сэхээвчний хавьд хүлээж байгаад жижиг хүнтэй уулзангуутаа түүнийг дагуулж анх ирсэн мөрнөөсөө тав зургаан алхмын зайтайгаар явсан байна. Хошууч хурандаад ийнхүү хэлээд чийглэг өвсний толгойг таван хуруугаараа хэмжин үзлээ. Тэгээд тэр өвснөөсөө гурав дөрвөн төө зайтай байсан бас нэг өвсийг хэмжээд,

	— Яах ч аргагүй тийм байна гэлээ. Хурандаа,

	— Юу нь тийм байн гэж хошууч аа? гэж асуухад,

	— Том хүний хөлд гишгэгдсэн өвс газраас дөрвөн хуруу өндийсөн байхад, нөгөө жижиг хүний хөлд гишгэгдсэн өвсний толгой газраас зургаан хуруу өндийсөн байна. Иймд том бага хоёр хүн буюу тарган туранхай хоёр хүн үүгээр явсан болох нь батлагдав гэв.

	Хошууч чийглэг өвсний налсан үл мэдэг ормыг дагасаар сахлаг бургасаар хүрээлэгдсэн бяцхан чөлөөнд гарангуут чимээ гаргахгүйг хичээж бургасны чөлөөгөөр сүүмэлзэж буй архины шилийг харлаа. Хошууч хурандаа хоёр болгоомжлон гэтсээр дахин ажваас саяхан наргиж байгаад алга болсон хүмүүсийн идэж уух юм өвсөн дээр замбараагүй хөглөрсөн байлаа. Хошууч эргэн тойрноо сайтар ажиглаад зэргэлдээх бургас руу чиглэсэн мөр оллоо. Хурандаа өвсөн дээр байгаа зүйлийг хараад гайхангуут,

	— Бүрхэг өдөр ямар улс ингэж наргиж байдаг билээ. Тэгээд өөрснөө хаашаа алга болдог байна даа гэж шивнэн асуув. Хурандаа хэдийгээр хууль цаазын их эмч боловч гэмт хэргийг мөрдөх ажлын дадлагагүйн гадна нас нэлээн дээр гарч ямар нэг зүйлийг сонирхон лавлах зантай тул тэрбээр хошуучийн цухалдлыг хүргэх ажээ. Чухам ийм үед мөрдөгч хүнд таамаглалаа бодит ахуйгаас тайлбарлахын тул нэг секундийг хэдэн арав хуваасны нэгд нь бодож чаддаг, дүгнэлт хийдэг байхаас гадна зөв шийдвэр гаргадаг байх сэргэг хурц ухаанаар ажиллах ёстой байдаг. Гэтэл хошууч давчуухан үед бүх зүйлийг шийдвэрлэх гэж байгаа мөчид, хурандаагийн ийнхүү шалгаах нь түүнд бодож шийдвэрлэх сөхөө өгөхгүй саад болох тул хошууч өчүүхэн ч бол цухалдах ажээ.

	— Хошууч аа, тэднийг энд нь хүлээе. Тэд бургасаар яваа бололтой гэхэд хошууч,

	— Энд тэднийг хүлээнэ гэдэг чинь авсныхаа амыг онгойлгочихсонтой адил, одоо секунд бүр өрсөлдсөн үе шүү гээд зэргэлдээх бургасны мөчирт халхлагдсан мотоциклыг олж харлаа. Хошууч хурандааг байраасаа хөдлөхгүй байхыг сануулаад, өөрөө, бургасанд шургуулж тавьсан М-72 маркийн мотоциклын дэргэд очингуутаа хүрэн саарал будгаар будсан шаахайг нь ажиглав.

	Шаахайны гадна талд ямар нэг юманд шүргэгдэж хуурсан зүйлгүй байлаа. Хошууч түүний мөрийг ажиглаж гарамд гарсан мөр мөн болохыг мэдэнгүүт халааснаасаа хэд хоногийн өмнө ажилчдын хорооны дэргэдэх цардмал зам дээрээс олсон М-72 маркийн мөртэй тулгаж үзэв. Хошуучийн бодсон талаар өнгөрсөнгүй. Ийнхүү Борын хэд хоногийн өмнө уурын халаагуурын нүхний модыг шүргүүлж, цэцэрлэгээс нэлээн зайдуу байдаг цардмал зам дээр мөрөө үлдээсэн шидэт мотоциклыг олсон Бадрахад бургасанд хэн байгаа нь мэдээж тул тэрбээр Болдын амийг өрсөлдөн аврах болсныг ухаарангуут мотоциклын шатахууны крантыг онгойлгоод дугуйны нь хийг гаргангуутаа шаахайны нөгөө талаас хэсэгхэн газар шинээр будсан байхыг ажиглав. 

	Хошууч эргэн тойрныг ажиглаж байгаад чийглэг өвсөн дээр гарсан гурван хүний мөрийг олж ажваас тэр мөр голын эрэг руу чиглэсэн болохыг мэдэнгүүт Бадрахын сэтгэл харанхуйлагдаж,

	— Би хожигдсон гэж үү хэмээн өөрөөсөө асуугаад бургас уруу эргэж халааснаасаа буугаа гарган товчийг нь тайлав.

	 

	* * *

	 

	Ахмад, Содномд үүрэг өгөөд гарахдаа сэргийлэхийн ганц дан модон байшингийн шатан дээр Цэцэнтархи, Чимэд хоёртой дайралдлаа. Ахмад тэр хоёртой үг ярих завгүй байсан тул,

	— Машинд сууцгаа гэлээ. Голын эрэг хүрэх зам нэлээд бартаатай тул сэргийлэгчид арга буюу машинаа орхиж зам товчлон гүйцгээв. Цэцэнтархи, Чимэд, Цэрэн гурав сэргийлэгчдийн хойноос гүйж явахдаа Ногоон тохойн өвгөн улиасны дэргэд ГАЗ-69 машин зогсож байхыг харлаа. Цэцэнтархи сэргийлэгчдээс түрүүлж овоолгоотой үнсийг тойртол долоон зуугаад алхмын тэртээх голын цаад эрэг дээрээс нэг хүн ус руу ойчиж байлаа. Мөн эрэг дээр байсан хоёр хүн бургас руу эргэн орж байгаа нь харагдав. Цэцэнтархи хар хурдаараа гүйх зуураа хувцсаа тайлан шидлэхэд сэргийлэгчид усанд унасан хүнийг аврахаар гүйцгээв.

	Усанд унасан хүн агшинд далд орсноо дахин усны мандал дээр гарч ирээд усны гүн рүү живлээ. Төдий удсангүй зэргэлдээ бургаснаас нь хоёр хүн гарч ирэнгүүт бие биеийн хойноос үсрэхийг харсан ахмад сүүлчийн хүнийг ахлах дэслэгч болохыг танив. Удсангүй эрэг дээрээс бас хоёр хүн бие биеийн хойноос дараалан үсэрцгээв.

	Цэцэнтархи голын эрэг хүрэнгүүт гүйж байсан эрчээрээ үсрэх нь ямар ч чадмаг усчнаас дутахгүй байлаа. Гүнзгий усны ёроолд тултал шумбасан Цэцэнтархи баруун гараараа хүчтэй татаж хоёр хөлийн тийрэлтийн хүчинд усны мандал дээр агшин зуур гарч ирэв.

	Усанд живсэн хүнийг олж ч хараагүй Цэцэнтархийн ойролцоо хоёр хүн ноцолдож байлаа.

	— Цэцэнтархиа чиний наана гэж хашхирч байгаа ахмадын үгийг Цэцэнтархи сонсонгуут дахин шумбалаа.. Цэцэнтархи усны мандал дээр дахин гарч ирээд босохыг хичээтэл хөл алдав. Цэцэнтархи агшинд эргэн шумбаж усны гүехнийг бараадаж нэлээд сэлж яваад босоход түүний сугаар нь татаж байлаа.

	— Ахмад аа, надаас аль зэрэг хол живсэн бэ? гэхэд ахмад түүний үгэнд хариу хэлсэнгүй. Харин нэгэн хүнийг уснаас гаргалцаж байлаа.

	— Цэцэнтархиа чиний наахна чинь байгаа. Тэр сэлж байгаа дарга та хоёр дунд гээд Цэрэн эрэг дээрээс үсрэв. Цэцэнтархи Цэрэнгийн зааж өгсөн газрыг баримжаалан шумбаад түүний нүдэнд өөрөөс нь холгүй хүний дүрс сүүтгэнэн харагдлаа. Цэцэнтархи түүний зүг самран сэлэхэд бие хүндэрч хөл гараас ямар нэг юм хүчтэй угзарч эхлэв.

	Цэцэнтархийн амьсгаа давхцаж, хамаг бие нь суларч эхлэхэд эцсийнхээ хүчийг шавхах шахан хэд хэд хүчтэй даллан сэлсээр усны мандал дээр гарч ирлээ. Цэцэнтархи сэлэх тоолонд ахиж өгөхгүй зөвхөн нэг газраа эргэлдэж байгаагаа мэдээд эргүүлэгт орж гэдгийг ухаарлаа. Цэцэнтархи эргүүлгээс гарахын тулд баруун гарын угсраа таталтад, зүүн хөлийнхөө хүчтэй тийрэлтээр хүч өгч эргүүлгээс гарлаа. Цэцэнтархи эргүүлгийн зүг дахин сэлэхэд түүнээс холгүй нэгэн сэргийлэгч урсгал сөрөн сэлж байлаа. Цэцэнтархи сэлсээр эргүүлэгт цүнхээл рүү алгуурхан дөхөж шумбахад түүний нүдэнд ямар нэг юманд торж тээгэлдсэн хүний дүрс дахин харагдлаа. Цэцэнтархи сэлсээр тэр хүн рүү ойртож хувцаснаас нь чангаахад, түүний хөлөөс дахин хүчтэй угзарч эхлэв. Тэр хүн эргүүлгээс төдий л холгүй байгаа цүнхээлд живжээ. Цэцэнтархи анх удаа үхсэн хүнийг харж байгаа тул нүдээ аньж нөгөө хүний цамцнаас татахад ухаангүй хүний бие хөвж эхлэв.

	Тэр хүний хүйтэн гараас барьж байгаа Цэцэнтархийн сэтгэлд эвгүй санагдаж нүдээ тас аньсаар усны мандал дээр гарангуут зовхио нээж ажиглаваас Болдын цайрч хөхөрсөн царай түүний нүднээ тусав.

	Цэцэнтархийн дотор палхийж эрэг рүү хурдан сэлэн дөхөхөд сэргийлэхийн хүн, Цэрэн хоёр Цэцэнтархийг гүйцээд түүнд туслав.

	Болдыг уснаас гаргангуут эрэг рүү гудруулан хэвтүүлж нуруун дор нь эвхсэн юм хийлээ. Эмч бололтой настайвтархан хурандаа Болдын гарын булчинд тариа хийж хөшсөн мөчийг нь базалж байлаа.

	Болдын дух язарч нэлээд хавдсаныг харахад тэр цүнхээлийн ёроолыг мөргөж ухаан балартсан бололтой. Нөхрийнхөө төлөө сэтгэл зовсон хүүхдүүд Болдоос нүд салгалгүй ширттэл түүний хамрын нүхнээс ус гарч эхэллээ.

	 

	* * *

	 

	Аргат эргэн тойрноо харахад нэг ч хүн үзэгдсэнгүй атал Болдыг усанд унасан тэрхэн хоромд зэргэлдээх бургаснаас нэгэн хүн гарч үсрэх нь тэнгэрээс гэнэт харвасан солирын адил сонирхолтой. Аргат хэрэг бишидсэнийг ухаарангуут халааснаасаа буугаа аваад бургас руу эргэтэл саяхан мөчир доогуур нь шурган гарч ирсэн бургаснаас нэгэн хошууч гарч ирээд Аргат, Сүх хоёр руу буу тулгасан байлаа.

	Сүх учрыг ухаарч цаг тулгарсан үед амь зугтахыг бодож ногоорон эргэлдэж байгаа цүнхээлийг юман чинээ бодолгүй үсрэв Сүхийг ус руу үсрэхэд зэргэлдээх бургаснаас бас нэг хүн гарч хойноос нь үсрэх нь загас адил шаламгай.

	Аргат буугаа атгасаар бургас руу ухрахад Бадрах, Борыг танингуут буу тулган шаардах нь ашиггүй гэж бодлоо.

	Чухамхүү бие биен лүүгээ бууны хүйтэн ам харуулсан энэ үед нэг бол хошууч Борыг буудаж шархтуулах, нэг бол Бор хошуучийг буудаад зугтаах аюулт минут өрсөлдсөөр байлаа. Иймд хошууч Борын бачимдан сандарсан сэтгэлийг тайвшруулахын тулд буугаа алдангуут нэг алхам дөхөх хэрэгтэй байлаа.

	Хошууч гар дахь буугаа алдангуут нэг алхам Борд дөхөөд сахлаг өвсөнд унаж байгаа буунаас хараагаа салгаж чадаагүй Бор хошуучид,

	— Гэдрэгээ алх гэж тушаангуй хэлтэл түүний баруун гарын тохойд хошуучийн хатуу ултай гутлын хоншоор тас буув.

	Өвсөн дээр унасан бууг харангуут ямар ч аюулгүй зугтааж болно гэж бодоод баярлаж байсан Бор хошуучийг зэвсэгтэй хүнд хэрэглэдэг аргад дадлагажсаныг хэрхэн ухаарах вэ?

	Борын буу агаарт эргэлдсээр гүн цүнхээлд унахад Бор буугаа алдсанаа ухаарч хошуучийг ганц цохилтоор унагахыг хичээн хоромхон зуур гараа далайв. Борын баруун гарыг өөрийнхөө шанаанд ойртсоныг мэдсэн Бадрах өвдгөн дээрээ сууж чээж биеэ хөнгөнөөр бөхийлгөнгүүт Борын элгэн тушаа хүчтэй цохиллоо. Борын эрчлэн шуугьсан гар хошуучийн ар дах улиасыг түс хийтэл Цохиж гарынхаа өвчинд эмзэглэн ярвайтал түүний элэг цөмрөх шахан доргиж ухаан балартан, толгой нь эргэв.

	— Бор ганц цохилтоор хошуучийг унагаж мэднэ гэж итгэж байсан боловч олон жилийн арга техникт дадлагажсан хошуучид ийнхүү дөнгүүлэн элгээ тэврэн бөхийтөл Бадрахын баруун гарын хүчтэй цохилт шанаанд нь буулаа. Борын ухаан балардсан бие далавчаа хуга буудуулсан ёл лугаа адилаар нэвсийн унах нь дахин босохгүй болсон үхдэл адилаа. Хошуучийг буугаа унагахад өөрийнхөө гараас гарч чадахгүй гэж итгэж байсан Бор ийнхүү ухаан балартан унана гэдгийг мэдээгүй болохоор чухам үнэгний сүүлэнд хууртагдсан гэнэн хавын адилаа.

	Хошууч Борыг хүлээж өвсөн дээр унасан буугаа авч голын бургасан дундуур шургалсаар эрэг дээр ухаангүй хэвтэж байгаа Болдын дэргэд ирэхэд баа дэслэгч Борыг авчрахаар явлаа. Саяхан М-72-ын дэргэд үлдсэн хурандаа Болдод тариа хийж, Цэцэнтархи, Цэрэн хоёр эмчид туслалцаж байв. .

	— Нөхөр хурандаа, ямар байна зүгээр үү гэж хошуучийг асуухад хурандаа магнайгаа атируулан,

	— Их муу байна. Ямар ч гэсэн ухаан ортол нь энд нь байлгах хэрэгтэй гэхэд Бадрахын сэтгэл харанхуйлагдав. 

	Бадрах Чимэдийг хурандаагийн дэргэд үлдээгээд Цэцэнтархийг дагуулж Борын дэргэд ирлээ.

	— Бор оо, намайг уучилна биз. Уг нь би чамтай эвээр ярих гэж бодсон юм гэтэл чиний байдал ийм байгаа цагт надтай эвээр ярьдаггүй шүү дээ. Тэгээд яах ч аргагүй танд хүч хэрэглэсэн юм даа. Харин чи бид хоёр зургаан жилийн өмнө бас ингэж уулзсанаа санаж байна уу гээд Цэцэнтархиас,

	— Чамтай дэлгүүрт дайралддаг хүн мөн үү гэж асуув,

	— Мөн байна. Зүүн нүднийхээ зовхин дор хар мэнгэтэй бас заримдаа гадуур явахдаа баруун гартаа таяг барьчихаад хазганаж явдаг суунги хүн мөн байна. Бас инээхэд нь уруулын цаанаас орсгой шүд харагддаг юм гэлээ..

	Бор сая сэхээ авч өндийгөөд Цэцэнтархийг харж хэд хоногийн өмнө дэлгүүрт дайралдсан нөгөө хүүхэд мөн болохыг танилаа.

	— Тийм. Дэлгүүрт Дайралдсан хүүхэд мөн байна гээд Бор хошуучийг ажиглаад зургаан жилийн өмнө гарыг нь хугартал мушгиж ясыг нь яйртал шидсэн нөгөө ахлах дэслэгч мөн байсныг танив.

	Бор хошуучийг хяламхийн хараад "Энэ муу бас миний амыг асууж байна" гэж бодох нь бусдыг далайлгаж сурсан түүний хүн хүнтэй харьцах ёсыг үл ухаарсан манантсан сэтгэлийн харгай буй заа.

	Бор хошуучид үгээр ёжлуулсан гэж бодохоос түүний уур хүрч хошуучийн өөдөөс шазруухан үг хэлчихье гэж бодовч баруун гарын нь цохилтод Борын эрүү шүд яйрах дөхсөн тул үг хэлэх нь байтугай амьсгаа авах тоолонд шанааных нь судасны цохилтод хөндөглөн шаналгах ажээ.

	 


Арван дөрөв

	ХАНАН ДЭЭРХ СҮҮДЭР 

	 

	Борын үүрийг дайчлахаас өмнө хамгийн түрүүнд Дондог баригдлаа.

	Дондог Борын хэлүүлсэн зүйлийг Болдод дамжуулаад буцаж явахдаа автобусанд дугаарлах нийтийн хэв журам зөрчлөө хэмээгдэж нэгэн залууд баригдан сэргийлэхэд хүргэгдэж ирлээ. Дондог иймэрхүү хэргээр олон удаа хүргэгдэн ирж торгуулж байсан болохоор энэ удаагийн явдлыг мөн урьдын адилаар бодож байлаа. Гэвч Дондог хурандаагийн хараанд байсныгаа хэрхэн мэдэх билээ. Хурандаа, Бор Сүх хоёрыг дайчилсан тэр өдөр тэднийг байцаахыг онцолсонгүй учир эд мөрийн баримтаар батлагдсан зарим зүйлийг Дондогт тулгаж мэдэгдээгүй зарим зүйлийнхээ гогцоог олж авъя гэж шийдлээ. Хурандаа Дондогийг дуудуулсныхаа дараа уурын халаагуурын нүхнээс хэдэн цагийн өмнө авчирсан Дондогийн бээлий, чийг нь халуун уурт хатаж дарайсан шаахай болон эргээс баригдсан Борын мотоциклын шаахайнд байсан мөр баллагч чиргүүл зэргийг гаргаж ширээн дээр тавиад сониноор бүтээв.

	Дондог хурандаагийн өрөөнд орж ирээд хэнэггүй царайлж зогсоход хурандаа зэргэлдээх сандлыг зааж,

	— Суу гэлээ. Дондог түшлэгтэй сандал дээр суухад түүний залирхаг нүд нь бардам шинжтэй байлаа.

	— Ингэхэд Дондог минь бас яагаад хүргэгдээд ирсэн билээ.

	— Надад хийсэн хэрэг байхгүй. Харин хэрэгцээтэй гэж авчруулснаараа та сайн мэдэх байх. Гэхдээ надад тоймлох юм бий. Олон нийтийн хэв журам зөрчлөө гээд л чирээд ирсэн шүү дээ гэж хэргээ бүрхэгдүүлэхийг хичээж хэнэг ч үгүй хариулав. Анхандаа хэгжүүн боловч хэргээ илэрснийг мэдэнгүүт бузар хэргээсээ мултрахыг хичээж уучлал гуйж уйлагнадаг жаалуудын занг андахаа байсан хурандаа Дондогийн арга залийг түвэггүй мэдэв.

	— Тэр үнэн. Гэхдээ өөр ноцтой хэрэг байгаа байлгүй. Хэрэв санахгүй бол жаахан бод л доо. Тэгвэл санаанд чинь орж магадгүй. Ер нь мэдэгдэж байгаа зүйлийг нуугаад нэмэргүй гэдгийг өөрөө ямар мэдэхгүй биш дээ гэхэд хурандааг ингэж асуусанд Дондогийн сэтгэлд элдвийн юм бодогдлоо. Дондог сэтгэлийнхээ сандралыг хурандаад мэдэгдэхгүйг хичээж,

	— Харин гэмт хэрэг үйлдсэн бол намайг нуудаггүй гэдгийг та мэднэ шүү дээ гэж хэлэхэд хурандаа үл мэдэг инээмсэглээд,

	— Тиймээ. Хэргээ эд мөрийн баримтаар батлагдсаныг дуулангуутаа хүлээдэг зантай шүү дээ. Харин одоо эд мөрийн баримтад баталгааг үзэж байгаад хэргээ хүлээх үү? Аль эсвэл урьдчилаад чин үнэнээр нь хэлчих үү? гэдэг хоёр зам байна даа гэхэд Дондог дал мөрөө хавчгануулж хурандааг гайхсан нүдээрээ ажив.

	— Чи тэгээд гэмт хэрэг хийгээгүй юм биз дээ гэхэд

	— Тийм ээ, нөхөр хурандаа. Би хүн зодож, хулгай хийчихсэн биш дээ.

	— Мөн дөө. Хүн зодож, хулгай хийгээгүйгээ юугаар үнэмшүүлэх юм бэ? гээд нүднийхээ зовхийг хөдөлгөлгүй ширтэхэд хурандаагийн цог шиг хурц нүд Дондогийн биеийг төөнөх шиг боллоо.

	— Үнэн ээ хэлсэн дээр шүү гэж хурандааг ноцтой хэлэхэд хажинд орсон зээр шиг, өрөөсөн мөчөө хавхдуулсан чонын бэлтрэг адил болсон Дондог толгойгоо үл мэдэг дохив.

	Хурандаа тамхиа асаангуут арван долоон настай боловч нэлээн бадриун биетэй Дондогийг ажигласаар нэг хоногийн өмнө Сүхийн гэрт хийсэн дэслэгчийн илтгэх хуудсыг уншив.

	"... Сүхийн өрөөнд ороход сэжиглэгдмээр зүйл алга байв. Шалан дээрээ дэвсгэр дэвсээгүй болохоор шалан дор нууц байр байж магадгүй гэж сэжиглэгдмээргүй. Оршин суугчдын биеийн байцаалтыг шалгаж яваа улсыг Сүхтэй ярьж байх хоорондуур өрөөг хянамгайлан харлаа. Өрөөний дотроос сэжигтэй зүйл олсонгүй.

	Харин гарахаасаа өмнө өрөөний шал ба дайлаасыг бөхөлсөн хадаасыг ажиглав. Үүднээсээ баруун ханаа хүрсэн дайлаас нь дундаа гурван хадаасаар бөхлөгджээ. Тэр дайлаасан дээр шороо тоос суугаагүйг бодоход хүний гар хөлд өртөгддөг болов уу гэмээр. Гэтэл хананд шахаж тавьсан ширээ сандалгүй болохоор хүний хөлд өртөгдмөөргүй баймаар. Харин тэр дайлаасыг өргөж шалан дор байгаа нууц байранд ордог гэж үзвэл уул дайлаас хүний гарт өдөр бүр өртөгддөг байх нь зайлшгүй. Сэжиг бүхий энэ дайлаас нь бусад дайлааснуудаас ялгагдах онцгой шинжтэй. Үүнд:

	Нэг. Бусад дайлааснууд эргэн хадаасгүй байтал энэ дайлаас гурван эргэн хадаасаар тогтоогдсоныг ажваас уул эргэн хадаасыг суллаж дайлаасыг авдаг бололтой.

	Хоёр. Бусад дайлаасны дээгүүр ханыг анх шавардахад унасан унанги шавар, тосон будгийн дусаалтай барилдаж хатсан байхад энэ дайлаасны дээгүүр шаврын унанги болон тосон будгийн дусаал ч байхгүй учраас энэ дайлаасыг сүүлд зориуд хийсэн болох нь илэрхий. Учир иймээс шалны дайлаасыг авч шалан дор байгаа нууц байранд ордог болох нь гарцаагүй. Иймд шалан дор нууц байр бий гэдэг эргэлзэх юм алга" гэжээ. Хурандаа,дэслэгчийн илтгэлийг уншиж сууснаа,

	— Чи зүрхэлж ярихгүй бол би ярих уу даа гэхэд

	— Би ямар хэрэг хийснээ бодоод олохгүй байна. Ямар ч гэсэн таны яриаг сонсъё гээд хурандаагийн өөдөөс харсан боловч түүний харц үл мэдэг дальдрав.

	— Дэлгүүрт болсон явдлыг хурандаа мэдэж байгаа гэдэгт итгэж байсан Дондог өөрийн нь үйлдсэн гэдгийг хурандаа мэдээгүй байгаа гэж бодож байлаа. Хурандаа сандлаасаа босонгуутаа,

	— Нэгдүгээрт чи дэлгүүрт... гэж хурандааг яриагаа эхлэхэд Дондог гайхахдаа суудлаасаа өндийж,

	— Нөхөр дарга аа, юун дэлгүүр вэ? гэж асуугаад сэтгэлийнхээ сандралыг цагаатгах нь нэлээд овжин байлаа.

	— ... дугаар дэлгүүрийн уурын халаагуурын сувгаар мөлхөж гурилын авдрын хажуу дахь нүхээр гарч идэш уушны тасгаар дамжин барааны тасагт орсныгоо мартчихаа юу? Чи идэш уушны тасгаар дамжиж барааны тасагт ороод дөнгөж гурав алхаад буцаж цонхны дэргэд очсон. Тэгээд цонхны шилийг яаж хагалсан чинь чамд тодорхой. Чиний Хурууны мөр цонхны никельдсэн бариул дээр үлдсэнийг мэднэ биз дээ гэлээ.

	Дондог тэр шөнө цэцэрлэг дэх нүхээр гадагш гарахдаа бээлийгээ урагдсаныг ажиглаад уурын халаагуурын сувгаар мөлхөж явахдаа урсан байх гэж бодож тэр тухайгаа Балбарт ч хэлээгүй юм. Гэтэл энэ хурандаа ингэж сайн мэдэж байгааг бодоход дэлгүүр дотор нуугдаж байсан болов уу гэж болмоор.

	— Та хоёр цэцэрлэг доторх нүхээр гарахдаа шөнийн ээлжээс гэр бүлийнхээ хүнийг аваад явж байсан төмөр замын ажилчны хувцастай хүмүүсийг бургасны чөлөөгөөр хараад сэргийлэхийн эргүүл гэж эндүүрч М-72 мотоциклоо цэцэрлэгээс түрж гаргасан байна, бид М-72-ын чинь мөрийг цардмал зам дээрээс олсон. Харин цэцэрлэгт М-72-ынхоо хойноос чиргүүл зүүчихсэн байсан тул ямар ч мөр гараагүй.

	Дондог аргаа барахдаа эцсийнхээ хүчийг шавхан өндийх гэсэн чоно шиг хурандаа руу гайхсан нүдээрээ арга барагдсан янзтай харж,

	— Хурандаа, та учир мэдэх хүн байж жирийн хүнийг эд мөрийн баримтгүй зүйлээр яахан гүжирдэнэ вэ? гээд тэргүүнээ бөхийлгөв.

	Хурандаа тамхиныхаа үнсийг үнсний саван дээр унагаангуут

	— Энэ бол эд мөрийн баримтаар гарцаагүй нотлогдсон зүйл гээд ширээн дээрх сониноо хуу татан авахад Дондог ширээн дээрх зүйлийг харангуут гайхан жуумалзав.

	— Чиний бээлий, шаахай хоёр чинь мөн биз дээ? Бид танай үүрийг олж бүгдийг чинь өнөөдөр барьсан гэхэд Дондог хурандааг ширтэн хэрхэхийг үл ухааран сууна.

	Дондог үүрээ илэрч гэдэгт итгэх бодол нэгэн үед төрж байсан боловч Борыг баригдсан гэдэгт эргэлзэж байлаа. Учир нь Бор ямар ч үед хүнийг ганц ёвролтоор унагааж чаддаг учир түүнийг сэргийлэгчид амар барьж чадахгүй байлаа. Гэвч хурандаагийн ширээн дээр байгаа М-72-ын чиргүүлийг хараад гайхав.

	— Би чамайг хуурахгүй. Чи ямар өөрөө хулгай хийж байсан биш. Хүний далайлтад амь хоргодож байсан шүү дээ. Тэгвэл чиний айгаад байдаг Борыг чинь барьсан гээд голын захад хүлээстэй хүний зургийг өгч, үнэмшихгүй бол үүнийг хар л даа гэлээ.

	Дондог тэр зургийг авч харахад Бор голын эрэг дээр хүлээтэй хэвтэж байхыг таниад нүдэндээ итгэсэнгүй нүдээ анивчин дахин харлаа.

	Бид танай нууц байрыг чинь Сүхийн гэрийн шалан дороос олсон. Та нар тун зальтай хийжээ. Бид орох хаалгыг нь олохгүй байснаа шалны дайлаасыг арай хийж олж орсон шүү гээд тамхиа асаав.

	Хурандаа ингэж нууц бүхнийг мэдчихсэн болохоор Дондог хурандаагийн асуусан бүхнийг хариулж өөрийгөө хэргээс аврах арга сүвэгчлэв. Хурандаа Дондогийн гадаад байдлыг ажиглаж суухдаа нүдээ жоотойлгон бодолхийлж өөрийгөө аврах арга эрэлхийлж байгааг нь мэдлээ.

	Дондог хурандааг нууц байрандаа орж чадсан гэж итгээд,

	— Манай байранд гудамжийн араас малын хашаагаар ордог хаалга бас байдаг юм шүү гэж хэлэхэд хурандаагийн сэтгэл сая тайвширлаа!

	Хурандаа, Сүхийн байшинг хянаж байсан сэргийлэгчдээс ирүүлсэн мэдээнд тэдний хашаанд байгаа малын саравчийг нэлээд сонирхож байсан юм гэтэл тэр саравч малд зориулсан биш харин хулгайч нарын мөрийг халхалсан саравч болохыг мэдэж, хурандаа өөрийнхөө таамаглалыг зөв болохыг ухаарав. Сүхийн хамар хашааны айлууд зусланд гарахдаа хашаа гэрээ Сүхэд захиж үлдээсэн нь чоно үүрэндээ өлзийтэй гэгчээр айлуудын юм хэний ч гарт өртөгдөөгүй байсан учир энэ ажээ.

	Хурандаа Дондогийг ийнхүү өчиг алдана гэж бодоогүй байсан тул ингэж уриалагхан хариулах нь өөрийгөө хэргээс хөнгөлөх гэсэн зусардалт болохыг мэдэв.

	Хурандаа цагаа харж Бадрах, Чимэд, Цэцэнтархи нартай уулзах болсноо мэдэнгүүт Дондогийн байцаалтыг зогсоож түүнийг байранд нь хүргүүлэв,

	Төдий л удалгүй хошууч хүүхдүүдийн хамт орж ирэнгүүт цэргийн дүрэм ёсоор хурандаа товчхон илтгэв. Хурандаа тэднийг урьж суулгаад Цэцэнтархийн дэргэд ирж,

	— Ёстой сайн хүү, жинхэнэ пионер байна нөхөр хошууч аа, таныг хүүгээ ийм болгож хүмүүжүүлсэнд чинь талархъя гэж хэлэхэд Цэцэнтархи баярлаж байсан боловч Бадрах юман чинээд бодсон шинжгүй. Бадрах магтуулж сайшаалгахыг хүсдэггүй болохоор ийнхүү хэнэг үгүй байжээ. Хурандаа Чимэдийн дэргэд суунгуут. 

	— Чи өөрийнхөө ариун хувь заяаны төлөө зоригтой тэмцэж юунд ч шантрахгүй болохоо үзүүллээ. Чиний мөр ариун цагаан хэвээрээ үлдэнэ. Ингэж буртагт амьдралаас гэгээнд ороход чинь чиний хувьд нэлээн аюултай байгаа. Иймд чи одоо өөрийнхөө самбаа зориг чадлаа шалгах нэг ажил үлдлээ...гээд хурандаа Чимэдийн мөрийг чээжиндээ шахан тэвэрч,

	— Энэ бол... гээд түүний ногоон хүрээтэй сэргэлэн нүдийг ажлаа. 

	 

	* * *

	 

	Гүн харанхуй шөнийн тэнгэрт ганц ч үүлгүй цэлмэг тул оддын анивалзан гялалзах нь тас хар хилэн дээр шигтгэсэн тана адил.

	 

	Арван нэгэн цаг өнгөрч байхад Рашаантын гудам өгссөөр гурван хүн тайван алхална. Энэ бол Балбар, Хар цувт, Чимэд гурав байлаа. Хашааны сүүдэр дагаж явсан тэдгээр хүмүүс саравчны дэргэд ирээд гудамжийн байдлыг ажиглан зогсов. Балбарын хойноос хар цувтыг даган орсны дараа сүүлийн хүн гудамжийн байдлыг ажиглаад саравчны хаалгаар ороход зэргэлдээх хашааны завсраар харж байсан хошууч ахмад хоёр Чимэд мөн болохыг танилаа. Хурандаагийн хэрэглэсэн арга бүтэмжтэй болсонд хошуучийн урам зориг улам хөдлөв. Тэр гурвыг нууц байрандаа орсны дараа хошууч, ахмад хоёр хашаанаас гарч сүүдэр даган гэтэж саравчны хаалганд хүрлээ.

	— Хошууч аа, Чимэд ямар ч дохио өгсөнгүй. Тэд нууц байрандаа оржээ гэхэд хошууч ахмадын үгийг зөвшөөрч саравчны хаалгыг чимээ гаргахгүйг хичээж татлаа. Саравчны дотор харанхуй боловч хошууч орой саравчийг урьдчилан шалгахдаа доторхыг нь сайтар ажигласан тул налуу шатаар алгуурхан гишгэсээр уруудав. 

	Хошууч нууц байранд нэвтэрдэг хаалганы дэргэд хүрээд амьсгаагаа хураан зогсоход анир чимээгүй харанхуйн дотор бугуйн цагны цагны цохих нь тод сонсогдоно. Хошууч цагаа харвал арван хоёр цаг болжээ. Хашааны хаалга онгойж хоёр гурван хүн орж ирээд байшинд цувран орох чимээгээр Бадрах, хурандааг өөрийнхөө туслагчдын хамтаар ирж байна гэдгийг мэдлээ. Хошууч лааны гэрэл зурваслан тусаж байгаа хаалганы зүг гэтэн ойртоод хаалганы хавтасны заагаар шагайхад нууц байран доторх юмс лааны гэрэлд сүүтгэнэнэ. Гагцхүү нууц байрны нөгөө талд байгаа хүмүүс хошуучид харагдсангүй. Байшинд гарч байгаа чимээгээр халааснаасаа буугаа гаргаж дээд өрөөнөөс орж ирэх хүнийг отож байгаа Балбарын сүүдэр нөгөө хананд тод тусжээ. Сул байгаа шалыг ховхлон авах чимээгээр Балбар Чимэдийг дуудаж,

	— Гадаа гарч гудамжид хүн байна уу? үгүй юу хараад иргэж шивнэн хэлэх нь хошуучид тод сонсогдов. Чимэд гарч ирэхдээ хаалгаа үл мэдэг онгорхой орхив. Ахмад Чимэдийг дагуулан нөгөө хашаанд орохоор гарахад онгорхой орхисон хаалгаар бачимдсан Балбарын,

	—Наад юмаа авч гүйцсэн бол лаагаа унтраагаач гэж байгаа нь тод сонсогдлоо. Хошууч онгорхой хаалгаар дахин шагайхад Балбар буугаа барьсаар шалаар нэвтэрч ороход зориулсан шатны зүг мяраав. Хошууч Балбарт ашигтай байр эзлүүлэхгүйн тулд хаалгыг хүчтэй угзран онгойлгож.

	— Бүү хөдөл гараа өрөг гэж сүртэй хашхирав. Балбар нууц байрны хаалганы хажуугийн буланд халхлагдан зогсож байгаа хүний зүг эргэтэл түүний ар нуруу руу ямар нэг хүн хүчтэй өшиглөв.

	Балбар буугаа алдаж шалан дээр түрүүлгээ харан унахад дээд өрөөнөөс хоёр хүн орж ирээд Балбарын дэргэд зогссон байлаа.

	Хошууч хурандаад Балбарын араас өшиглөх бололцоо өгөөд нууц байранд орж ирэнгүүт Хар цувтад буу тулгав.

	Хурандаатай хамт орж ирсэн нэгэн ахмад Балбарын алдсан бууг авч Хар цувтыг шалан дээрээс босгов. Хар цувт шалан доорх нүхэнд хийсэн мөнгөө авахаар бөхийж байсан учир хошуучийн дуунаас айж цочихдоо босож чадсангүй ажээ. Хар цувт нууц байрны нөгөө ханын дэргэд гараа өргөн зогсох нь нууц байраа амархан илэрснийг ухаарч ядан зогсох бололтой.

	Хурандаа Балбарт ойртон очиж.

	— Залууг хэн гэдэг билээ гээд түүний бууг барьсаар дэргэд нь очив.

	— Намайг уу? гэснээ хэдэрлээд хэрэггүй гэж бодсон бололтой.

	— Намайг Вандангийн Хүрэнхүү гэх нь хурандааг өөрийнхөө жинхэнэ нэрийг мэдэхгүй гэдэгт найджээ.

	— Арай биш байлгүй. Чамайг Гомбын Балбар гэдэг шүү дээ. Харин гурван жилийн өмнө шоронгоос оргоод Бортой танилцсаныхаа дараа Борын даалгавраар Зандангийн Сүрэнхүү гэдэг нэр таних залууг усанд живүүлээд үнэмлэх бичгийг нь ашиглаж Вандангийн Хүрэнхүү гэж өөрчилсөн шүү дээ. Хэнд ч мэдэгдээгүй гэж итгэж байсан энэ диваажинг чинь... дугаар дэлгүүрийн гурилын авдрын булан дээр үлдсэн дөрвөн хурууны чинь мөрөөр хөөж оллоо Та олон жил уушгины өвчнөөр өвдсөн учир турж эцсэн биеэ хэдэн жил тордож явахдаа хэнд ч танигдахгүй гэдэгт биширч байсан чинь үнэн гэхдээ хурууныхаа мөрийг танигдана гэдгийг тооцоогүй нь харамсалтай. Та сарын өмнө шинэ дэлгүүр нээгдэхэд тэнд журам сахиулж байсан сэргийлэгчийн бууг шахалдсан хүмүүсийг далимдуулан суйлсан шүү дээ худлаа гэвэл тэр буу чинь энэ байна. Мөн үү? Биш үү? Чи сайн хар даа гээд сум хураагчийг сугалан авсан бууг Балбарт өгөв.

	— Манай сэргийлэх байгууллага сонор сэрэмж алдаж байгаагүй. Харин зарим сэргийлэгчид анзааргагүй дээрээс та нарт мэхлэгдсэн удаа бий. Харин одоо сэргийлэгчид байтугай хүүхдүүд ч та нарын хойноос хараагаа салгахаа байсан үе шүү гэлээ. Хурандаа Балбарыг таниад зогссонгүй. Сарын өмнө үйлдсэн хэргийг нь хүртэл мэдэж байгаа тул тэрбээр ямар увдистай чөтгөр вэ? хэмээн бодож хурандааг ажин зогсохдоо өөрийнхөө алдааг хэрхэн тунгааж чадах билээ.

	 


Арван тав

	ЖАРГАЛАНТ АМЬДРАЛЫН ЭХЛЭЛТ

	 

	Алтайн намар аль хэдийнээ айлчлан ирж, зуны нар зуслангийн агаарт тавтай амарцгаасан хүүхдүүд ижил дасал болсон сургууль дээрээ цуглацгааж бие, биетэйгээ баяртайгаар уулзацгаан амьтдын чихмэл, хатаасан эрвээхий, навч, цэцэг, янз бүрийн чулууны цуглуулгаар ангийнхаа хана, үзмэрийн хоргыг дүүргэсэн үе билээ. Чухам ийм үед улсын цагдан сэргийлэх байгууллагын нэг хурандаагийн өрөөнд хэдэн хүүхэд цугласан байлаа.

	Өндөр нуруутай махлаг биетэй хурандаа хүүхдүүдийг урьж суулгасны дараа Борыг дуудуулав.

	Бор орж ирэнгүүтээ хүүхдүүдийг хайнга ажигласнаа цочирдон зогсож хүүхэд бүрийг хичээнгүйлэн хараад, усны гүнд загасны зууш болсон гэж итгэж байсан Болдыг танингуут гэдрэг ухарч хананд тулан зогсоход хурандаа

	— Бор оо, битгий сандар, тайвшир. Надаас хэргээ нуугаад байсан биз. Харин миний аз болоод таныг төлөөлөөд ярьчих хүн амьд үлджээ. Хурандаагийн энэ аягүй егөөдөлтөөс шал ширтэн суусан Бор хуурамч мэдүүлэг өгч аргалах гэснийхээ буруудсаныг ухаарав.

	Хүүхдүүд Бороос нүд салгалгүй ширтэх нь түүний улаан нүүрэн дээр цог тавьсан мэт сэтгэлийг нь төөнөж байлаа. Хурандаа хонхныхоо товрууг дарахад Балбар тэргүүнээ бөхийлгөсөөр орж ирлээ.

	Балбар өрөөнд байгаа хүүхдүүдийг анзаараагүй боловч хурандаагийн дэргэд зогсож байгаа Жаргал, Туяа хоёрыг харангуут ойролцоох сандалд лаг хийн суух нь хөлийн шөрмөс татчихсан гэлтэй.

	Хэргээ булзааруулах гэж хуурамч мэдүүлэг өгч хэд хоног аргалах гэсэн Борынхон ил үйлдсэн хэргээс мултарч чадахгүй болжээ.

	— Өөрийнхөө амийг хаацайлж явахын тулд бусдын амийг сүйтгэгч сүүлгүй чоно, сүүдэртэй чөтгөр минь. Чи хэчнээн чонон арга хэрэглэсэн ч амь хоргодож өдөр өнгөрөөж чадахгүй болсон гэдгээ ойлгоо биз дээ гэж хурандаа хэлээд Балбарын дэргэд очиж: Тийм үү? гэхэд Болд,

	Хэзээ нэг цагт хэрэг болно гэж өгсөн төгрөг чинь нээрээ хэрэг боллоо гээд зуун төгрөг гаргахад Балбар өвдгөө алгадаж өндийснөө Болдын цоргисон нүдний ширүүн харцнаас дальдарч сандал дээрээ өөрийн эрхгүй тамирдан суув. Үнэн үгийн эрчид харвагдсан өчүүхэн зүрх Балбарыг ийнхүү тамирдуулж, нүүртээ шигдсэн хамрын нь дээгүүр хөлс бурзайн тогтсоныг харахад дахин тамир залгах тэнхэлгүй болсон ажээ.

	Бор, Балбарыг хяламхийн хараад "Энэ новшийг итгэж яваад ингэж балрах гэж дээ. Үүнийг нь мэдсэн бол аль эртний цааш нь харуулчих байсан юм" гэж бодож суугааг олон жилийн дадлагатай хурандаа юун андах аж.

	—Та дахин алиалах тэнхээгүй болсноо мэдэж байгаа биз гэж хурандааг хэлэхэд Балбар тоомсоргүй харсан болоод,

	— Та асуух зүйлээ асуу л даа гэж эгдүүтэйхэн хэлэхэд хурандаа

	— Оройтохгүй дээд хонхныхоо товрууг дарлаа.

	Гаднаас Нацаг Дорж хоёрыг цувран орж ирэхэд хулгайчид тэр хоёрыг хараагүй мэт хэнэг ч үгүй сууна. Дорж Нацаг хоёр Цэрэнг хараад шалан дээр сөхрөн сууж. Түүний өвдөгнөөс, самардахад Цэрэн зайлсхийн зогсов.

	— Хүү минь... хүү минь... Миний хүү, аав ээж хоёроо уучил бид хоёр тун их буруу юм хийжээ. Бид хоёр чиний эх эцэг шүү дээ гэж хэлээд уйлагнахад, Нацаг үл мэдэг гиншиж байлаа.

	— Та хоёр намайг сургаж байсан боловч одоо би та хоёрыг сургах цаг болжээ. Эцэг нь хүүгээ сургадаг бол одоо хүү нь ч эцгийгээ сургах эрэн цаг болсон нь энэ дээ гэж хэлэх нь хэдийгээр мах цусны тасархай боловч хойд эцэг төрүүлсэн эхийнхээ бузар явдлыг жигшсэн Цэрэнгийн энэ үг чухамхүү хулгайч нарыг үнэн голоосоо үзэн ядаж байгааг нь илэрхийлэх амой.

	Хулгайч нарыг дараалуулан оруулахад тэд бие биетэйгээ хайхрамжгүй мэндэлж байлаа. Нимгэн царайнд нь баярын совин татсан, хар костюмтай жаалыг орж ирэхэд хулгайчид халгайд хатгуулсан мэт өндөлзөж учрыг олж ядан сууцгаахад хүүхдүүд Чимэдтэй баяртайгаар мэндэлцгээж байв.

	Бор суудлаасаа өндийгөөд, хөмхийгөө хорсолтойгоор хазаад,

	— Хэрэгцээтэй цаг тохиолдвол сайн нөхрөө гэмт хэрэгт барьж өгөөд өөрийгөө хэргээс авар гэж хулгайч нарын ярьдаг нь үнэн байжээ гэж хэлэхэд хурандаа ширээгээ алгадан,

	— Суу гэж огцомхон тушаав.

	— Та нар миний нөхөд байсан. Тэгэхдээ миний сайн нөхөд биш байжээ. Миний сайн нөхөд энэ байна гээд Чимэд хүүхдүүдийг заахад хулгайч нарын хэн нь ч толгойгоо өндийлгөсөнгүй.

	Балчир насны гэнэний уршгаар муу хүмүүсийн замаар ороод сайн нөхдийн дэмжлэг тусламжийн ачаар саруул амьдралын нэр хүндтэй өнөр хаалгыг нээх гэж буй Чимэдийн энэ үгэнд хулгайч нарын хэн нь ч хариу хэлсэнгүй зөвхөн тэдний хэл, амандаа бултганаж байв.

	Хулгайч нарыг хэлээ амандаа бултгануулж суухыг ажваас төмөр хатгасан могойтой төстэй.

	— Бор оо, үнэнээ хэлсэн нь дээр байх. Шархүү хэзээ оргож ирэх вэ?

	— Нөхөр хурандаа, та тэр хүнийг энэ хэрэгт оролцуулах хэрэггүй. Тэр чинь тэртээ тэргүй ,нүгэл хилэнцээ наманчилж байгаа юм гэж Балбарын хэлэх нь гарах замгүй болсон хулгайч нарын цагаандаа гарчихсан зан араншинг гэрчлэх аж. Хурандаа, Борын дэргэд ирээд.

	— Бор оо, чи оргож явахдаа танилцаад арван гурван мянган төгрөгөөр туслуулсан сайн нөхрийнхөө тухай ярих том алга гэж үү

	— Надад туслаад байсан хүн байхгүй.

	— Улсын олон мянган төгрөг дутагдуулаад байхад нь таван мянган төгрөг тусалсан нэрийдлээр өгч хожим арван гурван мянган төгрөг хүүлж авснаа мартсан гэж үү? Арай үгүй байлгүй. Худлаа гэвэл Дорж гээд хурандааг үгээ зориут таслахад Бор уураа барьж ядан багтарч,

	— Тэгвэл тийм болохоос биш яах вэ. Ер нь...

	— Ер нь болог гэж хэлэх нь үү? Болсон юм чинь.

	Мартчихсан бол би яриад өгье гээд хурандаа ширээн дээрх хавтастай хэргийн материалыг ажиглангуут,

	— Балбар та хоёр илэрчхэж магадгүй гэж айж байхдаа Шархүүг элдэв аргаар ятгаж хэргийг нь ганцаарангаар нь хүлээлгэхдээ шоронд орсон хойно нь юугаар |дутаахгүй гэж амлаж байсан шүү дээ. Түүнээс хойш таван жил болоход та хоёр Шархүүд сэтэрхий тэвнэ, сиймхий даавуу ч өгөөгүй юм даг. Харин долоо хоногийн өмнө Шархүүг Бугант гэдэг газраас ирэх гэж байгааг сонсонгуут бузар гараа улсын хөрөнгөнд дахин дүрсэн байна. Харин чи Доржийнд ирэхээсээ өмнө бичиг өгүүлж маргааш нь Төв аймгийн Эрдэнэ сумын Хөөрөг Баян гол гэдэг газар бэлчээрлэж байсан малаас хулгайлж шөнө тууж ирсэн шүү дээ Чиний өгүүлсэн бичгийн гэрэл зураг энэ. Мөн тэр шөнө Доржийнд наргиж байсан та нарын зураг энэ дээ гээд Цэрэнгийн авсан гэрэл зургийг Борд өглөө.

	Бор зургуудыг үзэж суухдаа нүднийхээ булангаар Цэрэнг сэм ажиглана. Хурандаа, Борд зургуудыг өгсний дараа хүрэл шиг барайсан. Борын царайг ажиглаад,

	— Дорж чиний даалгаврыг биелүүлэхийн тулд дэлгүүрийн агуулахаас шинэ бараа авах үүрэг Нацагт өгчээ. Нацаг Доржийн даалгаврыг биелүүлж дэлгүүрийн агуулахаас бараа авсан өдрөө бараагаа худалдалгүй худлаа өвчилж гэртээ харихаар явсан. Гэхдээ Нацаг гэртээ хариагүй. Харин... гэтэл Балбар,

	— Бүх зүйл мэдэгдэж байна. Чухам танд ингэж тодорхой хэлсэн хүнийг ч бид мэдэж байна гэхэд хурандаа яриагаа өөрчлөн,

	— Шархүү ирсэн үү гэж асуулаа.

	— Би хотод ирснийг нь мэдэхгүй. Харин есөн сарын долоонд уулзана гэж хэлүүлсэн байна лээ. Надад буруу байхгүй. Хулгай хийж ихээхэн юм олж өгөхгүй бол намайг ална гэж Шархүүг хэлдэг болохоор би аргагүйн эрхэнд хулгай хийдэг байсан гэж эцсийнхээ арчаагүй гүтгэлгийг хийлээ. Балбарын яриаг сонсож байсан хурандаа цагаа харж,

	— За тийм л байдаг байж, яая гэхэв. Харин та нар хэдэн цагт уулзах гэж болзсон юм бэ? гэж асуулаа.

	— Хоёр цагт

	— Хаана уулзах ёстой вэ?

	— Уулзах газраа болзоогүй бодвол...

	— Бодвол Улсын цагдан сэргийлэх газарт юм биз дээ гэж хэлээд ширээнийхээ хонхыг дарлаа.

	Хурандааг ширээн дээрх буцалгасан устай савныхаа тагийг авч шилэн аяганд ус хийж байх зуур хаалга онгойж хоёр хүн орж ирэв.

	Хулгайчид хаалга онгойх чимээгээр тэргүүнээ өндийлгөж эвэртэй муур үзсэн мэт гайхацгааж сандарсандаа орж ирсэн хүмүүсээс харцаа буруулж нуугдасхийхийг оролдов.

	Бор Балбар хоёр Шархүүг танингуут айх, гайхах аюулд сэтгэл нь түгшиж буйгаа тэрхэн зуур хурандаа Шархүүтэй найрсгаар мэндэлж байлаа. Шархүү хурандаатай мэндлээд Бор Балбар хоёрт дөхөж очиход тэр хоёр сандлынхаа түшлэгийг налж, багтарсан ууртаа тэсэж ядан суугааг ажигласан хурандаа аягатай усаа Борд өгөөд,

	— Тайван байж сур. Их айж цочих биед муу байдаг шүү дээ. Өнөөдөр есдүгээр сарын долоон. Өдрийн хоёр цаг болж байна. Шархүү та хоёртой хаана уулзах нь мэдэгдээгүй байсан боловч уулзаж байгаа газар чинь Улсын цагдан сэргийлэхийн нэгэн хурандаагийн өрөө. Одоо хоёр гурван хулгайч нарын хоорондын яриа байтугай хорвоо ертөнцийн нууц яриа илээр яригдаж байгаа тул биднээс нуусны хэрэггүй . Би та нарын тэр гайхуулах гээд байгаа зүйлийг цөмийг мэднэ.

	Хурандаа үгээ хэлж дуусаад үл мэдэг инээмсэглэв.

	— Сайхан үгтэй хонгорууд нүглээ наманчлахаар ирэв үү? Яамай даа би ч мэдэж чадахаараа тусалъя гээд Шархүү үргэлжлүүлэн өгүүлсэн нь. Та хоёр хэргээ илчилчих бий гэж надаас айж байхдаа юугаар ч бэлэг барих шахаж байл уу? Хүрэнхүү чи над руу эгцэлж хардаг болоосой. Өлөн сэтгэлээ улсын хөрөнгөөр цатгачхаад байхдаа өөрийгөө Балбар гэж байснаа мартаа юу? Гурван жилийн өмнө оргоод хүний үнэмлэх бичгийг авч ашигласнаа одоо мартах болоогүй сэн дээ. Хэрэв мартчихсан бол би сануулж өгье. Гурван жилийн өмнө сайн таних Сүрэнхүү гэдэг хүнийг согтоож усанд живүүлээд түүний үнэмлэх бичигт Зандангийн Сүрэнхүү гэж байсныг Вандангийн Хүрэнхүү болгож өдий хүрэхдээ өөрийгөө хэнд ч мэдэгдээгүй гэж бодож явсан шүү дээ. Энэ хугацаанд уушгины өвчинд хэлмэгдэж ийм болсон чинь урьдынхаар нүгэл чинь нүдээрээ гүйж байгаа чинь энэ дээ. Уушгины өвчинд хатсан сэгээ хэнд ч танигдахгүй гэж бодож явсан бол тэр чинь шуналд дэвтсэн өлөн сэтгэлийн чинь эндүүрэл дээ. Та нар шиг хувалзууд найман настай балчир, наян настай хөгшдийн хараанаас мултарч чадахгүй. Мөн насныхаа залууд эрдэж улсынхаа өмнө алдаа гаргаад ухамсарлаж чадсан хэн ч та нартай эвлэрэхгүй гэдэгт хүн бүхэн итгэдэг цаг шүү гэж жигшин хэлэх нь эд хөрөнгөний хойноос үхэн хатан хөөцөлддөг зарим тогтворгүй хүмүүст ашиглагдан гэнэддэг залуус хожим гэмшдэг гэмшлээр түүний сэтгэлд үлдсэн сургамж ажээ.

	Хурандаа Борын дэргэд ирж,

	— Тэр жил чи Булга шиг сайхан царайлчхаад оргож явахдаа өөрийгөө аюулгүй гэж тайвшруулж явсан чинь цагаадах замгүй. Ийм учраас та нар хэргээ үнэнээр хүлээж өршөөл уучлал гуйвал хэрэг чинь хөнгөрч магадгүй гэлээ.

	Хулгайч нар хурандаагийн үгэнд итгэж бие биеийгээ нүдний булангаар харж сууснаа суудлаасаа өндөлзөв. Тэдний сэтгэлийн ичнээн талыг гадарласан хурандаа суудлаасаа алгуурхан босоод Борын дэргэд очив.

	— Та нар байрандаа очоод юунаас эхлэхээ сайн бод. Би байзнаж байгаад дуудна гээд ширээнийхээ товрууг дараад,

	— Бор минь, тэнэгтэж явахаа болих цаг болсон шүү гэлээ.

	Хулгайч нарыг цувран гарсны дараа хурандаа Шархүүгийн мөрөн дээр гараа тавьж, тайван өрөвдөнгүй харцаар Шархүүг ширтсээр,

	— Чиний амьдралын саруул зам өнөөдрөөс эхлэн чөлөөтэй боллоо. Чамайг үнэнч шударга иргэн болсон гэдэгт хүн бүхэн итгэнэ.

	Хурандаа үгээ тасалсхийгээд Шархүүгийн царайг ажиглахад хөрслөг хүрэн царай нь баяр баяслаар дүүрэн ажээ. Хурандаа үл мэдэг инээмсэглээд,

	— Чи тогтоолоо авсан уу гэлээ.

	— Тантай уулзаж ирээд аваарай гэсэн гээд Шархүү баярлан инээхэд хурандаа,

	— Тогтоолоо аваад над дээр хүрээд ирээрэй. Бид чамайг ажилд оруулж өгнө гэхэд Шархүү баярлан хөдөлсөн сэтгэлээ барьж ядан

	— Их баярлалаа гээд инээмсэглэн зогсож байхыг харахад хэдэн жилийн өмнө улс олон нийтийн хөрөнгөнөөс олон мянган төгрөг хувьдаа ашигласан хэрэгт хорин жилээр хүмүүжих газарт хоригдон тусгаарлагдахаар шийтгэгдэж байхдаа таслан шийтгэх шүүхийн дотоод журмыг зөрчиж байсан танхай балмад залуу биш гэж андуурмаар.

	Шархүү хоригдон хүмүүжиж байх хугацаандаа өөрийн алдааг ухамсарлаж дөчин мянган шоо дөрвөлжин модыг зуун хүний хүчээр асар богино хугацаанд хийж бэлдэхээр амлагаа авчээ. Шархүү олон сарын турш ижил танил нөхдийнхөө хамтаар махран зүтгэсний эцэст тавин мянган шоо дөрвөлжин гуалинг улсын барилгын материалд бэлтгэн нийлүүлж асар их амжилт гаргажээ.

	Шинэ санаачилга оновчтой санал анх удаа гаргаж амжилттай биелүүлсэн Шархүүг нөхдийн нь хамтаар ялын хугацааг харгалзалгүй өршөөн хэлтрүүлсэн юм.

	Ийнхүү амьдралын хэцүү бэрхийг туулж амьдралдаа орсон Шархүүг улс эх орон, ард түмнийхээ итгэлийг дахин хэзээ ч хөсөрдүүлэхгүй гэдэгт хурандаагийн өрөөнд байсан хүүхдүүдийн хэн ч эргэлзсэнгүй. Харин энэ үед Цэрэнгийн сэтгэлд "Ээж аав хоёр маань удахгүй энэ хүн шиг сайн хүн болно доо" гэдэг бодол төрлөө.

	Шархүүг хурандаагийн өрөөнөөс дөнгөж гарахад буурал орсон халимаг нь өнгөлөг гялалзсан нэгэн дарга хөдөөгийн нар салхинд хөрсөжсөн махлаг хүрэн бор царайтай дөч орчим насны нэгэн хүнийг дагуулж нарийн бичгийн даргын өрөөнөөс орж ирлээ.

	Чимэд үл мэдэг буурал халимагтай даргатай хаана уулзсанаа санаж ядан зогсохдоо хэдэн сарын өмнө эцгийг нь сураглаж байсан нөгөө дарга мөн болохыг танилаа.

	Чимэд тэр хүнийг гайхан харж байхдаа өөрөөсөө холгүй зогсож байгаа нөгөө хүнийг хараад гүн цэнхэр хүрээтэй нүдэнд нь нулимс гүйлгэнэв.

	— Ааваа.., ааваа гээд Чимэд ухасхийн цоройж Даваагийн хүзүүгээр тэврэн авч цорхирон уйлахыг харваас эцгээсээ салж дахин өнчрөхгүйг хичээсэн нь ил.

	Олон жилийн турш сэтгэлийн чандад үрээ мөрөөдөж амьдралын түмэн ээдрээт замыг туулахдаа хамгийн түгшүүртэй үед ч нулимсаа ховор дуслуулж байсан болов уу гэж санагдсаар тэр хүн ирээдүйгээ хүлээж алгуурхан унжиж байгаа нимгэн зовхитой нүдний нулимсыг гарынхаа араар арчив. Намрын шаагьсан борооны дараа өвсний толгойд биеэ дааж ядан бөнжигнөсөн хурын дусал бөмбөрөн унах лугаа адилаар Даваагийн нүднээс урсаж байгаа энэ гашуун шорвог нулимс түүний сэтгэлийн ичнээ уй гашууны хүлээг тайлсан эцсийн нулимс бөгөөд хязгааргүй их баярласан сэтгэлээ барьж ядсан баяр жаргал эхэлсний дохио болсон баярын нулимс юм. Үрээ олсон Даваагийн элэг ийнхүү бүтэн болсон нь хаврын чийглэг хөрснөө соёолсон нялх ногоо хурын дусал амссан лугаа адилаа. Олон жилийн турш хоёр биеэ мөрөөдөж явсан эцэг үр хоёр бие биеийнхээ нулимсыг арчиж байхыг харсан ямар ч хүний сэтгэл яахин хөдлөхгүй байх билээ.

	Дайны аюулт нөлөөнөөс уй гашуун амьдралын өнчрөлийг амсдаг заншлаар эцгээсээ хагацаж, эцэг хүний энхрий хайраар энхрийлэгдэж үзээгүй, эх хүний өнөр түшигт асрамжийг хараахан ойлгож амжаагүй бөгөөд ариун сүүнийхээ амтыг мартаагүй мөртөө гунигт амьдралаас хүний гэрэлт амьдралын саруул замдаа үнэнч шударга пионер, сонор сэрэмжтэй сэргийлэгчдийн халуун тусламжийн ачаар олж байгаа Чимэдийг харж өөрийнхөө үртэй зүйрлэн өрөвдсөндөө сэтгэлийн ичнээн талын өнчрөлийг үл умартсан хурандаагийн нүднээ нулимс бүрхэв. Хурандаа буруу харж алчуурынхаа үзүүрээр нулимсаа арчихад түүний нүднээ олон жилийн тэртээх явдал нэгэн агшинд сүүтгэнэн үзэгдэв.

	...Цагаантны дайчилгаанаас оргож ууланд бүгэхээр явахдаа энхрий хань элэг дотно үрийнхээ царайг дахин харах тавилангүйгээ тэр үед хурандаа үл ухаарсан аж. Хурандаа тэр үед залуухан байсан тул ууланд олон хоног бүгэхдээ өлсөж цангахыг төдий л гадарлаагүй юм. Нэгэн өдөр гэрийн зүг яндан цагаан морьтойгоо хатиргаж явахдаа сайн найзтайгаа зам зуур уулзжээ. Тэр хүн уулзангуутаа ойр зуурын юм ярьж байсан боловч тэр үед нэгэн насны турш зовлон жаргалаа хуваалцах ханиа мөрөөдөх хийн эрхээр замд уулзсан танилаасаа гэр бүлээ асуужээ. Гэтэл үнэнч хань нь хоёр сартай хүүгийнхээ хамт тамлагдан бузарлагдаж хорвойн ёсыг зүй бусаар илээсэн ажээ.

	Хурандааг ийнхүү бодолд автагдан байх тэрхэн зуур,

	— Их баярлалаа хурандаа. Надад үзүүлсэн та нарын тусламж нам улсын итгэлийг нэр төртэйгөөр хамгаалж байгаа та нарын ач гавьяа юм. Хүүхдүүдээ та нарт баярлалаа. Цэцэнтархи минь ард түмнийхээ саруул амьдрал, ирээдүйг бузар хортны гараас соргогоор хамгаалж чадсанд чинь баярлалаа. Та нарт цөмд чинь баярлалаа гэж Давааг хэлэх зуур хурандаа нулимсаа арчаад эргэхэд үрээ олж баярласан Даваа хэрхэн гадарлах билээ.

	Чухам энэ үед цагаан будагтай хаалга онгойж нүүрийнх нь хөрс үрчийж зовлон жаргалыг амсаж сурсан авгай майгадуухан хөлөө алгуурхан зөөж гишгэлсээр орж ирлээ.

	Саяхан Цэрэн энэ хаалгаар эх эцэг хоёроо цувран гарахад түүний хойноос харамсан нүднийхээ нулимсыг дуслуулж хөмхийгөө зууж сэтгэлээ тайвшруулж билээ. Одоо Цэрэнгийн сэтгэлд харанхуйлагдаж байсан тэр бодол аль хэдийнээ сарнин замхарчээ. Цэрэн Нацагийн эгчийг харангуут,

	— Ажаа ажаа гэсээр гүйн очиж Долгор авгайг тэврэн уйллаа.

	Эхийн нь оронд эх болсон тэр авгай Цэрэнг хэзээ ч өнчрөөхгүй гэдэг, нөхрийн төлөө санаа зовж байгаа хүүхдүүд болон ард түмнийхээ амгалан тайвны төлөө цаг ямагт анхаарал тавьж байдаг сэргийлэгчид эргэлзэхгүй. Чухамхүү ингэж тэдний итгэлийг хүлээсэн нь малчин хүний жирийн охин болж төрсөн Долгор гуайн зүтгэл гавьяаны дээж буй заа.

	Саруул ирээдүйгээ бузар гартнаас хамгаалж, олон хоногийн турш махран зүтгэсэн хэргээ бүтээсэн хүүхэд бүрийн сэтгэлд нэгэн баяр баясал төрж байгааг амьдралын туршлагаар дульхан, миний бие үгээр хэрхэн үгүйлж чадах билээ гэснээр олон жилийн турш чээжиндээ бодож явсан нэгэн зурвас сэтгэлээр ийнхүү туужийг бичив.

	Мэдсэн сурснаар сулхан, бичсэн зохиосон зүйлээр мөхөс, миний энэ туужнаа алдаж оносон нэн элбэг биз.

	Гэвч хойшид бичих шохоорхолтой надад илч ивээлээр төгс түгээмэл санал шүүмжээ илгээвээс сэтгэл тэжээж ахиж дөхөхөд үлэмж тус бус уу.

